
BUNGE LA TANZANIA 

________ 

 

   MAJADILIANO YA BUNGE 

_________ 

 

MKUTANO WA TATU 

 

Kikao cha Tatu – Tarehe 2 Aprili, 2026 

 

(Bunge Lilianza Saa Tatu Asubuhi) 

 

D U A 

 

Spika (Mhe. Mussa A. Zungu) Alisoma Dua 

 

 SPIKA: Waheshimiwa Wabunge, tukae. 

 

 Katibu. 

 

 NDG. BARAKA I. LEONARD – KATIBU WA BUNGE: 

 

HATI ZA KUWASILISHWA MEZANI 

 

 Hati zifuatazo ziliwasilishwa Mezani na: - 

 

 NAIBU WAZIRI, OFISI YA WAZIRI MKUU, SERA, BUNGE, URATIBU 

NA WENYE ULEMAVU:  

 

 Taarifa ya Matoleo ya Gazeti la Serikali pamoja na 

Nyongeza zake yaliyochapishwa tangu Mkutano wa Bunge 

uliopita kama ifuatavyo: -  

 

1. Toleo Na. 04 la tarehe 23 Januari, 2026; 

2. Toleo Na. 05 la tarehe 30 Januari, 2026; 

3. Toleo Na. 06 la tarehe 06 Februari, 2026; 

4. Toleo Na. 07 la tarehe 13 Februari, 2026; 

5. Toleo Na. 08 la tarehe 20 Februari, 2026; 

6. Toleo Na. 09 la tarehe 27 Februari, 2026; 

7. Toleo Na. 10 la tarehe 06 Machi, 2026; 

8. Toleo Na. 11 la tarehe 13 Machi, 2026; na 

9. Toleo Na. 12 la tarehe 20 Machi, 2026. 

 

SPIKA: Ahsante. 

 

Katibu. 

 

NDG. BARAKA I. LEONARD – KATIBU WA BUNGE: 

 

MASWALI KWA WAZIRI MKUU 

 

SPIKA: Maswali kwa Mheshimiwa Waziri Mkuu. Mheshimiwa 

Rose Tweve; hayupo?  

 

MHE. ROSE C. TWEVE: Mheshimiwa Spika, nipo. Nipo 

Mheshimiwa. 

 

Mheshimiwa Spika, ninakushukuru kwa nafasi. kwa mwaka 

wa fedha 2025/2026, Serikali ili kuhakikisha inapambana na 

kutokomeza Malaria nchini, ilitenga zaidi ya shilingi bilioni 6.5. 

ikaenda pale Kibaha kuhakikisha wananunua viuadudu na 

ikazitaka halmashauri zote 184 nchini kufika pale Kibaha kuchukua 

zile dawa na kupeleka kwenye maeneo yao na kuhakikisha 

wananyunyiza mazalia ya mbu.  

 

Mheshimiwa Spika, jambo la kusikitisha, tumefika kiwandani 

pale, kuna baadhi ya halmashauri hazijatekeleza agizo hilo, na 

imelazimu kile kiwanda kuchukua zile dawa ambazo Serikali 

ilinunua na kuzifungia stoo.  

 

Mheshimiwa Spika, sasa swali langu kwa Mheshimiwa Waziri 

Mkuu, nilitaka kujua tamko la Serikali kwa halmashauri hizi ambazo 

zimefanya uzembe wa kutotii agizo hili la Serikali na kusababisha 

adha kwa Watanzania.  

 

Mheshimiwa Spika, pia utakubaliana na mimi kuwa tatizo la 

Malaria bado linaendelea kupoteza maisha ya Watanzania kwa 

kusababisha vifo hususan kwa wanawake na watoto. 

Ninakushukuru sana. (Makofi) 

 

Mheshimiwa Spika, (Makofi) 

 

SPIKA: Mheshimiwa Waziri Mkuu. 

 

WAZIRI MKUU: Mheshimiwa Spika, ni kweli kumekuwepo na 

agizo na uelekeo huo wa Serikali katika jitihada za kupambana na 

Malaria kuhakikisha kwamba kunakuwepo na dawa hizo ambazo 

Serikali imefanya jitihada za kuzinunua, na dawa hizo zipo. Lengo 

ilikuwa ni kupelekwa kwenye halmashauri zote ili ziweze kuchukua 

hatua ya kukabiliana na ugonjwa huo.  

 

Mheshimiwa Spika, nimpongeze Mheshimiwa Mbunge kwa 

ufuatiliaji huo na kwa umakini wake hasa hasa wa kuzingatia 

suala la kutokomeza Malaria, jambo ambalo linawaathiri sana 

hasa wakina mama pamoja na watoto wadogo.  

 

Mheshimiwa Spika, ninakumbuka jambo hili likiwa 

limejadiliwa ndani ya Serikali, na taarifa zilizokuwepo ilikuwa 

yafanyike mafunzo katika ngazi za halmashauri kuhusu utekelezaji 

wa jambo hilo. Pia, kulikuwepo angalizo la ratiba kwamba jambo 

hilo liwe linatekelezwa mwezi Juni na kuendelea pale ambapo 

maeneo mengi ndani ya nchi yetu yanakuwa hayana mvua. 

 

Mheshimiwa Spika, kwa kuzingatia swali la Mheshimiwa 

Mbunge na maelezo hayo aliyoyatoa, basi nitoe maelekezo kwa 

Mheshimiwa Waziri wa Nchi, Ofisi ya Waziri Mkuu, TAMISEMI, 

kufuatilia halmashauri zote ambazo bado hazijatekeleza wajibu 

huo ili waweze kuzingatia kalenda hiyo iliyotolewa ya kufanya 

zoezi hilo ifikapo Juni, 2026.  

 

Mheshimiwa Spika, kwa hiyo, halmashauri zote ambazo 

walikuwa bado hawajatekeleza wajibu huo, wafanye hivyo kati 

ya sasa na ifikapo Mei, 2026, wote wawe wameshakusanya dawa 

hizo ili ifikapo Juni, 2026 na kuendelea, waweze kutekeleza wajibu 

huo wa kuzisambaza dawa hizo katika hatua hiyo ya kutekeleza 

zoezi la kutokomeza Malaria. (Makofi) 

SPIKA: Ahsante Mheshimiwa Waziri Mkuu. Mheshimiwa Ado 

Shaibu Ado. 

 

MHE. ADO S. ADO: Mheshimiwa Spika, ninakushukuru sana 

kwa kuniona. Vita vinavyoendelea Mashariki ya Kati vimeleta 

madhara makubwa sana kwa uchumi wa dunia. Ukiacha suala la 

kupanda kwa bei ya mafuta ambalo umeshalitolea mwongozo 

jana, wachambuzi wa mambo wanasema kwamba vita hii ina 

matokeo makubwa sana yenye athari hasi kwenye biashara ya 

Kimataifa katika sekta ya bima, sekta ya uagizaji wa bidhaa 

muhimu, biashara ya madini, na usafiri wa anga wa Kimataifa. Hii 

maana yake ni kwamba Tanzania haipo salama. 

 

Mheshimiwa Spika, swali kwa Waziri Mkuu, ninataka kujua ni 

kwa namna gani Serikali imefanya tathmini juu ya athari ya vita 

hivi kwa mipango ya kiuchumi ambayo tunaendeleanayo na 

mingine tutakayoipanga hivi sasa na hatua ambazo imejipanga 

kuzichukua? (Makofi) 

 

SPIKA: Mheshimiwa Waziri Mkuu. 

 

WAZIRI MKUU: Mheshimiwa Spika, nimpongeze pia 

Mheshimiwa Mbunge kwa kuwa mfuatiliaji wa masuala 

yanayoendelea duniani. Ni kweli vita vinavyoendelea Mashariki 

ya Kati na vilivyotangulia huko Ulaya ya Mashariki ni tatizo kwa 

dunia nzima. Kutakuwa na madhara kwa dunia nzima na 

Tanzania siyo kisiwa, ni nchi ambayo inategemeana; inafanya 

biashara, inafanya mawasiliano, na pia ina ushirikiano na nchi 

zote duniani.  

 

Mheshimiwa Spika, Serikali imeshafanya tathmini ya awali 

kupitia sectors mbalimbali ndiyo maana tumeweza kupata 

maoteo kwamba kutakuwepo na mabadiliko ya bei katika 

baadhi ya shughuli zetu za kiuchumi, ikiwemo la awali kabisa 

ambalo limeshajitokeza la kupanda kwa mafuta, lakini na 

mengine kama ambavyo Mheshimiwa Mbunge aliyoyataja 

yakiwemo ya bima. 

Mheshimiwa Spika, kutakuwepo pia na matatizo 

yatakayojitokeza yanayohusiana na matatizo kwenye masoko ya 

fedha kule duniani ambapo sekta binafsi na Serikali tumekuwa 

tukitumia kama chanzo cha kupata fedha za kutekeleza miradi 

ya maendeleo kwa njia mbalimbali. 

 

Mheshimiwa Spika, sasa Serikali katika kukabiliana na hilo, 

moja, tunajua tutahitaji zaidi kama ambavyo Mheshimiwa Rais 

alishatoa kauli, tutahitaji zaidi kutumia rasilimali za ndani katika 

kuhakikisha tunatekeleza miradi ya maendeleo ili shughuli za 

miradi ya maendeleo ziendelee na nchi iendelee kusonga mbele.  

 

Mheshimiwa Spika, katika baadhi ya maeneo ambayo 

tunatarajia kuendelea kuyaboresha kama ambavyo nilisema na 

kwenye hotuba tutaweka nguvu kubwa katika kutafiti kwenye 

madini, tuongeze uchimbaji na mapato. 

 

Mheshimiwa Spika, kwa mwaka wa fedha uliopita, moja ya 

sekta iliyotuletea mapato mengi ilikuwa ni madini. Utaona 

kwamba ongezeko hilo halijatokana tu na migodi mikubwa, 

limetokana na wachimbaji wadogo wadogo wa Tanzania ambao 

wameongezeka katika shughuli za uchimbaji na wameongeza 

mapato ya Serikali.  

 

Mheshimiwa Spika, hata mwaka 2025 kwenye makadirio ya 

Wizara walitakiwa wakusanye takribani zaidi ya shilingi trilioni 1.2. 

Kwa miezi hii tu kabla mwaka wa fedha haujaisha, tayari 

walishakusanya takribani shilingi trilioni moja. Unaweza ukaona 

kwamba hiyo ni sekta ambayo ni rasilimali zilizo ndani ya nchi yetu 

ambayo inaweza ikafanyika kama chanzo cha mapato kama 

tutaongeza wigo. 

 

Mheshimiwa Spika, unakumbuka utafiti ambao ulishawahi 

kufanyika ni 16% tu. Kwa hiyo, bado tunayo fursa, nchi yetu kila 

wilaya ni madini. Kwa hiyo, hii ni moja ya sekta ambayo 

tunadhani tutaongeza nguvu ya utafiti ili tuweze kujitegemea 

kimapato ndani ya nchi.  

Mheshimiwa Spika, eneo lingine tunalotarajia kulifanyia kazi 

ni kubana matumizi. Lazima tubane matumizi katika maeneo 

ambayo siyo ya lazima ili kuelekeza fedha hizo kwenye miradi ya 

maendeleo, hii ikiwa ni sehemu ya kukabiliana na hali ya dunia 

ambayo italeta mtikisiko katika masuala ya kiuchumi. 

 

Mheshimiwa Spika, tutafanya tathmini ya kina kwa sababu 

jambo hili halijakadiriwa exactly madhara yake yataisha lini, na 

jambo lenyewe litaisha lini? Kwa hiyo, tutafanya tathmini ya kina, 

na kwa sababu Bunge lako linaendelea, tutaendelea kujulishana 

kuhusu hatua zipi nyingine ambazo Serikali inatarajia kuzichukua ili 

kuweza kukabiliana na jambo la aina hii. 

 

SPIKA: Ahsante Mheshimiwa Waziri Mkuu. Mheshimiwa 

Liwaka. 

 

MHE. FADHILI A. LIWAKA: Mheshimiwa Spika, ninakushukuru 

kwa nafasi. Mheshimiwa Waziri Mkuu, Serikali imekuwa ikifanya 

jitihada kubwa sana za kukabiliana na madhara 

yanayosababishwa na wanyama waharibifu aina ya ndovu. Njia 

zinazotumika kukabiliana na wanyama hawa kwa sasa ni pamoja 

na kuwafunga chip maalum za utambuzi, kutoa elimu kwa 

wananchi pamoja na kuwahamisha.  

 

Mheshimiwa Spika, sambamba na jitihada hizi, bado hakuna 

matarajio makubwa yaliyopatikana ukilinganisha na madhara 

yanayopatikana katika maeneo mbalimbali nchini, ikiwemo 

kupoteza mazao ya wakulima pamoja na kuua wananchi wetu.  

 

Mheshimiwa Spika, je, Serikali haioni sasa ni wakati muafaka 

wa kutumia njia ya culling (kuwaua ndovu kwa utaratibu maalum 

ili kuwapunguza bila kuathiri sera na sheria za Kimataifa) ili kuweza 

kunusuru hali iliyopo sasa katika maeneo mbalimbali nchini? 

(Makofi) 

 

SPIKA: Mheshimiwa Waziri Mkuu. 

 

WAZIRI MKUU: Mheshimiwa Spika, ninatambua jambo hili 

ambalo Mbunge wa Nachingwea, Mheshimiwa Liwaka 

amelisema. Ni kweli kumekuwa na kilio kikubwa maeneo mengi 

kuhusiana na uharibifu huu ambao unafanywa na wanyama 

wakali, hususan ndovu ambao umekuwa ukijitokeza kutokana na 

kutawanyika katika maeneo ya makazi na maeneo ya 

mashamba kwa wanyama hao. 

 

Mheshimiwa Spika, nimelipokea pendekezo ambalo 

Mheshimiwa Mbunge amelitoa, lakini ninaomba niseme kwamba, 

Tanzania ni mwanachama wa mikataba mbalimbali ya Kimataifa. 

Kwenye mikataba hiyo ya Kimataifa yapo makundi na aina za 

wanyama ambayo yamewekwa kwenye kundi la wanyama 

ambao wapo hatarini kupotea, na ndovu ni miongoni mwa 

wanyama hao ambao wanachukuliwa kama sehemu ya kundi la 

wanyama ambao wapo hatarini katika kupotea. 

 

Mheshimiwa Spika, kwenye mikataba ya Kimataifa, 

wanyama wa aina hiyo wanalindwa na mikataba hiyo na 

hawaruhusiwi kuuawa ama kusafirisha mazao yanayotokana na 

wanyama hao mpaka kwa utaratibu maalum. Kwa kuwa 

Tanzania ni mwanachama wa mikataba hiyo, kwa sasa 

pendekezo hilo la kuwavuna (kuwaua) wanyama wa aina hiyo 

linaingia kwenye utaratibu ule unaochukuliwa kwamba unakiuka 

mikataba ya kuwalinda aina ya wanyama ambao wapo hatarini 

kwenye kupotea. 

 

Mheshimiwa Spika, hata hivyo Serikali kwa kutambua 

ukubwa wa tatizo hilo, imeendelea kuchukua hatua zikiwemo 

kuongeza vituo katika maeneo mengi. Hata kote nilikopita 

kwenye ziara, wananchi walikuwa wanaomba vituo viongezeke 

vya kukabiliana na wanyama wakali aina ya ndovu na 

kuwadhibiti, kutokwenda kwenye makazi na mashamba ya watu 

kila wakati. 

 

Mheshimiwa Spika, kwa hiyo, Wizara ya Maliasili na Utalii, 

itaendelea kutekeleza uanzishwaji wa vituo hivyo karibu kila eneo 

ambalo lilikuwa na hatari hizo ili kuweza kukabiliana na tishio hilo 

na athari ambazo zimekuwa zikijitokeza. (Makofi)  

Mheshimiwa Spika, sambamba na hilo, Serikali imeendelea 

kuja na utaratibu mpya wa namna ya kuwafukuza. Katika baadhi 

ya maeneo na katika baadhi ya mikakati ambayo Wizara imekuja 

nayo ni ya kuwa na ndege nyuki (drones) ambazo zitatumika 

kuweza kuwafukuza punde watakapokuwa wamebainika 

kwamba uelekeo wanakokwenda kutakuwa na madhara, ili 

mambo haya yawe yanafanyika kabla hawajaleta athari katika 

maeneo husika.  

 

Mheshimiwa Spika, kadhalika, Wizara itaendelea kuongeza 

idadi ya Askari katika baadhi ya maeneo yaliyokuwa na 

upungufu wa Askari. Wizara itaendelea kuongeza idadi ya Askari 

ili waweze kukabiliana na wanyama kwa uharaka. 

 

Mheshimiwa Spika, katika kipindi kilichopita uelekeo na 

nguvu, kama nchi na kama Serikali ulikuwa umeelekezwa 

kukabiliana na majangili, lakini kwa sasa tunaenda pia kuelekeza 

nguvu kubwa kukabiliana na wanyama wasiende katika maeneo 

ya wananchi ili kuweza kuleta athari ambazo zimekuwa 

zikijitokeza. 

 

Mheshimiwa Spika, utakubaliana na mimi, kuna muda 

kulikuwepo na kilio kikubwa sana cha kwamba uelekeo 

umeelekezwa zaidi katika kuwalinda wanyama kuliko kulinda 

athari za wanyama wanazoleta kwa mashamba pamoja na 

wanadamu. Tumeshalipokea hilo kama Serikali, na ndiyo maana 

umeona Wizara sasa inaongeza idadi ya Askari na idadi ya vituo ili 

kuweza kudhibiti madhara hayo kabla hayajajitokeza.  

 

SPIKA: Ahsante, Mheshimiwa Waziri Mkuu. Mheshimiwa Abdul 

Yussuf Maalim.  

 

MHE. ABDUL YUSSUF MAALIM: Mheshimiwa Spika, ahsante 

sana kwa kunipatia nafasi ya kumwuliza Mheshimiwa Waziri Mkuu.  

 

Mheshimiwa Spika, nchi yetu itakuwa mwenyeji wa AFCON 

ya pamoja mwaka 2027. Sambamba na maandalizi hayo, 

kutahitajika miundombinu bora ya upatikanaji wa huduma za 

kijamii zinazokubalika katika viwango vya Kimataifa.  

Mheshimiwa Spika, kwa kuwa viongozi wetu wamehakikisha 

ujenzi wa viwanja vya kisasa vinawajumuisha Marais wetu; Rais wa 

Jamhuri ya Muungano wa Tanzania, Mheshimiwa Dkt. Samia, pale 

Arusha pamoja na Rais wa Zanzibar, Mheshimiwa Dkt. Mwinyi pale 

Fumba, Zanzibar. Je, Serikali ina mkakati gani wa kuhakikisha 

wajasiriamali wetu wananufaika na mashindano hayo? Ahsante. 

(Makofi) 

 

SPIKA: Mheshimiwa Waziri Mkuu. 

 

WAZIRI MKUU: Mheshimiwa Spika, nimpongeze Mheshimiwa 

Mbunge kwa swali zuri na ufuatiliaji alioufanya kuhusu fursa 

zinazoweza kujitokeza kufuatia kwa Tanzania kuwa mwenyeji 

kwenye mashindano makubwa ya Barani Afrika ya AFCON.  

 

Mheshimiwa Spika, ni kweli Tanzania itakuwa mwenyeji wa 

mashindano hayo ya AFCON.  Ndani ya Serikali tumeshaanza 

kukaa vikao mbalimbali. Mbali na vile vya maandalizi, tunakaa 

vikao ambavyo vinajadiliana kuhusu ni namna gani Tanzania 

itanufaika na kuwa mwenyeji wa mashindano hayo makubwa 

Barani Afrika. 

 

Mheshimiwa Spika, moja ya maeneo ambayo 

tumeyabainisha yatakuwa na faida ya moja kwa moja ni yale 

yanayowahusisha wafanyabiashara wadogo wadogo ambapo 

katika viwanja vyote ambavyo vitatumika kwa ajili ya mashindano 

na vile ambavyo vitatumika kwa ajili ya mazoezi, vitakuwa na 

mazingira ambayo yatawawezesha wafanyabiashara wadogo 

wadogo kuweza kunufaika na ujio wa wageni hawa ambao 

watashiriki katika mashindano. 

 

Mheshimiwa Spika, tunatarajia pia katika maeneo hayo ya 

viwanja vya mazoezi, ya viwanja vya mashindano barabara zake 

ziwe na taa ili kuwezesha wafanyabiashara wa hizi biashara 

ndogo ndogo kufanya biashara majira yote. Pia, kuwepo na 

matoleo ya namna ambavyo biashara hizo zinaweza zikafanyika 

katika maeneo hayo kwa njia ambayo wageni hawatalazimika 

kwenda kuzitafuta maeneo ya mbali. Kwa mfano, tuna vitu vya 

asili, tuna vitu vya vivutio, vitu vya kitamaduni, kuna vitu 

vinavyoweza kupatikana kwa uharaka ambavyo 

vinatengenezwa ndani ya nchi na vitu vingine mbalimbali. 

(Makofi) 

 

Mheshimiwa Spika, kwa hiyo, Wizara zinazohusika tayari 

wameshaanza kuandaa mikakati hiyo ikiwemo Wizara 

inayohusika na mambo ya biashara, mambo ya vijana, mambo 

ya Tawala za Mikoa na Serikali za Mitaa, Wizara ya Maliasili na 

Utalii pamoja na Wizara nyingine kama Maendeleo ya Jamii 

ambazo moja kwa moja zitakuwa na makundi ambayo 

yanaweza yakawa na bidhaa ambazo zitawaingizia kipato kwa 

kuuza kwa wageni watakaohusika, watakaoshiriki katika 

mashindano hayo. (Makofi) 

 

SPIKA: Ahsante, Mheshimiwa Waziri Mkuu.  Mheshimiwa Musa 

Mbuga. 

 

MHE. MUSA G. MBUGA: Mheshimiwa Spika, ninakushukuru 

sana kwa nafasi hii. Mheshimiwa Waziri Mkuu, Serikali imefanya 

kazi kubwa sana ya kuunganisha barabara zinazounganisha 

mikoa kwa kiwango cha lami. Sambamba na kazi kubwa hiyo 

iliyofanywa na Serikali, bado ipo mikoa michache ambayo 

haijaunganishwa kwa kiwango cha lami.  

 

Mheshimiwa Spika, je, ni upi mpango wa Serikali kuhakikisha 

hizi barabara chache zinazounganisha mikoa zinatengenezwa 

kwa kiwango cha lami ili kurahisisha usafiri na usafirishaji wa 

bidhaa mbalimbali kwa ajili ya kuchochea ukuaji wa uchumi? 

(Makofi) 

 

SPIKA: Mheshimiwa Waziri Mkuu. 

 

WAZIRI MKUU: Mheshimiwa Spika, nimpongeze Mheshimiwa 

Musa Mbuga, Mbunge wa Jimbo la Kisesa, Mkoa wa Simiyu, kwa 

swali zuri na ambalo linagusa moja kwa moja masuala 

yanayochochea ukuaji wa uchumi.  

 

Mheshimiwa Spika, utakumbuka kuwa awamu zote za 

Serikali ya Tanzania zimewekeza nguvu kubwa katika 

kutengeneza miundombinu ikiwemo barabara na madaraja ili 

kurahisisha usafirishaji wa bidhaa pamoja na watu kutoka eneo 

moja kwenda eneo lingine. 

 

Mheshimiwa Spika, Serikali ya Awamu ya Sita imefanya 

jitihada kubwa za kuweza kuhakikisha kwamba mikoa ambayo 

haijaunganishwa kwa barabara za lami inaunganishwa ili 

kuhakikisha kwamba mawasiliano pamoja na biashara katika 

mikoa hiyo inafanyika. Hadi sasa tuna mikoa michache ambayo 

bado kazi hiyo haijakamilika. 

 

Mheshimiwa Spika, ninatambua kutoka Katavi kwenda 

Rukwa kulikuwa bado na eneo ambalo halijaunganishwa kwa 

kiwango cha lami, lakini hadi tunavyoongea, mkandarasi yuko 

site kwa ajili ya kuunganisha Mkoa wa Rukwa na Katavi. Kadhalika 

kutoka Mkoa wa Katavi kwenda Kigoma kulikuwa na sehemu 

ambayo haijaunganishwa kwa kiwango cha lami fedha. 

 

Mheshimiwa Spika, kazi ya kuunganisha Mkoa wa Katavi 

kwenda Kigoma kwa sehemu ambayo ilikuwa bado haijapata 

mkandarasi, zoezi hilo litakamilika. Sehemu ambazo ziko na 

wakandarasi, kazi inaendelea kuhakikisha kwamba huko na 

kwenyewe kunaunganishwa. Kutoka Katavi kwenda Tabora 

imebaki sehemu za umaliziaji, kwani kazi kubwa imeshakamilika. Ni 

umaliziaji tu, barabara yote hiyo inakuwa ya lami sasa.  

 

Mheshimiwa Spika, muuliza swali ninajua kiu yake kubwa ni 

barabara ambayo inaunganisha sasa Mkoa wa Singida kupitia 

Mkalama, Daraja la Sibiti kwenda mpaka Meatu na baadaye 

kutawanyika kwenda Maswa na kwenda Bariadi na mpaka 

kuunganisha na Mkoa wa Mara. (Makofi) 

 

Mheshimiwa Spika, hiki kitakuwa ni moja ya kipaumbele 

kitakachofuata baada tu ya kuwa tumeshamaliza hili zoezi 

ambalo tulikubaliana Waheshimiwa Wabunge kwamba tumalizie 

barabara ambazo wakandarasi walikuwa wameshapunguza kasi 

ya utekelezaji, lakini pia tumalizie barabara ambazo zilishasainiwa 

mikataba ila walikuwa bado hawajapata malipo ya awali.  

Mheshimiwa Spika, tutaenda kwenye barabara ambazo ni 

za kipaumbele katika maeneo yetu, na Waheshimiwa Wabunge 

wote mlishaainisha barabara pamoja na miradi ambayo ni ya 

kipaumbele katika maeneo yenu. (Makofi) 

 

Mheshimiwa Spika, punde tutakapokuwa tumemaliza miradi 

ambayo ilikuwa inaendelea, ambayo kazi yake ilipungua kidogo 

na miradi ambayo mikataba ilishasainiwa ila wakandarasi 

walikuwa bado hawajapata malipo ya awali, tutakwenda 

kwenye barabara ambazo ni za kipaumbele ikiwemo hii ya 

kutokea Singida - Sibiti - Meatu kwenda mpaka Maswa na Bariadi 

hadi Mara; tuna barabara kama hii ya kutokea Mbeya kuja 

Chunya kwenda mpaka Itigi mpaka Mkiwa; tunayo barabara ya 

kutoka Handeni kwenda Kiteto - Kondoa - Kwamtoro mpaka 

Singida. (Makofi) 

 

Mheshimiwa Spika, kuna barabara ya kutoka Makete 

kwenda Mbeya na barabara nyingine nyingi ambazo 

Waheshimiwa Wabunge maeneo yote walishayaainisha 

zitakwenda kuwa kipaumbele kitakachofuata tu mara 

tutakapokuwa tumemaliza kufanya miradi ambayo ilikuwa 

imesimama simama iendelee na miradi ambayo ilishasainiwa 

mikataba ambayo ilikuwa bado haijaanza kufanya kazi malipo ya 

awali yatoke miradi yote ilendelee. Then, tutakwenda kwenye 

miradi hiyo iliyo ya kipaumbele ili kutekeleza sera hiyo ya 

kuunganisha mikoa na nchi jirani kwa kiwango cha lami. (Makofi) 

 

SPIKA: Ahsante, Mheshimiwa Waziri Mkuu. Mheshimiwa 

Bahati Ndingo. 

 

MHE. BAHATI K. NDINGO: Mheshimiwa Spika, ninakushukuru. 

Tunatambua kwa mujibu wa mitaala yetu ya elimu iliyopo nchini 

na utekelezaji wake, mwakani mwaka 2027 watoto wetu wa 

Darasa la Sita na la Saba wote watakwenda kufanya mtihani wa 

kuhitimu masomo yao ya shule ya msingi na hivyo tutakuwa na 

mzigo mkubwa sana wa kuanza kidato cha kwanza. Idadi 

itakuwa mara mbili ya ile ambayo imezoeleka.  

Mheshimiwa Spika, kwa kulingana na miundombinu iliyopo 

na mikakati ya kibajeti iliyopo, je, Serikali ina uwezo na mikakati 

gani ambayo imejiwekea kuhakikisha kwamba watoto wetu wote 

watakwenda kuanza kidato cha kwanza? Ninakushukuru sana. 

(Makofi) 

 

SPIKA:  Mheshimiwa Waziri Mkuu. 

 

WAZIRI MKUU: Mheshimiwa Spika, kwanza nimpongeze 

Mheshimiwa Mbunge kwa swali zuri kweli. Yeye ni mama, 

anawaza kuhusu watoto kuanza masomo, na wote waanze 

masomo bila kuathiriwa na utekelezaji wa mitaala mipya.  

 

Mheshimiwa Spika, kipengele cha swali kinachosema je, 

Serikali imejidhatiti na ina uwezo wa kutekeleza jambo hilo, 

nimhakikishie Mheshimiwa Mbunge, ndiyo. Serikali imejipanga kwa 

jambo hilo, imejidhatiti na hatuna mashaka kwamba tutatekeleza 

kikamilifu jambo hilo. (Makofi) 

 

Mheshimiwa Spika, katika Serikali ya Awamu ya Sita, awamu 

ya kwanza ya Awamu ya Sita, Mheshimiwa Rais, Dkt. Samia Suluhu 

Hassan alijenga madarasa takribani 79,000, alijenga shule za 

msingi zaidi ya 2,700, na alijenga shule za sekondari zaidi 1,300. 

Hiyo inatupa confidence, itatupa kujiamini kwamba hata hili la 

kwenda kuanza kutekeleza mitaala mipya litawezekana. (Makofi) 

 

Mheshimiwa Spika, tathmini imeshafanyika na kila kona 

nilikopita nimewaelekeza Wakuu wa Mikoa pamoja na timu zote 

za Serikali za Mitaa kufanya tathmini na kufanya maoteo ya 

mahitaji haya ambayo Mheshimiwa Mbunge ameyasema.  

 

Mheshimiwa Spika, jana nilisema hapa kwamba tulikuwa 

tukiongelea kuwa na sekondari kila kata, lakini kwa sasa 

tunapoongelea kuwa na elimu ya lazima mpaka kidato cha nne, 

kimsingi tunaongelea kuwa na sekondari kila Kijiji. Kwa maana 

hiyo, tutakuwa na uhitaji wa nyongeza ya madarasa matatu kwa 

kila kijiji ili kuchukua yale saba yaliyokuwepo, tuongeze matatu, ili 

tuwe na madarasa 10. Katika baadhi ya maeneo watoto ni wengi 

huenda uhitaji wa madarasa ukawa mkubwa kuliko huo.  

Mheshimiwa Spika, kwa hiyo, kwa tathmini ya haraka 

tutahitaji takribani madarasa mapya zaidi ya elfu ishrini na tatu 

kama na mia mbili hivi na tutakuwa tunahitaji maabara mpya 

zaidi ya elfu tisa kama na mia tatu hivi. Tayari tulishafanya maoteo 

ya rasilimali ambapo patahitajika takribani trilioni moja na sehemu 

hivi kwa ajili ya kutekeleza programu hiyo. 

 

Mheshimiwa Spika, tumeotea pia idadi ya wanafunzi, kwa 

kuwa kwa sasa waliokuwa wanajiunga na kidato cha kwanza 

ilikuwa takribani 900,000 kwenda 1,000,000, lakini kwa uhitaji huo 

wa madarasa mawili kuanza kwa mara moja kama ambavyo 

Mheshimiwa Mbunge amesema, tutakuwa na watoto 

wanaotakiwa kuanza kidato cha kwanza takribani 3,000,000 hivi.  

 

Mheshimiwa Spika, kwa hiyo, kuna nyongeza ya kama 

2,000,000 kwenye idadi ambayo tulikuwa tukiipokea kwa kila 

mwaka. Kwa hiyo, tumekadiria haya mahitaji ya rasilimali na tayari 

hata sasa tumeanza kujenga shule za aina hiyo ambazo zinafuata 

muundo huo. 

 

Mheshimiwa Spika, hata nilipokuwa Katavi nilikagua shule 

mojawapo ambayo ina shule ya msingi pale pale na shule ya 

sekondari pale pale ambapo shule za aina hiyo tayari 

zimeshajengwa kama 6,000 hivi ambazo zinaunganisha katika 

compound moja shule ya msingi na sekondari pale pale.  

 

Mheshimiwa Spika, kwa hiyo, tutaendelea kujenga zile 

nyingine zinazopungua huku tukitambua kwenye makao makuu 

ya kata tulipokuwa na shule za sekondari za kata, maana yake 

tayari tutakuwa na shule za msingi ambayo iko pale pale kwenye 

kijiji ambacho ni makao makuu ya kata, lakini tuna sekondari 

ambayo ilikuwepo pale pale. 

 

Mheshimiwa Spika, ambapo tuna sekondari takribani 5,000 

ukiondoa zile ambazo zina kidato cha sita huenda tukawa na 

sekondari kwenye 3,000 kwenda 4,000 ambazo ziko kwenye 

makao makuu ya kata.  Kwa hiyo, hizo na zenyewe zitatufanya 

kuwa na madarasa ambayo yanaweza, kwa mpito yakatekeleza 

mkakati huu kwamba tuna sekondari pale na tuna shule ya msingi 

katika kijiji husika. 

 

Mheshimiwa Spika, kwa hiyo, katika maeneo ambayo sasa 

hatuna shule za sekondari, tutalazimika kuongeza madarasa 

matatu matatu ili kuweza kukidhi uhitaji wa madarasa hayo 

pamoja na maabara. 

 

Mheshimiwa Spika, Mheshimiwa Rais anatambua pia 

kwamba shule siyo madarasa tu, na shule siyo maabara tu, na 

shule siyo madawati tu, ndiyo maana pia Mheshimiwa Rais 

ameendelea kutoa vibali vya ajira, na ndani ya siku 100 za 

uongozi wake tayari walimu 7,000 wameshaajiriwa na kupelekwa 

katika vituo vya kazi na vibali vingine vilivyatoka ambapo kazi hiyo 

itaendelea kuhakikisha kwamba tunaenda sambamba na 

miundombinu, pia na walimu wa kuwafundisha watoto. (Makofi) 

 

SPIKA: Ahsante sana Mheshimiwa Waziri Mkuu. Nilikuwa 

ninamtazama Mheshimiwa Sigrada. Umesikia madarasa 

yaliyojegwa hayo 79,000? Kazi ya Mama hiyo, ukaiseme jimboni. 

(Makofi) 

 

Mheshimiwa Waziri Mkuu, ninakushukuru sana kwa majibu 

mazuri. Muda wa maswali yako umekwisha. (Makofi) 

 

Waheshimiwa Wabunge, maelekezo ya Kiti kwa Serikali, 

halmashauri zote zilizokaidi agizo la Serikali la kununua dawa za 

Malaria, vimelea vya Malaria na kusababisha magonjwa haya 

kuendelea kuumiza Watanzania na fedha zimetolewa, Bunge 

linataka orodha ya halmashauri hizi, isizidi saa nane mchana 

tarehe 8. Halmashauri zote zilizokaidi agizo hili, kabla ya saa nane 

mchana tarehe 8, orodha iwe imeshafika kwa Ofisi ya Katibu wa 

Bunge. Wale wote ambao watathibitika kwa njia moja, ya pili 

kukaidi, au kudharau, hatua kali sana zitachukuliwa juu yao. 

(Makofi) 

 

Waheshimiwa Wabunge, Mwenyekiti wa Kamati ya Kudumu 

ya Bunge, Nishati na Madini, anaomba kuwatangazia Wajumbe 

wa Kamati ya Kudumu ya Bunge, Nishati na Madini, kwamba 

kutakuwa na Kikao cha Kamati leo saa tano asubuhi katika 

Ukumbi wa Msekwa D.  

 

Kikao hicho mahususi ni kwa ajili ya kujadili maagizo ya Spika 

kuhusu suala la mwenendo na hali ya upatikanaji wa mafuta 

nchini. Kamati inawaalika Wabunge wengine ambao sio 

Wajumbe wa Kamati ambao watapenda kushiriki majadiliano ya 

awali ya suala hilo muhimu. 

 

Kwa hiyo, sasa ninamwita Naibu Spika aendelee na kikao 

kwa ratiba zilizopangwa leo.  

 

Hapa Naibu Spika (Mhe. Daniel B. Sillo) Alikalia Kiti 

 

NAIBU SPIKA: Waheshimiwa Wabunge, tunaendelea na 

ratiba yetu. 

 

Katibu. 

 

NDG. BARAKA I. LEORNAD - KATIBU WA BUNGE: 

 

MASWALI YA KAWAIDA 

 

NAIBU SPIKA: Maswali ya Kawaida, tunaanza na Ofisi ya 

Waziri Mkuu, Mheshimiwa Engineer Chacha Mwita Wambura, 

Mbunge wa Geita Mjini, sasa aulize swali lake. 

 

Na. 11 

 

Ujenzi na Ukarabati wa Mitaro Maeneo ya Mbugani  

na Kivukoni – Geita 

 

MHE. CHACHA M. WAMBURA aliuliza:- 

 

Je, Serikali ina mpango gani wa kujenga na kukarabati 

mitaro katika Mitaa ya Mbugani na Kivukoni Geita ili kupunguza 

athari za mafuriko? 

NAIBU SPIKA: Mheshimiwa Naibu Waziri, Ofisi ya Waziri Mkuu, 

Mheshimiwa Kwagilwa, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO) alijibu:- 

 

Mheshimiwa Naibu Spika, kwa niaba ya Waziri wa Nchi, Ofisi 

ya Waziri Mkuu, TAMISEMI, ninapenda kujibu swali la Mheshimiwa 

Engineer Chacha Mwita Wambura, Mbunge wa Geita Mjini, kama 

ifuatavyo:- 

 

Mheshimiwa Naibu Spika, baadhi ya maeneo ya Mbugani 

na Kivukoni yana uelekeo wa maji mengi, hivyo hutokea mafuriko 

hasa nyakati za mvua nyingi. Ili kukabiliana na hali hiyo, tarehe 12 

Disemba, 2025 ilifanyika tathmini ya awali kubaini chanzo cha 

mafuriko yanayotokea hasa nyakati za mvua za masika pamoja 

na kujiridhisha na hali ya miundombinu iliyopo hususan uwezo wa 

mitaro inayotiririsha maji katika maeneo hayo. 

 

Mheshimiwa Naibu Spika, tathmini hiyo ilibaini uhitaji wa 

upanuzi wa baadhi mitaro ili kuruhusu maji mengi yaweze kupita 

kwa urahisi kuanzia eneo la stendi kuu ya mabasi kuelekea katika 

maeneo ya Mbugani hadi Kivukoni. 

  

Mheshimiwa Naibu Spika, TANROADS kupitia kwa 

Mkandarasi Ms. Yamma Contractors Co. Ltd anaendelea na 

upanuzi wa mitaro hasa katika maingilio ya maji maeneo ya 

Shilabela pembezoni mwa barabara kuu ya Mwanza – Geita kwa 

gharama ya shilingi milioni 460.  

 

Mheshimiwa Naibu Spika, shughuli hiyo kwa mujibu wa 

mkataba inatarajiwa kukamilika tarehe 15 Mei, 2026. Aidha, 

Wakala ya Barabara za Vijijini na Mijini (TARURA) inaendelea 

kufanya tathmini ya kina kubainisha gharama za upanuzi wa 

mitaro katika maeneo ya Mbugani na Kivukoni. Baada ya tathmini 

hiyo ambayo itakamilika mwezi Mei, 2026 Serikali itaanza upanuzi 

wa mitaro hiyo kulingana na upatikanaji wa fedha. 

 

NAIBU SPIKA: Mheshimiwa Chacha, swali la nyongeza. 

MHE. CHACHA M. WAMBURA: Mheshimiwa Naibu Spika, 

ahsante kwa kunipa nafasi niweze kuuliza maswali mawili ya 

nyongeza.  

 

Mheshimiwa Naibu Spika, kwanza, ninamshukuru na 

kumpongeza Mheshimiwa Naibu Waziri kwa majibu mazuri ya 

Serikali ambayo ameyatoa, lakini pamoja na hayo ninaomba 

niweze kuuliza maswali mawili ya nyongeza. 

 

Mheshimiwa Naibu Spika, maeneo haya ya Mbugani na 

Kivukoni ni maeneo ambayo kwa kweli yamekaliwa na wakazi wa 

Geita, lakini ni maeneo ambayo ni ya kibiashara, na kwa sababu 

hiyo, sasa ningependa kufahamu, je, Serikali haioni haja ya kuja 

na mpango wa dharura ili kuhakikisha kwamba tunakabiliana na 

changamoto hii ikizingatiwa kwamba imeshadumu kwa muda 

mrefu, wananchi wa maeneo haya wamekuwa wakipata hii 

changamoto kila mvua za masika zinapokuwa zinanyesha? 

 

Mheshimiwa Naibu Spika, ninaomba kuuliza swali dogo la pili 

la nyongeza kwa Mheshimiwa Naibu Waziri. Ninawashukuru 

kwamba tulipata Mradi wa TACTIC wa barabara wenye urefu wa 

kilometa 17 pale Mjini Geita na barabara za nguzo mbili 

Mwatulole, nguzo mbili Mkolani na Nyankumbu mpaka Uwanja.  

 

Mheshimiwa Naibu Spika, pamoja na kupata mradi huu, 

umekuwa ukisuasua kwa muda mrefu. Mwanzoni ulikuwa uishe 

mwaka 2025 mwezi wa Pili, lakini mkandarasi hakuutimiza, 

akaongezewa muda amalize mwezi wa Kumi, lakini bado mwezi 

wa Kumi mkandarasi hakumaliza. 

 

Mheshimiwa Naibu Spika, ningetamani kufahamu sasa, 

Serikali ina mpango gani na inatoa kauli gani ili kuhakikisha 

kwamba inamsimamia yule mkandarasi ili mwisho wa siku hii kazi 

iweze kwisha na wananchi wa Geita Mjini waweze kufaidika na 

mradi huu ambao umeletwa na umechukua muda mrefu? 

(Makofi) 

 

NAIBU SPIKA: Mheshimiwa Naibu Waziri, majibu. 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, kuhusu mpango wa dharura wa ujenzi wa mitaro 

eneo la Mbugani na Kivukoni, eneo hili tayari upo mtaro ambao 

ndiyo tumebainisha kwenye tathmini kwamba unahitaji 

kupanuliwa, lakini maeneo ambako mtaro huu unapita wapo 

wananchi ambao wamejenga karibia na mtaro huu. Upanuzi wa 

mtaro huu utatutaka na unatulazimu kwa kweli kuwahamisha 

baadhi ya wananchi ambao wapo karibu na mtaro huu ili tupate 

nafasi ya kuupanua. 

 

Mheshimiwa Naibu Spika, Serikali kupitia halmashauri yetu 

pale Geita Mjini, mwaka wa fedha huu ambao tunapitisha bajeti 

yake, tumetenga shilingi milioni 200 kwa ajili ya kuhamisha 

wananchi hawa ambao ni kama nyumba mbili, tatu au nne hivi ili 

waweze kupisha na tuweze kufanya upanuzi wa mtaro huo. 

 

Mheshimiwa Naibu Spika, ni kweli kwamba tunao Mradi wa 

TACTIC ambao ulikuwa awamu ya kwanza miongoni mwa ile miji 

12 ambayo tulisaini mikataba 24 ilikuwa ni Geita Mjini. Ni kweli 

mkandarasi amekuwa akisuasua na Serikali iliamua kuchukua 

hatua kali za kuvunja mkataba ule baadaye tulipofanya 

mazungumzo naye ya kina, tulikubaliana mambo yafuatayo na 

mkandarasi huyo:- 

 

Mheshimiwa Naibu Spika, kwanza, tulikubaliana aongeze 

vifaa eneo la kazi, aongeze wataalamu eneo la kazi lakini na 

ahakikishe kuna flow ya fedha kwenye eneo la kazi. Siyo hivyo tu, 

tumekubaliana kwamba ili aendelee kukamilisha kazi hiyo, 

tutamkata fedha (liquidation damage) shilingi bilioni 2.2.  

 

Mheshimiwa Naibu Spika, baada ya kuwa amekubali 

masharti yetu, mkandarasi huyo hivi sasa ameshaanza kazi kwa 

kasi na anaendelea, na hata mpaka jana, alikuwa na material ya 

lami yanayotosha kuweka kilometa 11 zaidi. 

 

Mheshimiwa Naibu Spika, kwa hiyo, nimtoe wasiwasi 

Mheshimiwa Mbunge pamoja na wananchi wa Geita Mjini 

kwamba mradi huu sasa utakwenda kukamilika, na lengo la 

Mheshimiwa Rais, Dkt. Samia Suluhu Hassan la kuweka shilingi 

bilioni 22 kwenye mradi huu, litakwenda kutimia. 

 

NAIBU SPIKA: Mheshimiwa Naibu Spika, ahsante. 

Mheshimiwa Benjamin Lukubha, swali la nyongeza. 

 

MHE. BENJAMIN L. NGAYIWA: Mheshimiwa Naibu Spika, 

ninashukuru sana kwa kunipatia nafasi ya kuuliza swali la 

nyongeza.  

 

Mheshimiwa Naibu Spika, Mkandarasi wa ujenzi wa 

barabara za TACTIC pale Kahama Mjini (Sichuan) alisitishiwa 

mkataba wake baada ya kusuasua na kuchelewa kukamilisha 

mradi huo ndani ya muda. Mchakato wa kuanza kutafuta 

mkandarasi mpya umeanza. Sasa swali langu kwa Mheshimiwa 

Naibu Waziri, ni lini mchakato huo wa kumpata mkandarasi mpya 

utakamilika ili barabara za pale Kahama ambazo zimekuwa kero 

sana kipindi hiki cha mvua ziweze kuanza kujengwa? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, ni kweli kwamba pale Kahama palikuwa na 

mkandarasi huyu huyu ajulikanaye kama Sichuan. Baada ya 

kuwa amesuasua kwa muda mrefu, Serikali iliamua kusitisha, na 

kwa kweli iliamua kuvunja mkataba. Tulivunja mkataba huo na 

tumeelekeza kwamba mkandarasi apatikane ndani ya mwezi 

mmoja na nusu toka tarehe ya kuvunjwa kwa mkataba huo. 

 

Mheshimiwa Naibu Spika, nimhakikishie Mheshimiwa 

Benjamin, Mbunge wa Kahama, chini ya usimamizi wa Serikali ya 

Mheshimiwa Dkt. Samia Suluhu Hassan barabara hiyo itakwenda 

kujengwa na kukamilika ili wananchi wa Kahama waweze 

kutumia barabara hizo. 

 

NAIBU SPIKA: Ahsante. Waheshimiwa tunaendelea na 

Mheshimiwa Juma Ramadhan Mustafa, Mbunge wa Igalula, sasa 

aulize swali lake. 

Na. 12 

 

Ujenzi wa Daraja la Loya 

 

MHE. JUMA R. MUSTAFA aliuliza: - 

 

Je, Serikali ina mpango gani wa kuanza ujenzi wa Daraja la 

Loya ili liweze kupitika muda wote na kuruhusu shughuli za kijamii? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO) alijibu: - 

 

Mheshimiwa Naibu Spika, kwa niaba ya Waziri wa Nchi, Ofisi 

ya Waziri Mkuu, TAMISEMI, ninapenda kujibu swali la Mheshimiwa 

Juma Ramadhani Mustafa, Mbunge wa Igalula, kama ifuatavyo: - 

 

Mheshimiwa Naibu Spika, katika mwaka wa fedha 2021/2022 

Serikali ilitoa shilingi milioni 318.9 kwa ajili ya kumlipa Mhandisi 

Mshauri aliyefanya upembuzi yakinifu wa ujenzi wa Daraja hilo la 

Loya pamoja na madaraja mengine manne katika barabara 

hiyo.  

 

Mheshimiwa Naibu Spika, kazi ya usanifu imekamilika 

ambapo shilingi bilioni 26.68 zinahitajika kuweza kujenga daraja 

hilo lenye urefu wa meta 80 pamoja na madaraja mengine 

madogo manne. Taarifa zote za usanifu pamoja Kibali cha 

Mazingira kutoka NEMC tayari kimeshapatikana kwa ajili ya 

kuruhusu ujenzi huo.  

 

Mheshimiwa Naibu Spika, katika mwaka wa fedha 

2025/2026, Serikali imetenga shilingi bilioni 10 kupitia Mradi wa 

Urejeshaji wa Miundombinu katika maeneo yaliyoathirika na 

maafa ya mvua za mwaka 2024, chini ya ufadhili wa Benki ya 

Dunia.  

 

Mheshimiwa Naibu Spika, aidha, ujenzi wa madaraja 

mengine manne utafanyika kadiri fedha zitakapopatikana. Kwa 

sasa TARURA ipo katika hatua ya mwisho ya kumpata Mhandisi 

Msimamizi wa kazi hiyo na kazi ya ujenzi wa daraja hilo inatarajiwa 

kuanza kabla ya mwezi Mei, 2026. 

 

Mheshimiwa Naibu Spika, ninaomba kuwasilisha. 

 

NAIBU SPIKA: Mheshimiwa Juma Ramadhani Mustafa swali la 

nyongeza. 

 

MHE. JUMA R. MUSTAFA: Mheshimiwa Naibu Spika, kwanza 

kabisa ninapenda niipongeze Serikali kwa kazi nzuri ambayo 

inaendelea kuzifanya.  

 

Mheshimiwa Naibu Spika, nilikuwa ninaomba kuuliza maswali 

mawili ya nyongeza. Kwa kuwa Kata ya Loya ni kata ya kimkakati 

kiuchumi katika Jimbo la Igalula imepakana na kata sita, lakini pia 

imepakana na Halmashauri ya Igunga na Halmashauri ya Ikungi 

Mkoa wa Singida.  

 

Mheshimiwa Naibu Spika, je, Serikali haioni haja sasa ya 

kupitia hizi barabara zilizopo ndani ya Kata ya Loya na kuweza 

kubaini maeneo korofi na ili kuweza kuyaunganisha kwenye bajeti 

ya ujenzi wa daraja hili, kwani tukienda kuwekeza hizi shilingi bilioni 

10 kwa ajili ya ujenzi wa daraja hili, kama kuna maeneo mengine 

yatakuwa hayapitiki kirahisi, hatutakuwa tumeweka tija zaidi 

katika uwekezaji huu ambao Serikali inakwenda kuwekeza shilingi 

bilioni 10. 

 

Mheshimiwa Naibu Spika, swali la pili. Ni lini mkandarasi 

msimamizi atapatikana? Ni lini ujenzi utakwenda kuanza kwa 

daraja hili la Loya? Ahsante. 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, kama ambavyo nimejibu kwenye swali langu la 

msingi, tayari Serikali imeshaanza kutenga fedha, na wote 

tunafahamu kwamba ujenzi unakua hatua kwa hatua. Kwa hiyo, 

tukitenga shilingi milioni 318 kwa ajili ya kufanya usanifu, ndiyo 

maana tumeweza kujua gharama halisi za madaraja yote 

Matano; kubwa moja na yale madogo manne kwa gharama ya 

shilingi bilioni 26.68.  

 

Mheshimiwa Naibu Spika, kwenye mwaka wa fedha huu 

unaokuja tutakwenda kuzijenga Barabara ya Loya, lakini siyo tu 

barabara hiyo, kwenye jimbo la Mheshimiwa Mbunge 

tunakwenda kujenga Barabara ya Esuli Minyenze, vilevile 

Barabara ya Mwisole - Minyeze - Nyahua, Barabara ya Malongo – 

Mabeshi; na kwenye hilo daraja, linaunganishwa na Barabara ya 

kutoka Mabeshi pamoja na kutoka Miswaki. 

 

Mheshimiwa Naibu Spika, kwa hiyo, nimhakikishie 

Mheshimiwa Mbunge kwamba Serikali imejipanga kikamilifu 

kujenga barabara hizo ili wananchi wa Igalula waweze kunufaika 

nazo. 

 

Mheshimiwa Naibu Spika, kwenye swali la pili kama 

nilivyosema kwenye swali la msingi, tupo hatua za mwisho za 

manunuzi za kumpata Mhandisi Msimamizi. Muda wowote kuanzia 

mwezi Mei, kama nilivyosema, tutakuwa tumeshapata 

mkandarasi na ujenzi utakuwa unaanza. 

 

NAIBU SPIKA: Mheshimiwa Emanuel Nuwas, swali la 

nyongeza. 

 

MHE. DKT. EMANUEL Q. NUWAS: Mheshimiwa Naibu Spika, 

ninashukuru kwa kupata nafasi ya kuuliza swali la nyongeza. 

 

Mheshimiwa Naibu Spika, katika Jimbo la Mbulu Vijijini, kuna 

Barabara ya Geterer kupitia Hydarer kwenda Orbesh ambayo 

inaunganisha halmashauri tatu: Halmashauri ya Wilaya ya Mbulu 

Vijijini; Halmashauri ya Hanang; na Halmashauri ya Babati Vijijini.  

 

Mheshimiwa Naibu Spika, tuna Kivuko cha Dagay au 

Hydarer ambacho kimekuwa kikishidwa kuhimili maji. Katika msimu 

huu wa mvua imesababisha kukwamisha wananchi kusafiri 

ikiwemo wagonjwa kwa zaidi ya mara 10, na pia maji yalipovuka 

yaliathiri nyumba zaidi ya 10 na kuathiri mali za wananchi. Je, 

Serikali ina mpango gani wa kujenga daraja katika eneo hilo ili 

kuweza kuwasaidia wananchi hawa? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, barabara ambayo ameitaja Mheshimiwa Mbunge 

wa Mbulu Vijijini, ni barabara muhimu kwenye eneo lile. 

Mheshimiwa Waziri Mkuu alifanya ziara kwenye Mkoa wa 

Manyara na eneo hilo la Mbulu na sisi TAMISEMI tuliambatana 

naye.  

 

Mheshimiwa Naibu Spika, tunaielewa changamoto hiyo 

anayoizungumza Mheshimiwa Mbunge, na barabara hii 

inakwenda kwenye Hospitali ya Haydom ambayo ni Hospitali ya 

Rufaa, hospitali muhimu sana kwenye Mkoa huo wa Manyara.  

 

Mheshimiwa Naibu Spika, kama ambavyo Mheshimiwa 

Waziri Mkuu alishaitolea maelekezo barabara hii, tumeichukua 

kwenye bajeti zetu na kwa kweli inakwenda kujengwa kama 

ambavyo kiongozi wetu ameahidi. 

 

NAIBU SPIKA: Mheshimiwa Arif Premji, swali la nyongeza. 

 

MHE. ARIF S. PREMJI: Mheshimiwa Naibu Spika, ahsante sana. 

Mheshimiwa Waziri, Kijiji cha Namuhi na Kijiji cha Mnyija, katikati 

hapo kuna daraja ambalo limeathirika na kuharibika sana 

kutokana na athari za mvua na hapa tunapoongea sasa hivi 

wananchi wengi pamoja na wanafunzi wanapitia tabia hiyo ya 

hilo daraja kuvunjika. Je, Serikali ina mpango gani wa haraka wa 

kuwasaidia wananchi na wanafunzi hao waweze kupata hiyo 

access kwa ajili ya kupita? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, baada ya mvua nyingi kunyesha maeneo mengi ya 

nchi yetu, Serikali kupitia TARURA tumeendelea kufanya tathmini 

ya maeneo yote ambayo yameathirika na mvua na ndani ya 

Serikali tunaendelea kujipanga kwa ajili ya kupata fedha ili tuweze 

kukabiliana na changamoto hii ya kukatika kwa barabara 

ambayo imeletwa na neema ya mvua. 

 

Mheshimiwa Naibu Spika, niwahakikishie Wabunge wote, 

maeneo yote ambayo yameathirika, Serikali inayafuatilia kwa 

ukaribu kwa kufanya tathmini na tunajipanga kwa ajili ya 

kuyafanyia matengenezo. 

 

NAIBU SPIKA: Mheshimiwa Saashisha Mafuwe, swali la 

nyongeza. 

 

MHE. SAASHISHA E. MAFUWE: Mheshimiwa Naibu Spika, 

ahsante. Hivi karibuni mvua imenyesha na kusababisha mafuriko 

Wilaya ya Hai na kufanya Mto Mbuguni ufurike maji. Wananchi 

wanavuka kutoka Wilaya ya Hai kwenda Simanjiro kwa kutumia 

boti ilhali mto ule una mamba wakali. Je, Serikali ina mpango gani 

angalau kwa dharura kujenga daraja la kuunganisha Kijiji cha 

Tindigani, Kitongoji cha Bonza na Wilaya ya Hai kwenda Simanjiro 

ili wananchi waweze kupata huduma?  

 

Mheshimiwa Naibu Spika, wanafunzi sasa hivi wanavushwa 

kwa boti ambayo ni hatari sana. Ninaomba Serikali itupatie 

mpango sasa wa kujenga daraja hili. 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, kama ambavyo nimetangulia kujibu kwenye maswali 

ya nyongeza yaliyotangulia, maeneo yote ambayo yameathirika 

na mvua likiwemo eneo ambalo ameuliza Mheshimiwa Mbunge 

Saashisha linalounganisha Hai pamoja na Simanjiro, Serikali 

itakwenda kufanya matengenezo ili kurejesha huduma wananchi 

waendelee kupita kwenye maeneo hayo.  

Mheshimiwa Naibu Spika, kwenye Jimbo la Hai, mbali na 

dharura hii ambayo Mheshimiwa Mbunge ameizungumza hapa, 

Serikali inafanya kazi kubwa ya kurekebisha miundombinu ya 

barabara iliwemo na kutengeneza barabara ya kutoka Spencon 

– Mabogini – Kahe mpaka Chekereni. 

 

NAIBU SPIKA: Waheshimiwa Wabunge, ninawaona mpo 

wengi na muda wetu umekimbia sana.  

 

Mheshimiwa Waitara, swali la nyongeza. 

 

MHE. MWITA M. WAITARA: Mheshimiwa Naibu Spika, 

ninashukuru kwa nafasi. Katika Jimbo la Tarime Vijijini, barabara 

nyingi ambazo zilipangwa mwaka wa fedha ambao tunamaliza, 

fedha zilikwenda TARURA. Hivi ninavyozungumza, kata zangu zaidi 

ya 10 hakuna mawasiliano kabisa.  

 

Mheshimiwa Naibu Spika, tumefanya tathmini, inatakiwa 

shilingi bilioni 2.3 ili kurejesha mawasiliano kwa wananchi. Nini 

mpango wa dharura wa Serikali kurejesha mawasiliano katika 

Jimbo la Tarime Vijijini ili kupunguza malalamiko ya wananchi 

wangu? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, kwanza nimpe pole Mheshimiwa Mbunge wa Tarime 

Vijijini pamoja na wananchi wa Tarime Vijijini kwa adha hiyo 

kubwa ambayo wameipata ya kuathirika kwa barabara ndani ya 

kata 10. Jambo hili ni jambo kubwa. Kwa niaba ya Waziri wa 

TAMISEMI nimwelekeze Meneja wa TARURA mkoa huo afike 

maeneo yale na tupate tathmini hiyo haraka iwezekanavyo. 

(Makofi) 

 

NAIBU SPIKA: Ahsante. Mheshimiwa Hawa Subiri Mwaifunga, 

Mbunge wa Tabora Mjini, sasa aulize swali lake. 

Na. 13 

 

Ujenzi wa Barabara ya Kutoka Kata ya Uyui - Kakola - Ikomwa 

 

MHE. HAWA S. MWAIFUNGA aliuliza: - 

 

Je, Serikali ina mpango gani wa kujenga Barabara ya kutoka 

Kata ya Uyui - Kakola hadi Ikomwa? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO) alijibu: - 

 

Mheshimiwa Naibu Spika, kwa niaba ya Waziri wa Nchi, Ofisi 

ya Waziri Mkuu, TAMISEMI ninapenda kujibu swali la Mheshimiwa 

Hawa Subira Mwaifunga, Mbunge wa Tabora Mjini, Mbunge wa 

Jimbo, kama ifuatavyo: - 

 

 Mheshimiwa Naibu Spika, Wilaya ya Tabora ina mtandao 

wa barabara wa jumla ya kilometa 775.64. Kati ya hizo, kilometa 

61.9 ni tabaka la lami, kilometa 143.52 ni tabaka la changarawe. 

Barabara hii ya Uyui – Kakola – Ikomwa yenye Urefu wa kilometa 

19 inaunganisha Kata tatu za Uyui - Kakola na Ikomwa. 

 

Mheshimiwa Naibu Spika, kwenye bajeti ya mwaka 

2021/2022 barabara hii imetengewa fedha ya ukarabati. 

Mkandarasi wa kutekeleza kazi hii anaitwa AHAM Investment 

Company Limited ambapo kwa sasa yupo katika hatua za awali 

za kuanza kazi ambayo itadumu kwa mkataba wa miezi sita. 

 

Mheshimiwa Naibu Spika, ninaomba kuwasilisha. 

 

NAIBU SPIKA: Mheshimiwa Hawa Subira Mwaifunga, swali la 

nyongeza. 

 

MHE. HAWA S. MWAIFUNGA: Mheshimiwa Naibu Spika, 

ninakushukuru. Pamoja na majibu ya Serikali, barabara hii 

inaunganisha kata tatu ambazo ni kata za pembezoni na 

wananchi wale wanategemea kilimo na mifugo. Barabara hii ni 

barabara ambayo wanaitumia zaidi kwa ajili ya kujipatia kipato 

kwenye maeneo yao kuja mjini kwa ajili ya kuuza mazao yao, 

lakini pia na mifugo yao.  

 

Mheshimiwa Naibu Spika, Serikali sasa haioni umefika wakati 

wa kuhakikisha wanaiboresha barabara hii ili kuwasadia 

wananchi wetu wa kata hizo katika majukumu yao ya kila siku? 

 

Mheshimiwa Naibu Spika, swali langu la pili. Mheshimiwa 

Naibu Waziri, anaonaje basi baada ya kumaliza shughuli zetu za 

Bunge tuweze kuongozana ili akaone barabara zote za Jimbo la 

Tabora Mjini ambazo zinahitaji ukarabati, lakini pia, zinahitaji 

ujenzi, ili wananchi wetu waweze kujiinua kiuchumi kutokana na 

barabara hizo? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, ninakubaliana na Mheshimiwa Mbunge kwamba, 

barabara hii inaunganisha kata tatu; Kata ya Uyui, Kakola pamoja 

na Ikomwa na kwamba, wananchi wa maeneo haya 

wanajishughulisha na shughuli za kilimo pamoja na ufugaji.  

 

Mheshimiwa Naibu Spika, barabara hii ni muhimu sana 

kwao, kwa ajili ya kupeleka mazao kwenye maeneo ya masoko 

na kwenda kwenye shughuli zao mbalimbali za kiuchumi, ndiyo 

maana Serikali kwa kutambua umuhimu wa barabara hii, 

tumeweka mkandarasi, tayari yupo site, lakini mkandarasi huyo 

alikuwa na package karibia tatu, na hii ilikuwa ni ya nne. Kwa 

hiyo, ameshaanza kazi.  

 

Mheshimiwa Naibu Spika, kwenye zile package nyingine 

anatengeneza makalavati eneo la Kipela, Itema na Tumbi. 

Anataengeneza makalavati eneo la Kiloleni kwenda Magoweko, 

lakini vivyo hivyo anatengeneza mifereji ya karibia mita 800 

kwenye Barabara ya Magereza kwenda Timukeni. Atakapomaliza 

tu maeneo haya ambayo ameanzanayo atahamia kwenye 

barabara hii muhimu inayounganisha kata hizi tatu. 

 

Mheshimiwa Naibu Spika, kuhusu kuambatana na 

Mheshimiwa Mbunge, naomba kukujulisha, niko tayari hata sasa. 

(Makofi) 

 

NAIBU SPIKA: Mheshimiwa Salma Kikwete, swali la nyongeza. 

 

MHE. SALMA R. KIKWETE: Mheshimiwa Naibu Spika, ahsante 

sana. Awali ya yote naomba nimshukuru Mwenyezi Mungu. 

Baada ya kumshukuru Mwenyezi Mungu, nachukua nafasi hii 

kusema ya kwamba, mvua ni baraka na mvua ni neema kutoka 

kwa Mwenyezi Mungu.  

 

Mheshimiwa Naibu Spika, pamoja na neema hiyo, mvua 

inaponyesha kwa wingi inaleta madhara katika maeneo 

mbalimbali nchini. Kwa hiyo, nawapa pole sana Waheshimiwa 

Wabunge wote ambao wamekumbwa na kadhia hii, na 

Watanzania kwa ujumla. Sambamba na hili, nawapa pole 

Wanamchinga wa Jimbo zima la Mchinga ambao wamepatwa 

na maafa hayo. 

 

Mheshimiwa Naibu Spika, swali langu ni kwamba, nina 

barabara inayotoka Kitomanga, pale Mkwajuni, kuelekea 

Mipingo – Nyangara. Kutokana na mvua hizi, barabara ile 

imeharibika yote, madaraja yote yamevunjika, na ni barabara 

muhimu sana kwa uchumi wa nchi kwa sababu, tunazalisha 

korosho na ufuta kule. Baada ya muda mfupi ufuta utavunwa. 

Kwa hiyo, ina maana kwamba, hatutakuwa na barabara ya 

kusafirisha ufuta kutoka kule unakolimwa mpaka kwenye maeneo 

yale. 

 

Mheshimiwa Naibu Spika, sasa nini mpango au mkakati wa 

Serikali wa haraka kuhakikisha kuwa barabara hii inatengewa 

fedha ya haraka, ili kuweza kuinusuru na wananchi kuleta mazao 

yao sokoni? Ahsante sana. (Makofi) 

 

NAIBU SPIKA: Mheshimiwa Naibu Waziri, majibu. 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, ni kweli kwamba Barabara ya Mkwajuni – Kitomanga 

kwenda Mipingo imekatika katikati na maeneo haya mawili 

wanajishughulisha na kilimo cha ufuta kwa kiasi kikubwa, na 

kwamba, barabara hii wanaitegemea sana.  

 

Mheshimiwa Naibu Spika, nawaelekeza TARURA, Mkoa wa 

Lindi, katika tathmini ambayo tunaendelea kuifanya nchi nzima 

wahakikishe wanafika kwenye barabara hii ya kutoka Mkwajuni – 

Kitomanga kwenda Mipingo, ili miongoni mwa maeneo 

watakayoyafanyia tathmini iwe ni pamoja na eneo hilo. (Makofi) 

 

NAIBU SPIKA:  Mheshimiwa Lucy Mayenga, swali la 

nyongeza. 

 

MHE. LUCY T. MAYENGA: Mheshimiwa Naibu Spika, ahsante 

sana. Ninafahamu kwamba, Serikali imekuwa ikifanya kazi kubwa 

sana, hasa TARURA, kwenye ujenzi wa barabara, lakini ninaomba 

kuuliza swali hili la msingi.  

 

Mheshimiwa Naibu Spika, katika Jimbo langu la Kishapu 

kuna Barabara ya Gimagi – Magarata yenye jumla ya kilomita 35, 

hali yake ni mbaya sana. Je, ni kwa vipi Serikali itakuwa na 

utaratibu wa kuhakikisha kwamba, barabara ambazo zina faida 

kiuchumi zinaanza kujengwa, lakini kwa kuzingatia wakandarasi 

ambao wanapewa kazi nyingi wanapunguziwa ili wafanye kazi 

kwa uwezo unaostahili? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, Serikali itazingatia ushauri wa Mheshimiwa Mbunge 

ambao ameutoa, kama ambavyo ameshauri. Ni kwamba, sisi 

tuko tayari, kwa ajili ya kuchukua ushauri, siyo tu wa Mheshimiwa 

Mbunge hapa, lakini ushauri wa Wabunge wote unaotolewa 

ndani ya Bunge hili. 

NAIBU SPIKA: Mheshimiwa Zuena Bushiri, swali la nyongeza. 

 

MHE. ZUENA A. BUSHIRI: Mheshimiwa Naibu Spika, asante 

kwa kunipa nafasi ya kuuliza swali la nyongeza. Katika Wilaya ya 

Rombo, Barabara ya Huriri – Tarakea itakamilika lini ujenzi wake 

kwa kuwa, juzi Waziri Mkuu alivyopita alitoa ahadi kwamba, 

barabara hiyo itajengwa kwa kilomita kumi na mpaka sasa 

mkandarasi tayari ameshasaini? Je, ni lini sasa Serikali italipa 

fedha, kwa ajili ya kumaliza barabara hiyo? Ahsante sana. 

(Makofi) 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, barabara hii ya Huriri kwenda Tarakea tayari ina 

maelekezo ya Mheshimiwa Waziri Mkuu kwa sababu, alifanya 

ziara kule na kutupatia maelekezo ya kuhakikisha panakuwa na 

mwendelezo wa ujenzi wa barabara hiyo. 

 

Mheshimiwa Naibu Spika, mwendelezo huo ulikuwa ni 

kwenye mwaka wa fedha huu tunaomalizia 2025/2026, na bajeti 

hii tunayokwenda kuipitisha. Namhakikishia Mheshimiwa Mbunge 

kwamba, ujenzi wa barabara hiyo utaendelea na utafanyika 

kama ambavyo Mheshimiwa Waziri Mkuu ametoa ahadi.  

 

NAIBU SPIKA: Mheshimiwa Agnesta Kaiza, swali la nyongeza. 

 

MHE. AGNESTA L. KAIZA: Mheshimiwa Naibu Spika, 

nakushukuru kwa kunipa nafasi. Ni zaidi ya miaka sita wananchi 

na wakazi wa Kata ya Tabata, Kata ya Kisukuru na Kata ya 

Kimanga wameahidiwa kutengenezewa Barabara ya kutoka 

Tabata Bima kuelekea Masda, barabara ambayo imekuwa ni 

mbovu kwa miaka mingi sana.  

 

Mheshimiwa Naibu Spika, hivi sasa ninavyoongea barabara 

ile, hakuna mawasiliano kati ya hizi kata tatu, na lile daraja 

ambalo limekuwepo, limetitia kabisa, hakuna usafiri wala 

mawasiliano hata kidogo.  

Mheshimiwa Naibu Spika, swali langu kwa Serikali, nini 

mpango mkakati wa kutengeneza ile barabara, sawasawa na 

jinsi ambavyo Serikali imekuwa ikiahidi zaidi ya miaka sita? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, kwenye Mkoa wa Dar es Salaam, Serikali ya 

Mheshimiwa Dkt. Samia Suluhu Hassan inatekeleza mradi mkubwa 

wa kuboresha miundombinu kwa kujenga barabara zenye urefu 

wa karibia kilometa 250, kujenga mifereji ya maji yenye urefu wa 

karibia kilometa 90. Kupitia mradi huo pia, kwenye mkoa huu 

tutajenga masoko 18 pamoja na stendi za mabasi tisa.  

 

Mheshimiwa Naibu Spika, kwenye upande huo wa barabara 

ambao ameuliza Mheshimiwa Mbunge, Barabara ya Tabata – 

Kisukuru – Kimanga, Serikali itakwenda kuijenga barabara hii 

kupitia mradi wa DMDP II, kama ambavyo tumefanya kwenye 

wilaya na Halmashauri zote za Mkoa wa Dar es Salaam. 

 

NAIBU SPIKA: Mheshimiwa Getere, swali la nyongeza. 

 

MHE. BONIPHACE M. GETERE: Mheshimiwa Naibu Spika, 

ninakushukuru sana kwa kunipa nafasi ya kuuliza swali la 

nyongeza. Katika Jimbo la Bunda, Barabara ya Kiroleli ya Buzume 

imeharibika, Barabara ya Mariwanda – Sarakwa imelimwa, lakini 

sasa wananchi hawapiti.  

 

Mheshimiwa Naibu Spika, barabara ya kutoka Kambugu 

inayopita Malambeka imeharibika, Barabara ya kutoka 

Malambeka kwenda Bigevu imeharibika, na Barabara ya kutoka 

Nyaburundu… 

 

NAIBU SPIKA: Mheshimiwa, swali. Unachangia? Uliza swali 

moja la nyongeza. 

MHE. BONIPHACE M. GETERE: Mheshimiwa Naibu Spika, 

barabara ya kutoka Nyaburundu imeharibika. Sasa lini Serikali 

itaenda kutengeneza barabara hizo wananchi wapite? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. KWAGILWA R. NHAMANILO): Mheshimiwa 

Naibu Spika, barabara alizozitaja Mheshimiwa Getere, Mbunge 

wa Bunda, ni miongoni mwa barabara ambazo zimeathirika na 

neema hizi za mvua ambazo tumezipata ndani ya nchi yetu. 

Nawaelekeza viongozi wetu wa TARURA kwa maana ya Meneja 

wa Mkoa wa TARURA, Mkoa wa Mara, katika tathmini 

anayoifanya na ambayo tunasubiri kuipata kwa nchi nzima 

wahakikishe wanafika kwenye Jimbo hili la Bunda na kuzifikia hizi. 

Siyo tu hizi ambazo amezitaja Mheshimiwa Mbunge, najua ni kwa 

sababu ya muda, angeweza kutaja barabara nyingi, wazifikie 

barabara zote ambazo zimeathirika tuweze kupata tathmini yake. 

 

NAIBU SPIKA: Mheshimiwa Naibu Waziri, nakushukuru sana 

kwa majibu ya maswali ya Waheshimiwa Wabunge.  

 

Waheshimiwa, tunaendelea na Ofisi ya Rais, Maendeleo ya 

Vijana. Mheshimiwa Latifa Khamisi Juwakali, Mbunge wa Viti 

Maalum, sasa aulize swali lake. 

 

(Hapa mic ya Mhe. Latifa Khamis Juwakali haikuwaka) 

 

NAIBU SPIKA: Mheshimiwa mic yako imewaka, endelea. 

Ninaomba timu ya TEHAMA mumsaidie Mheshimiwa Mbunge.  

 

Na. 14 

 

Mkakati wa Kukuza Vipaji na Ujuzi wa Vijana wa Tanzania 

 

MHE. LATIFA KHAMIS JUWAKALI aliuliza:-  

 

Je, Serikali ina mkakati gani wa kukuza Vipaji na Ujuzi wa 

Vijana wa Tanzania? 

NAIBU SPIKA: Mheshimiwa Naibu Waziri, majibu.  

 

NAIBU WAZIRI, OFISI YA WAZIRI MKUU, KAZI, AJIRA NA 

MAHUSIANO (MHE. RAHMA R. KISUO) K.n.y. WAZIRI WA NCHI, OFISI 

YA RAIS, MAENDELEO YA VIJANA alijibu:- 

 

Mheshimiwa Naibu Spika, kwa niaba ya Waziri wa Nchi, Ofisi 

ya Rais, Maendeleo ya Vijana, ninaomba kujibu swali la 

Mheshimiwa Latifa Khamis Juwakali, Mbunge wa Viti Maalum, 

kama ifuatavyo:- 

 

Mheshimiwa Naibu Spika, Serikali imefanya mapitio ya Sera 

ya Elimu na Mafunzo ya 2014, Toleo la Mwaka 2023 na Sera ya 

Taifa ya Maendeleo ya Vijana ya Mwaka 2007, Toleo la Mwaka 

2024. Aidha, Serikali inakamilisha mapitio ya Sera ya Taifa ya Ajira 

ya Mwaka 2008. Lengo la kufanya mapitio hayo, ni kuimarisha 

utekelezaji wa sera hizo kwa kuzingatia mahitaji ya sasa na ya 

baadaye. 

 

Mheshimiwa Naibu Spika, vilevile kuanzishwa kwa Programu 

ya Taifa ya Kukuza Ujuzi kwa lengo la kukuza ujuzi wa nguvukazi ya 

Taifa, ili kumudu ushindani katika soko la ajira, ambapo hadi sasa 

Watanzania 168,657 wamenufaika. Vilevile, kuendeleza vituo vya 

ubunifu na atamizi, mashindano ya sayansi na teknolojia, pamoja 

na programu za kuibua na kukuza vipaji katika sekta mbalimbali. 

 

Mheshimiwa Naibu Spika, ninaomba kuwasilisha. 

 

NAIBU SPIKA: Mheshimiwa Latifa, swali la nyongeza. 

 

MHE. LATIFA KHAMIS JUWAKALI: Mheshimiwa Naibu Spika, 

ahsante sana kwa kunipa nafasi, ili niweze kuuliza maswali mawili 

madogo ya ngongeza. Mheshimiwa Naibu Waziri, utaungana na 

mimi kwamba, katika majibu yake ya msingi kuna programu 

mbalimbali ambazo wamezianzisha kupitia Wizara hii. Nataka 

kufahamu programu hizo zilizoanzishwa, kama Wizara, imechukua 

hatua gani ya kuwasaidia vijana, hasa wa vijijini kuzijua fursa hizo 

na kuweza kuzipata kwa urahisi?  

Mheshimiwa Naibu Spika, swali langu la pili. Kuna vijana 

wana vipaji mbalimbali, lakini vijana hao Serikali bado 

haijawatambua na kuwawezesha kiujumlajumla. Nataka kujua ni 

upi mpango wa Serikali wa kuwasaidia vijana hao moja kwa 

moja, ili zinapotoka fursa hizo waweze kuzipata kwa haraka, 

hususan katika mikopo mbalimbali? Ahsante sana. (Makofi) 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, KAZI, AJIRA NA 

MAHUSIANO (MHE. RAHMA R. KISUO) K.n.y. WAZIRI WA NCHI, OFISI 

YA RAIS, MAENDELEO YA VIJANA: Mheshimiwa Naibu Spika, 

napenda kujibu swali la nyongeza la Mheshimiwa Mbunge Latifa 

Juwakali, kama ifuatavyo:- 

 

Mheshimiwa Naibu Spika, Serikali katika kuwezesha 

programu hizi kuwafikia vijana wa vijijini imeanzisha utaratibu wa 

kutoa elimu kupitia mitandao ya kijamii, vyombo vya habari, redio 

na magazeti. Aidha, elimu imekuwa ikitolewa kupitia 

makongamano na maadhimisho mbalimbali. Vilevile, baadhi ya 

fursa hizi zimekuwa zikibandikwa katika mbao mbalimbali za 

matangazo za watendaji kata na vijiji. 

 

NAIBU SPIKA: Mheshimiwa Muhsin Ussi, swali la nyongeza. 

Mawili, endelea. 

 

NAIBU WAZIRI, OFISI YA WAZIRI MKUU, KAZI, AJIRA NA 

MAHUSIANO (MHE. RAHMA R. KISUO) K.n.y. WAZIRI WA NCHI, OFISI 

YA RAIS, MAENDELEO YA VIJANA: Mheshimiwa Naibu Spika, katika 

kutambua vijana wenye vipaji na kuwaunganisha katika fursa 

mbalimbali Serikali, kupitia Wizara ya Habari, Utamaduni, Sanaa 

na Michezo, katika Mfuko wa Uwezeshaji wa shilingi bilioni 200 za 

Mama kwa Vijana, Wizara hii imepewa jumla ya shilingi bilioni 30 

za kuwawezesha vijana katika sekta ya ubunifu nchini, ikiwemo 

wasanii, wanamuziki, watengeneza maudhui maarufu kama 

content creators, influencers, waandishi wa habari na wabunifu 

mbalimbali wa kazi za sanaa kwa kuwapatia mikopo. Hatua 

inayolenga kukuza uchumi na ubunifu kwa kutoa fursa zaidi za 

kiuchumi kwa vijana. 

NAIBU SPIKA: Ahsante. Mheshimiwa Muhsin, swali la 

nyongeza. 

 

MHE. MUHSIN HAJI USSI: Mheshimiwa Naibu Spika, je, Serikali 

ina mpango gani kuhakikisha wale vijana ambao wapo vijijini 

hawana smartphone na hawana uwezo wa ku-access mitandao 

ya kijamii, wanaweza kufikiwa kwa haraka kuweza kupata taarifa 

husika juu ya uwepo wa fursa hizi kwa vijana Tanzania? 

Nakushukuru sana. (Makofi) 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, KAZI, AJIRA NA 

MAHUSIANO (MHE. RAHMA R. KISUO) K.n.y. WAZIRI WA NCHI, OFISI 

YA RAIS, MAENDELEO YA VIJANA: Mheshimiwa Naibu Spika, hili 

nimelijibu pia, kwenye swali la kwanza la nyongeza la Mheshimiwa 

Juwakali. Kwa wale ambao hawataweza kupata access ya social 

media, tunaweza kutoa elimu kupitia makongamano na 

maadhimisho mbalimbali. Vilevile baadhi ya fursa zimekuwa 

zikibandikwa katika mbao mbalimbali za matangazo za watendaji 

kata na vijiji.  

 

Mheshimiwa Naibu Spika, naomba kuwasilisha. 

 

NAIBU SPIKA: Ahsante sana Mheshimiwa Naibu Waziri kwa 

majibu ya Waheshimiwa Wabunge.  

 

Tunaendelea na Wizara ya Nishati. Mheshimiwa Tarimba 

Gulam Abbas, Mbunge wa Kinondoni, sasa aulize swali lake.  

 

Na. 15 

 

Ujenzi wa Mtambo wa Kuchakata Mafuta 

 

MHE. TARIMBA G. ABBAS aliuliza:-  

 

Je, Serikali haioni umuhimu wa kujenga Mtambo wa Refinery 

wa kuchakata Mafuta kwa kuwa Mradi wa Bomba la Mafuta toka 

Uganda unatarajia kuanza? 



2 APRILI, 2026 

37 

 

NAIBU SPIKA: Mheshimiwa Naibu Waziri, Mheshimiwa Salome 

Makamba, majibu. 

 

NAIBU WAZIRI WA NISHATI alijibu:- 

 

Msheshimiwa Naibu Spika, kwa niaba ya Waziri wa Nishati, 

napenda kujibu swali la Mheshimiwa Tarimba Abbas Gulam, 

Mbunge wa Kinondoni, kama ifuatavyo:- 

 

Mheshimiwa Naibu Spika, Mradi wa EACOP unatekelezwa 

na wawekezaji binafsi (private investors) kwa kushirikiana na 

Serikali za Uganda na Tanzania. EACOP Ltd ni kampuni 

inayosimamia ujenzi na baadaye uendeshaji wa miundombinu ya 

mradi. 

 

Mheshimiwa Naibu Spika, wawekezaji wamepanga kujenga 

mtambo wa kusafisha mafuta ghafi (refinery) kwa upande wa 

Uganda ambao utachakata mafuta, ambayo yatatosha soko la 

Uganda na nchi jirani, ikiwemo Tanzania. Naomba kuwasilisha. 

 

NAIBU SPIKA: Mheshimiwa Tarimba Gulam Abbas, swali la 

nyongeza. 

 

MHE. TARIMBA G. ABBAS: Mheshimiwa Naibu Spika, 

sijafurahishwa sana na majibu ya Serikali kwa sababu shida 

tunapata sisi. Leo hii kila anayesimama anazungumzia athari 

zinazotokana na uhaba wa mafuta na bei kupanda.  

 

Mheshimiwa Naibu Spika, swali langu niliuliza, Serikali haioni 

haja? Angeniambia kama Serikali haioni haja, kwa sababu 

uwepo wa refinery Tanzania utaongeza ajira, utatupunguzia 

matumizi ya fedha za nje kununua mafuta, utatuhakikishia 

usalama wa upatikanaji wa mafuta na kadhalika. Sasa swali 

langu, angalau angesema watauweka mpango huu katika 

Mpango wa Maendeleo ya Taifa ili kuweza kuangalia uwezekano.  

 

Mheshimiwa Naibu Spika, swali la pili. Je, ni kwa nini 

hawataki kufanya feasibility study ambayo itaweza kuainisha 

umuhimu wa uwepo wa refinery, ama isiwepo refinery?  

Mheshimiwa Naibu Spika, ninakushukuru sana.  

 

 NAIBU SPIKA: Mheshimiwa Naibu Waziri, majibu.  

 

 NAIBU WAZIRI WA NISHATI: Mheshimiwa Naibu Spika, 

tunaielewa concern ya Mheshimiwa Mbunge na tunamshukuru 

kwa mchango wake katika sekta hii ya mafuta.  

 

Mheshimiwa Naibu Spika, swali lake la msingi lilikuwa 

linahusiana na ujenzi wa refinery kwa ajili ya mradi wa bomba la 

mafuta linalotoka Uganda kuja Tanzania. Nimwambie 

Mheshimiwa Mbunge, mipango kwa ajili ya kutafuta na kutafiti 

mafuta na ujenzi wa refinery katika Wizara yetu ipo na utafiti 

unaendelea.  

 

Mheshimiwa Naibu Spika, sasa hivi zipo timu ambazo 

zinafanya utafiti katika maeneo mbalimbali nchini; na mara 

tutakapopata mafuta ya kutosha na gesi ya kutosha, basi Serikali 

ipo tayari kwa ajili ya kujenga refinery ili kuweza kuwahudumia 

Watanzania, kama alivyosema kwamba refinery inatoa ajira, lakini 

inaleta uhakika wa mafuta ndani ya nchi.  

 

Mheshimiwa Naibu Spika, ninakushukuru sana. (Makofi) 

 

 NAIBU SPIKA: Mheshimiwa Naibu Waziri, tunashukuru kwa 

majibu ya swali la Mheshimiwa Mbunge.  

 

Tunaendelea na Wizara ya Maji. Mheshimiwa Innocent 

Lugha Bashungwa, Mbunge wa Karagwe, sasa aulize swali lake.  

 

Na. 16 

 

Mradi wa Maji Kayanga – Karagwe 

 

MHE. INNOCENT L. BASHUNGWA aliuliza: - 

 

Je, lini Serikali itapeleka fedha za kukamilisha ujenzi wa Mradi 

wa Maji wa Kayanga? 

NAIBU SPIKA: Naibu Waziri wa Maji, Mheshimiwa Engineer 

Kundo majibu.  

 

NAIBU WAZIRI WA MAJI alijibu: - 

 

Mheshimiwa Naibu Spika, kwa niaba ya Waziri wa Maji, 

ninapenda kujibu swali la Mheshimiwa Innocent Lugha 

Bashungwa, Mbunge wa Karagwe, kama ifuatavyo: - 

 

Mheshimiwa Naibu Spika, Serikali inaendelea na utekelezaji 

wa miradi miwili ya maji katika Mji wa Kayanga Wilaya ya 

Karagwe Mkoani Kagera. Miradi hiyo ni pamoja na Mradi wa Miji 

28 wa Rwakajunju unaotekelezwa kwa gharama ya shilingi bilioni 

64.3 sambamba na mradi wa usambazaji maji katika Mji wa 

Kayanga unaogharimu jumla ya shilingi bilioni 1.31. 

 

Mheshimiwa Naibu Spika, miradi hiyo kwa pamoja 

utekelezaji wake umefikia wastani wa 70%, ambapo inalenga 

kunufaisha zaidi ya wananchi 356,790 waishio kwenye Mji wa 

Kayanga wilayani Karagwe. Hadi kufikia mwezi Machi, 2026, 

Serikali imelipa jumla ya shilingi bilioni 42.98 kwa ajili ya utekelezaji 

wa miradi hiyo. 

 

Mheshimiwa Naibu Spika, Serikali itaendelea kupeleka fedha 

za utekelezaji wa mradi huo kulingana na hati za madai 

zinazowasilishwa na mkandarasi. 

 

NAIBU SPIKA: Mheshimiwa Innocent Bashungwa, swali la 

nyongeza. 

 

MHE. INNOCENT L. BASHUNGWA: Mheshimiwa Naibu Spika, 

ahsante sana. Kwanza nimshukuru Mheshimiwa Waziri kwa kujibu 

vizuri; na tunaishukuru Serikali kwa kutuwezesha kutekeleza Mradi 

wa Rwakajunju. Pamoja na kazi nzuri ambayo inafanywa katika 

mradi wa Rwakajunju, mradi wa maji Kata ya Nyakasimbi na Kata 

ya Chanika utekelezaji wake umesimama kwa sababu ya 

kutokupelekewa fedha. Je, ni lini Serikali itapeleka fedha katika 

kata hizi ili miradi hiii iweze kukamilika?  

Mheshimiwa Naibu Spika, swali la pili, kuna miradi ilikamilika 

katika Kata za Nyakakika, Nyakabanga, Bweranyange, na 

Bisheshe, lakini miradi hii haitoi huduma kwa wananchi. Je, 

Mheshimiwa Waziri yupo tayari kufanya ziara katika Wilaya ya 

Karagwe ili twende kwenye kata hizi ajionee hali ilivyo, kwamba 

miradi imekamilika lakini haitoi huduma?  

 

NAIBU SPIKA: Ahsante. Mheshimiwa Naibu Waziri, majibu.  

 

NAIBU WAZIRI WA MAJI: Mheshimiwa Naibu Spika, nianze 

kwa kumpongeza sana Mheshimiwa Innocent Bashungwa kwa 

kazi kubwa, kwanza ya ufuatiliaji wa karibu sana wa miradi 

inayoendelea kutekelezwa ndani ya jimbo lake; pili, kwa ushauri 

ambao ameendelea kuutoa kwa ajili ya kuhakikisha kwamba 

miradi hii inakamilika ikiwa na thamani ya fedha kulingana na 

ambavyo Serikali imepanga.  

 

Mheshimiwa Naibu Spika, swali la kwanza, kuhusu mradi wa 

Chanika na Nyakasindi; bahati nzuri nilishafika katika mradi huu. 

Mradi huu ulikuwa na changamoto kweli, lakini baadaye 

tukaitatua changamoto hiyo ya kubadilisha mkandarasi; na sasa 

tayari tumeshafunga pump, tumeshaweka umeme, na wiki hii 

tunaanza testing ya kuona namna gani mradi huu unaenda 

kuanza kutoa huduma kwa wananchi.  

 

Mheshimiwa Naibu Spika, kwa kipengele cha pili kwa Kata 

ya Nyakachika pamoja na Nyakabange, kulikuwa na visima viwili. 

Kimoja kilikuwa kinafanya kazi vizuri, lakini kime-shake kidogo, 

lakini kisima kilichobaki ambacho wananchi wamelalamika maji 

yake yana chumvi, kwa hiyo, kusababisha wananchi kuona 

kwamba huduma haitolewi katika mradi huu. Sasa Serikali 

tumechukua hatua na wataalamu wetu kufika pale kufanya 

tathmini ili tujiridhishe kama tunaweza kuchimba kisima kingine ili 

kuhakikisha kwamba wananchi wa eneo hili wanapata huduma 

ya majisafi na salama.  

 

Mheshimiwa Naibu Spika, kwa upande wa Bweranyange ni 

kwamba tulikuwa na changamoto ya uendeshaji. Pale tulikuwa 

na CBUSO ambazo ndizo zilizokuwa zinaendesha, lakini baadaye 

ikabainika kwamba wananchi hawakuyatumia yale maji; na 

katibu ambaye ndiye Katibu wa ile CBUSO, akajikuta haoni 

sababu ya kufungua yale maji kwa sababu wananchi hawaendi 

kuchota, lakini kumbe kulikuwa na wananchi wengine walikuwa 

wanayahitaji yale maji.  

 

Mheshimiwa Naibu Spika, kwa hiyo tukafanya mabadiliko ya 

kiuongozi, tukamtoa yule katibu na sasa mradi huo unaendelea 

kufanya kazi, japo kuna changamoto za hapa na pale ambapo 

Mheshimiwa Mbunge ameomba tufike pale kuona nini 

kinachoendelea? 

 

Mheshimiwa Naibu Spika, kikubwa zaidi, kwa niaba ya 

Mheshimiwa Waziri wa Maji ninaomba nimwelekeze RM Mkoa wa 

Kagera aende katika miradi hii minne kabla ya mimi kwenda na 

Mheshimiwa Mbunge, atupatie ripoti ndani ya wiki moja ili 

tujiridhishe changamoto kubwa iko wapi, ili miradi hii 

inapotekelezwa kwa fedha za walipakodi wa Tanzania tuone 

inafanya kazi na inatoa maji kwa Watanzania kama ambavyo 

imekusudiwa.  

 

Mheshimiwa Naibu Spika, ombi la Mheshimiwa Mbunge 

nimelikubali, nipo tayari kuongozana naye, lakini kabla ya hapo 

hatutahitaji kusubiri wananchi mpaka Bunge liishe ili twende 

wakati kuna wataalamu wetu wapo kule. Wachukue hatua 

haraka. Kama kuna tatizo la kiufundi, tuweze kulitatua, na kama 

kuna tatizo la kinidhamu la uzembe tuchukue hatua ili wananchi 

waweze kupata huduma ya majisafi na salama.  

 

Mheshimiwa Naibu Spika, ninakushukuru sana.  

 

NAIBU SPIKA: Waheshimiwa Wabunge, ninawaona wote. 

Mtakaopata nafasi, ninaomba swali liwe fupi, la moja kwa moja. 

Mheshimiwa Esther Matiko, swali la nyongeza.  

 

MHE. ESTHER N. MATIKO: Mheshimiwa Naibu Spika, 

ninakushukuru. Mradi wa maji kutoka Ziwa Victoria ambao 

unakaribia kukamilika mwaka huu Septemba kuna wananchi 

ambao walipisha huo mradi. Sasa ningetaka kujua hawa 

wananchi waliopisha mradi huu mkubwa ni lini wanaenda 

kulipwa fidia? 

 

NAIBU SPIKA: Mheshimiwa Naibu Waziri, majibu.  

 

NAIBU WAZIRI WA MAJI: Mheshimiwa Naibu Spika, 

ninakushukuru sana na ninamshukuru sana Mheshimiwa Esther 

Matiko, Mbunge kwa kuendelea kuwapigania. Kwanza kuhitaji wa 

wananchi wapate huduma ya majisafi na salama, lakini pia wale 

ambao wanapisha mradi wahakikishiwe kwamba wanapewa 

haki yao ya msingi. 

 

Mheshimiwa Naibu Spika, sisi kama Serikali, kabla hatujalipa 

tunafanya tathmini na kujiridhisha wanastahili kulipwa kiasi gani? 

Yupi anayestahili kulipwa, na yupi ambaye hastahili kulipwa? 

Baada ya kujiridhisha, Serikali inakwenda kufanya malipo 

kulingana na haki ya kila mwananchi ambaye atakuwa sehemu 

ya kuunga mkono juhudi za Serikali katika kutekeleza miradi ya 

maji.  

 

NAIBU SPIKA: Mheshimiwa Eric Shigongo, swali la nyongeza.  

 

MHE. ERIC J. SHIGONGO: Mheshimiwa Naibu Spika, 

ninakushukuru sana kwa kuniona. Wananchi wa Jimbo la Buchosa 

walitoa 98% za kura zao kwa Rais wa Jamhuri ya Muungano wa 

Tanzania kwa sababu ya miradi ya maji ya shilingi bilioni 21. Hata 

hivyo, hivi sasa miradi ya maji ya Kafunzo, Iligamba, Bugoro, 

Lugata, imesimama kwa sababu hakuna fedha ya kukamilisha 

miradi hiyo. Je, Serikali italeta lini fedha ili miradi hiyo iweze 

kukamilika?  

 

NAIBU SPIKA: Mheshimiwa Naibu Waziri, majibu.  

 

NAIBU WAZIRI WA MAJI: Mheshimiwa Naibu Spika, 

ninakushukuru sana, na ninamshukuru sana Mheshimiwa Eric 

Shigongo, Mbunge wa Buchosa kwa kazi nzuri anayoendelea 

kuifanya katika Jimbo lake la Buchosa, na hasa katika 

kuwasemea wananchi wapate huduma ya majisafi na salama, 

na ufuatiliaji wa karibu wa miradi ambayo inaendelea 

kutekelezwa ndani ya jimbo lake.  

 

Mheshimiwa Naibu Spika, ni kweli kabisa, tuna miradi 

inayoendelea nchi nzima, zaidi ya miradi 787 ambayo inahitaji 

zaidi ya shilingi trilioni 1.3. Ni dhamira ya Serikali kuhakikisha 

kwamba miradi hii inakamilishwa na wananchi wanapata 

huduma ya majisafi na salama.  

 

Mheshimiwa Naibu Spika, vilevile, Mheshimiwa Waziri wa Maji 

ameelekeza wataalamu wote kutoka mikoa yote kuleta hati za 

madai za wakandarasi ambao inasubiri kulipwa, ili tuhakikishe 

kwamba wakandarasi hao wanaendelea kulipwa na wahakikishe 

kwamba miradi hiyo inaendelea kukamilishwa, ikiwemo miradi ya 

Mheshimiwa Eric Shigongo ndani ya Jimbo lake la Buchosa.  

 

Mheshimiwa Naibu Spika, nimtoe hofu kwamba Serikali ya 

Mheshimiwa Dkt. Samia Suluhu Hassan imeelekeza kuhakikisha 

kwamba miradi hii tunaendelea kuikamilisha kwa haraka sana, 

lakini bila kupoteza ubora wa miradi inavyotakiwa kukamilika kwa 

wakati, na ikiwa na thamani ya fedha inayostahili katika miradi 

hiyo.  

 

NAIBU SPIKA: Mheshimiwa Phillipo Mulugo, swali la nyongeza.  

 

MHE. PHILLIPO A. MULUGO: Mheshimiwa Naibu Spika, 

ahsante sana. Wilaya ya Songwe ina Jimbo moja la Songwe na 

miradi yote ya Jimbo la Songwe imesimama takribani mwaka 

mmoja. Nini tatizo kwenye Serikali na Mheshimiwa Naibu Waziri 

nilishamwambia, na tumeshampelekea maandiko mengi? 

 

NAIBU SPIKA: Ahsante. Mheshimiwa Naibu Waziri, majibu kwa 

ufupi.  

 

NAIBU WAZIRI WA MAJI: Mheshimiwa Naibu Spika, ni kweli 

Mheshimiwa Mulugo tumekuwa tukiwasiliana naye mara kwa 

mara, hata Bunge lililopita, na hata katika ofisi zetu amekuwa 

akifika kuongelea kuhusu miradi hiyo.  

Mheshimiwa Naibu Spika, nimhakikishie kwamba, ni dhamira 

ya Serikali, na tuko tayari kuendelea kutoa ushirikiano kuhakikisha 

kwamba miradi hii ambayo imekwama na hata ile mingine 

ambayo Mheshimiwa Mbunge amependekeza ifanyike ndani ya 

jimbo lake, tunaendelea kuichakata.  

 

Mheshimiwa Naibu Spika, pia katika bajeti hii ya mwaka 

2026/2027 tunaenda kuweka vipaumbele vya maeneo ambayo 

ni ya kimkakati likiwemo eneo la Mheshimiwa Mulugo ili wananchi 

wake wapate huduma ya majisafi na salama.  

 

Mheshimiwa Naibu Spika, siyo dhamira ya Serikali, na siyo 

lengo la Serikali miradi kusimama. Lengo la Serikali ni kuhakikisha 

kwamba miradi inakamilika ili itoe huduma ya majisafi na salama. 

Kwa hiyo, nimtoe hofu Mheshimiwa Mbunge, dhamira hiyo ya 

Serikali iko pale pale na sisi wasaidizi wa Mheshimiwa Dkt. Samia 

Suluhu Hassan tunaendelea kufuatilia kwa ukaribu sana ili 

kuhakikisha kwamba miradi hii inaenda kukamilika.  

 

NAIBU SPIKA: Mheshimiwa Christina Mndeme, swali la 

nyongeza.  

 

MHE. CHRISTINA S. MNDEME: Mheshimiwa Naibu Spika, 

ahsante sana kwa kunipa nafasi hii ili na mimi niweze kuuliza swali 

la nyongeza. Je, ni lini Serikali itakamilisha mradi wa maji wa Ziwa 

Victoria kutoka Kata ya Nkinga kwenda Kata ya Simbo Wilaya ya 

Igunga, kwa sababu mradi huu ulitakiwa ukamilike tangu mwezi 

Aprili, 2025 lakini mpaka sasa hivi haujakamilika? 

 

Mheshimiwa Naibu Spika, wananchi wa Kata za Chabutwa, 

Simbo, na Mwisi Wilaya ya Igunga wanapata shida sana, 

wakiwemo wanawake na wasichana. Ni lini mradi huu utakamilika 

ili mama huyu aweze kutuliwa ndoo kichwani na dhamira ya 

Mheshimiwa Rais iweze kutekelezwa kwa vitendo?  

 

NAIBU SPIKA: Mheshimiwa Naibu Waziri, majibu kwa ufupi.  

 

NAIBU WAZIRI WA MAJI: Mheshimiwa Naibu Spika, 

sambamba na maelezo na swali ambalo ameuliza Mheshimiwa 

Mndeme, ameendelea kuwapambania sana wananchi, na hasa 

akina mama wa Tabora. Hata kabla ya leo, juzi Mheshimiwa 

aliweza kuwasilisha changamoto hiyo ya wananchi wa Mkoa wa 

Tabora hususan katika eneo la Igunga, na sisi tuliipokea.  

 

Mheshimiwa Naibu Spika, nimtoe hofu Mheshimiwa Mbunge, 

tunaendelea kuifanyia kazi. Tunafahamu kabisa kwamba mradi 

huu ulitakiwa kukamilika mwaka 2025 na kwa bahati mbaya 

kulitokea changamoto kidogo, tunaendelea kuzifanyia kazi. 

Tukishakamilisha, tunaamini kwamba wakandarasi wataenda 

kuutekeleza mradi na kuukamilisha kama ambavyo imekusudiwa.  

 

NAIBU SPIKA: Ahsante. Mheshimiwa Florent Kyombo, swali la 

nyongeza.  

 

MHE. FLORENT L. KYOMBO: Mheshimiwa Naibu Spika, 

ninakushukuru kwa nafasi. Ninaishukuru Serikali, ilianza ujenzi wa 

mradi wa Ziwa Victoria kwa Kata za Kashenye, Kanyigo, na phase 

ya pili Kata ya Bwanjai. Mradi huo umefikia 95%. Ni mwaka sasa, 

na ninashukuru transformer imefungwa. Je, ni lini sasa mradi huo 

utakamilika na wananchi wa Kata hizo za Kashenye, Kanyigo, na 

Bwanjai waanze kupata maji?  

 

NAIBU SPIKA: Mheshimiwa Naibu Waziri, majibu.  

 

NAIBU WAZIRI WA MAJI: Mheshimiwa Naibu Spika, 

ninakushukuru na ninamshukuru sana kaka yangu kwa kazi kubwa 

ambayo anaendelea kuifanya na kwa kufuatilia kwa ukaribu 

sana, na mpaka sasa anajua tumefikia asilimia ngapi. Ni dhahiri 

kabisa kwamba anatambua kazi kubwa ya Dkt. Samia Suluhu 

Hassan katika kuwekeza katika Sekta ya Maji na ndani ya jimbo 

lake ni wanufaika wa miradi mikubwa ya kimkakati na ya Kitaifa 

ambayo inaendelea kufanyika ndani ya jimbo lake.  

 

Mheshimiwa Naibu Spika, nimtoe hofu kama ambavyo sasa 

amefikia asilimia tisini na kitu, maana yake ni kwamba tumebaki 

kwenye vitu vidogo vidogo. Tukishakamilisha, maji yataanza 

kutoka kwa ajili ya wananchi wake.  

Mheshimiwa Naibu Spika, kwa hiyo, Mheshimiwa Mbunge 

avute subira, ninaamini kwamba sherehe inakaribia ili wananchi 

wake wapate huduma ya majisafi na salama.   

 

NAIBU SPIKA: Mheshimiwa Naibu Waziri, ahsante sana kwa 

majibu ya maswali ya Waheshimiwa Wabunge. 

 

 Tunaendelea Wizara ya Habari, Utamaduni, Sanaa na 

Michezo; Mheshimiwa Kassimu Amari Mbaraka, Mbunge wa 

Tanga Mjini, sasa aulize swali lake.  

 

Na. 17 

 

Kufunga Viti katika Uwanja wa Mpira Mkwakwani – Tanga 

 

MHE. KASSIMU A. MBARAKA aliuliza: - 

 

Je, lini Serikali itafunga viti katika Uwanja wa Mpira wa 

Mkwakwani – Tanga kwa kuwa viti vimepelekwa na vipo 

uwanjani? 

 

NAIBU SPIKA: Mheshimiwa Naibu Waziri, majibu.  

 

NAIBU WAZIRI WA HABARI, UTAMADUNI, SANAA NA MICHEZO 

alijibu: - 

 

Mheshimiwa Naibu Spika, ninakushukuru. Serikali kupitia 

Wizara ya Habari, Utamaduni, Sanaa na Michezo inakipongeza 

Chama cha Mapinduzi pamoja na wadau wengine zikiwemo 

halmashauri mbalimbali na taasisi binafsi nchini kwa kuwa wadau 

muhimu katika kukuza na kuendeleza michezo, na hasa kwa 

kujenga na kutunza miundombinu mbalimbali ya michezo, 

hususan viwanja vya michezo ya kipaumbele; mathalan mpira wa 

miguu, mpira wa netiboli, mpira wa kikapu, na mpira wa wavu.  

 

Mheshimiwa Naibu Spika, aidha, viwanja hivi kikiwemo 

kiwanja cha Mkwakwani vimekuwa vikitumika katika kuendesha 

ligi kuu na mashindano mengine mbalimbali nchini. 

Mheshimiwa Naibu Spika, Serikali kupitia Wizara ya Habari, 

Utamaduni, Sanaa na Michezo iliwezesha upatikanaji wa viti 6,500 

vilivyotolewa uwanja wa Benjamin Mkapa Jijini Dar es Salaam 

wakati ukifanyiwa ukarabati, ambapo vilikabidhiwa kwa uongozi 

wa CCM Mkoa wa Tanga kwa ajili ya kufungwa katika uwanja wa 

Mkwakwani. Kwa sasa uongozi wa CCM Mkoa wa Tanga 

umeshapata mtaalamu wa kufunga viti hivyo, na kazi inaendelea. 

 

NAIBU SPIKA: Mheshimiwa Kassimu, swali la nyongeza.  

 

MHE. KASSIM A. MBARAKA: Mheshimiwa Naibu Spika, 

shukrani sana. Nina maswali mawili ya nyongeza: - 

 

(a) Je, ni lini sasa Serikali itaamua kuingia ubia na wadau 

mbalimbali wa michezo wenye viwanja mbalimbali ndani ya Taifa 

hili ili kuweza kuviendeleza, kuviimarisha na kuviboresha viwanja 

hivyo ili kuondoa kero na adha ya viwanja mbalimbali nchini 

kufungiwa mara kwa mara? 

 

(b) Je, ni lini sasa Serikali itakuja na mpango mkakati wa 

kutosha ndani ya Mkoa wa Tanga tuwe na uwanja mkubwa wa 

kisasa wa mpira, kwa sababu mpaka sasa hivi Serikali haina 

uwanja wowote wa mpira mkubwa wa kisasa wenye kukidhi 

viwango na haja ndani ya Mkoa wa Tanga, ukiacha kituo 

kilichokuwepo cha TFF katika Kata ya Mnyanjani? Ni lini? Tuweze 

kupata majibu hayo? 

 

NAIBU SPIKA: Ahsante. Mheshimiwa Naibu Waziri, majibu.  

 

NAIBU WAZIRI WA HABARI, UTAMADUNI, SANAA NA MICHEZO: 

Mheshimiwa Naibu Spika,  ninakushukuru. Kwanza ninampongeza 

Mheshimiwa Amari Mbunge wa Tanga Mjini kwa maswali mazuri 

yenye kujenga, lakini halikadhalika kwa kuendelea kuwasemea 

kwa sauti kubwa wananchi wa Jiji la Tanga.  

 

Mheshimiwa Naibu Spika, Serikali ilishaanzisha mazungumzo 

na Chama cha Mapinduzi ambacho chenyewe ndicho 

kimekuwa na viwanja vingi katika Mikoa mbalimbali nchini, ili 

kuona namna ambavyo tunaweza kuingia ubia kwa utaratibu 

unaokubalika kwa mujibu wa sheria ili Serikali iweze kuvikarabati 

na kuviendesha viwanja hivi na wananchi wapenda michezo 

nchini wapate maeneo kwa ajili ya kufanya shughuli za michezo; 

iwe ni aidha kwa burudani, kwa kuweka afya zao sawa, ama 

kama ajira.  

 

Mheshimiwa Naibu Spika, kwa hiyo, mazungumzo haya 

hayajafa, yanaendelea na tutakapokuwa na taarifa ya nini 

kimefikiwa, na utaratibu gani utatumika, tutakuja kwenye Bunge 

lako Tukufu kuwafahamisha wananchi wa Tanzania.  

 

Mheshimiwa Naibu Spika, kwenye swali la pili kuhusu uwanja 

wa kisasa mkoani Tanga, ni kweli Serikali Awamu ya Sita chini ya 

mwanamichezo namba moja Mheshimiwa Dkt. Samia Suluhu 

Hassan, Rais wa Jamhuri ya Muungano wa Tanzania inafahamu 

haja na hamu ya wananchi wapenda michezo kote nchini kuona 

kunakuwa na ongezeko pamoja na uboreshaji wa maeneo 

mbalimbali ya michezo nchini.  

 

Mheshimiwa Naibu Spika, kwa hiyo, hili jambo siyo kwamba 

tumelifumbia macho. Kwa sasa Serikali imejielekeza kwenye ujenzi 

wa miundombinu itakayotumika kwa ajili ya mashindano ya 

AFCON, ambapo tunajenga uwanja mpya wa kisasa Jijini Arusha, 

tunafanya ukarabati mkubwa wa Uwanja wa Benjamin Mkapa, 

lakini tunajenga Uwanja wa Dodoma, halikadhalika na viwanja 15 

vya mazoezi, pamoja na Uwanja wa Fumba kule Zanzibar.  

 

Mheshimiwa Naibu Spika, tutakapomaliza azimio hili la 

kuhakikisha tuna miundombinu sawasawa kwa ajili ya ku-host 

AFCON, tutajielekeza kwenye ujenzi wa miundombinu ya michezo 

katika mikoa mbalimbali. Serikali hivi tunavyoongea 

imeshaanzisha mchakato wa uanzishaji wa taasisi mahususi kwa 

ajili ya ujenzi na usimamizi wa miundombinu ya michezo ambayo 

itaitwa SIMA, na ambayo hivi karibuni pengine itakuwa tayari 

kuanza kazi.  

 

Mheshimiwa Naibu Spika, lengo lake ni kuhakikisha kila mkoa 

na kila halmashauri nchini inakuwa na miundombinu sahihi ya 

michezo kwa ajili ya wananchi wapenda michezo. 



2 APRILI, 2026 

49 

 

NAIBU SPIKA: Ahsante. Mheshimiwa Festo Sanga swali la 

nyongeza. 

 

MHE. FESTO R. SANGA: Mheshimiwa Naibu Spika, kwa muda 

mrefu tumekuwa tukizungumzia suala la ujenzi wa arena kwenye 

nchi yetu na wamekuwa wanasema mchakato unaendelea. 

Ujenzi wa arena umefikia hatua gani ili kusaidia kazi za wasanii?  

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI WA HABARI, UTAMADUNI, SANAA NA MICHEZO: 

Mheshimiwa Naibu Spika, ninampongeza Mheshimiwa Sanga kwa 

swali zuri. Ni kweli tumekuwa tukijibu kuhusiana na michakato 

inayoendelea kuhusiana na ujenzi wa arena. Ujenzi wa arena 

umetengewa fedha kwenye bajeti hii, tunapata takribani shilingi 

bilioni 400 kwa ajili ya ujenzi wa arena na ujenzi wa studio ya 

kisasa ya filamu.  

 

Mheshimiwa Naibu Spika, fedha hizi zinatokana na mkopo 

wa masharti nafuu ambao umepatikana kwa benki ya Exim ya 

Korea na mchakato wa mwanzo wa ujenzi utaanza hivi karibuni. 

Kwa hiyo, hili la arena tunalifanyia kazi, na liko katika hatua za 

mwisho za kuanza utekelezaji wake.  

 

NAIBU SPIKA: Mheshimiwa Rebeca Nsemwa swali la 

nyongeza. 

 

MHE. REBECA S. NSEMWA: Mheshimiwa Naibu Spika, je, ni lini 

Serikali itaona umuhimu wa kuiwezesha timu ya Taifa ya Mpira wa 

Pete, kwani timu hii imekuwa ikifanya vibaya sana katika 

mashindano ya Kimataifa, lakini pia imekuwa ikienda kushiriki 

katika mashindano haya ikiwa haijakaa kambi, wala haina jezi 

zenye nembo ya bendera yetu ya Taifa? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI WA HABARI, UTAMADUNI, SANAA NA MICHEZO: 

Mheshimiwa Naibu Spika, nimshukuru Mheshimiwa Rebeca kwa 

swali zuri. Serikali imekuwa ikiigharamia mara kwa mara Timu ya 

Mpira wa Pete, na kama anavyosema, hatujawahi kuwa na 

matokeo mazuri sana katika miaka ya karibuni.  

 

Mheshimiwa Naibu Spika, bado tunaendelea na juhudi 

mbalimbali za kuiwezesha timu hii, na kwa kadiri ya upatikanaji wa 

fedha tunahakikisha ya kwamba timu hii inakaa kambi na kuwa 

na vifaa vya kutosha na inaweza kusafiri na kuweza kuhudhuria 

mashindano mbalimbali kwa ajili ya kuiwakilisha nchi yetu. Bado 

tunafanya juhudi nyingi kuhakikisha uwezo na ubora wa timu hiyo 

unaimarika. Nimhakikishie Mheshimiwa Mbunge ya kwamba 

tutaendelea kushirikiana na Shirikisho la Mpira wa Pete ili 

kuhakikisha tunaimarisha timu hii. 

 

NAIBU SPIKA: Ahsante sana. Mheshimiwa Yohana Msita, swali 

la nyongeza. 

 

MHE. YOHANA S. MSITA: Mheshimiwa Naibu Spika, kwa kuwa 

Tanzania itakuwa mwenyeji wa mashindano ya AFCON na kwa 

kuwa Tanzania utaratibu wetu ni kuwa na wachezaji wa kigeni 12 

kwenye kila timu, sasa ninataka kujua, nini mkakati wa Serikali 

katika kuhakikisha wachezaji wazawa wanapewa nafasi ya 

kucheza muda mwingi ili kuimarisha timu yetu ya Taifa? 

 

NAIBU SPIKA: Ahsante. Mheshimiwa Naibu Waziri majibu. 

 

NAIBU WAZIRI WA HABARI, UTAMADUNI, SANAA NA MICHEZO: 

Mheshimiwa Naibu Spika, nimshukuru Mheshimiwa Msita kwa swali 

zuri. Ni kweli kumekuwa na ongezeko la wachezaji wa kigeni 

kwenye vilabu vyetu ambavyo vinacheza ligi kuu, lakini 

nimhakikishie uwepo wa wachezaji hao wa Kimataifa, moja ya 

mambo ambayo wamekuja kufanya ni kuongeza viwango vya 

ushindani na kuongeza ubora wa wachezaji wetu wa ndani.  

 

Mheshimiwa Naibu Spika, kama unaweza kuona kwenye 

timu zetu kubwa, wachezaji wa ndani ambao wameweza kuwa 

wana uwezo wa kupata namba na kuziwakilisha timu hizi, 

wamekuwa wanatumika sana kwenye timu ya Taifa kwa vile 

viwango vyao vinakuwa vya kiushindani zaidi.  

Mheshimiwa Naibu Spika, uwepo wa wachezaji wa 

Kimataifa vilevile umefanya timu zetu kufanya vizuri kwenye 

mashindano makubwa ya vilabu Barani Afrika na hivyo vimesaidia 

kukua kwa kiwango cha soka letu. Kwa hiyo, kunazo juhudi 

mbalimbali ambazo tunaendelea kuzifanya ikiwamo mpango wa 

kuanzisha ligi ya wachezaji wa ndani pamoja na kuanzishwa kwa 

ligi ya Muungano. 

 

 Mheshimiwa Naibu Spika, halikadhalika, tunaendelea 

kuimarisha mashindano ya UMISSETA, UMITASHUMTA pamoja na 

timu zetu za vijana ili kuhakikisha tuna wachezaji wa ndani ambao 

wana uwezo wa kushindana kuiwakilisha nchi yetu kwenye 

michezo ya Kimataifa.  

 

NAIBU SPIKA: Ahsante sana. Mheshimiwa Kafiti Kafiti, swali la 

nyongeza 

 

MHE. KAFITI W. KAFITI: Mheshimiwa Naibu Spika, ahsante kwa 

kuniruhusu kuuliza swali la nyongeza. Itakumbukwa tarehe 2 Juni, 

2023 Wizara ya Utamaduni na Michezo mliomba eneo katika 

Wilaya ya Ilemela eneo la North Buswelu kwa ajili ya kuanzisha 

kituo cha ufundishaji wa michezo, lakini mpaka sasa hakuna kitu 

kinachoendelea. Je, ni lini Serikali itatimiza maombi yake juu ya 

eneo hilo? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI WA HABARI, UTAMADUNI, SANAA NA MICHEZO: 

Mheshimiwa Naibu Spika, nikijibu swali la Mheshimiwa Kafiti, 

Mbunge wa Ilemela ni kwamba kweli Serikali tarehe 2 Juni, 2023 

iliandika barua kwa ajili ya kuomba eneo kutengeneza Center for 

Sports Excellence pale Ilemela na mpango ule haujafa.  

 

Mheshimiwa Naibu Spika, kama ambavyo nilijibu wakati 

najibu kwenye swali la msingi la Mheshimiwa Amari, kwa sasa 

tumejielekeza kwenye ujenzi wa miundombinu itakayotumika kwa 

ajili ya mashindano ya AFCON. Pia Serikali inaanzisha Taasisi ya 

Sports Infrastructure Management Agency ambayo kazi yake 

itakuwa pamoja na mambo mengine kutambua, kujenga, 



2 APRILI, 2026 

52 

 

kukarabati na kusimamia, kwa maana ya kuendesha maeneo 

mbalimbali ya michezo.  

 

Mheshimiwa Naibu Spika, suala la Ilemela halijatoka kwenye 

mipango ya Serikali, na nimtoe wasiwasi Mheshimiwa Kafiti 

aendelee kuwa na Subira, litafikia muda wake na litafanyika 

tutakapomaliza programu hii ya ya AFCON. 

 

NAIBU SPIKA: Ahsante sana Mheshimiwa Naibu Waziri kwa 

majibu ya maswali ya Waheshimiwa Wabunge.  

 

Tunaendelea na Wizara ya Maliasili na Utalii; Mheshimiwa 

Asma Ali Mwinyi, Mbunge wa Welezo, sasa aulize swali lake. 

 

Na. 18 

 

Kuunganisha na Kukuza Utalii Nchini 

 

MHE. ASMA ALI MWINYI aliuliza:- 

 

Je, Serikali ya Muungano na Zanzibar zina mpango gani wa 

kuunganisha na kukuza Utalii nchini kuzingatia bajeti, 

miundombinu na fursa za ajira? 

 

NAIBU SPIKA: Ahsante. Mheshimiwa Silinde majibu kwa niaba 

ya Wizara ya Maliasili na Utalii. 

 

NAIBU WAZIRI WA KILIMO K.n.y. WAZIRI WA MALIASILI NA 

UTALII alijibu:- 

 

Mheshimiwa Naibu Spika, kwa niaba ya Waziri wa Maliasili na 

Utalii ninaomba kujibu swali la Mheshimiwa Asma Ali Mwinyi, 

Mbunge wa Welezo, kama ifuatavyo:-  

 

Mheshimiwa Naibu Spika, katika kuunganisha na kukuza utalii 

nchini kupitia mifumo ya Serikali, Wizara ya Maliasili na Utalii, 

Tanzania Bara na Wizara ya Utalii na Mambo Kale Zanzibar, 

zimekuwa na utaratibu wa Mikutano ya Ushirikiano. Mikutano hiyo 

imekuwa jukwaa muhimu katika kujadili kwa pamoja mustakabali 

wa maendeleo ya utalii, kuongeza ufanisi wa utekelezaji wa 

masuala ya kisera na usimamizi wa sekta ili kuhakikisha utalii 

unaleta tija zaidi kwa Taifa letu.  

 

Mheshimiwa Naibu Spika, vilevile, kumekuwa na jitihada za 

pamoja katika eneo la utangazaji utalii kupitia Bodi ya Utalii 

Tanzania (TTB) na Kamisheni ya Utalii Zanzibar (ZCT) ambazo 

zimesaini Hati ya Makubaliano inayolenga kuimarisha ushirikiano 

wa utangazaji utalii wa Tanzania kama kituo kimoja.  

 

Mheshimiwa Naibu Spika, taasisi hizo zinaendelea  

kushirikiana na Sekta Binafsi kutangaza vivutio na mazao ya utalii 

yaliyopo nchini kupitia matukio ya Kimataifa yakiwemo  Swahili 

International Expo-S!TE, KaribuKili Fair, Z-Summit, ITB Berlin na WTM 

London. Halikadhalika, kushirikiana na nchi nyingine katika kukuza 

utalii endelevu kupitia majukwaa ya Shirika la Utalii Duniani (UN 

Tourism), Baraza la Usafiri na Utalii (WTTC), sambamba na 

Ushirikiano wa Kikanda kupitia EAC na SADC.  

 

NAIBU SPIKA: Ahsante. Mheshimiwa Asma swali la nyongeza. 

 

MHE. ASMA ALI MWINYI: Mheshimiwa Naibu Spika, ahsante 

sana, na pia ahsante sana Waziri kwa majibu yako mazuri 

uliyonipa. Ninaomba niongezee maswali mawili kama yafuatayo:- 

 

Mheshimiwa Naibu Spika, je, Serikali ina mkakati gani 

mahususi wa kuhakikisha kuwa ushirikiano katika Bodi hizi mbili za 

Utalii wa Tanzania na Kamisheni ya Utalii wa Zanzibar inaleta 

chanya ya moja kwa moja ya ongezeko la ajira kwa vijana wa 

Tanzania hususan vijana na wanawake, lakini kipekee vijana wa 

Jimbo la Welezo? 

 

Mheshimiwa Naibu Spika, pili, ninaomba kuuliza. Je, Serikali 

italeta lini viashiria vya mafanikio (KPIs) vinavyopima ongezeko la 

utalii, mapato na ajira katika kupitia ushirikiano katika Bodi hizi 

mbili ya Utalii wa Tanzania pamoja na Kamisheni ya Utalii ya 

Zanzibar? (Makofi) 

 

NAIBU SPIKA: Mheshimiwa Naibu Waziri, majibu. 

NAIBU WAZIRI WA KILIMO K.n.y. WAZIRI WA MALIASILI NA 

UTALII: Mheshimiwa Naibu Spika, nimpongeze kwa maswali mazuri 

ya msingi Mheshimiwa Asma Ali Mwinyi Mbunge wa Welezo. Pia 

nimthibitishie tu kama nilivyojibu katika swali la msingi, moja, 

Serikali ya Tanzania pamoja na Serikali ya Mapinduzi Zanzibar 

katika swali la msingi tumeshaonesha kwamba tumeshasaini 

mkataba wa makubaliano kwa maana ya MoU katika kukuza 

Sekta ya Utalii nchini. 

 

Mheshimiwa Naibu Spika, lengo la makubaliano hayo ni 

kuhakikisha kwamba tunaongeza idadi ya watalii, na watalii 

wengi wanakaa muda wa kutosha hapa nchini. Kwa kufanya 

hivyo kutasaidia kuongeza ajira kwa vijana, hususan katika 

maeneo kama ya kuongoza watalii, malazi, usafiri, pamoja na 

sanaa (uchongaji wa vinyago pamoja na picha).  

 

Mheshimiwa Naibu Spika, kwa hiyo, hayo tu ni sehemu ya 

mambo ambayo tunayafanya katika kuongeza ajira hususan kwa 

vijana na wanawake.  

 

Mheshimiwa Naibu Spika, jambo la pili kuhusu viashiria vya 

mafanikio ambavyo Serikali imekuwa ikifanya, kupitia taasisi zetu 

za Kiserikali ndani, kwa maana ukiangalia taasisi ya Benki Kuu ya 

Taifa, Uhamiaji, Bodi ya Utalii na Kamisheni ya Utalii Zanzibar 

zimekuwa zikitoa chapisho la kila mwaka kwa maana linalotoa zile 

taarifa za mwenendo wa utalii hapa nchini. 

 

Mheshimiwa Naibu Spika, vilevile, tumekuwa tukitumia kitu 

kinaitwa Visitor Tourism Exit Survey (utafiti mdogo pale watalii 

wanapotoka nchini) ambayo imekuwa ni sehemu ya kuonesha 

ule mwenedo na viashiria vya watalii hapa nchini. Kwa hiyo, hayo 

ni maeneo ambayo unaweza kwenda ukapata hizo KPIs ambazo 

Mheshimiwa Mbunge amezieleza. 

 

NAIBU SPIKA: Ahsante sana. Mheshimiwa Sheila Lukuba swali 

la nyongeza. 

MHE. SHEILA E. LUKUBA: Mheshimiwa Naibu Spika, ahsante 

sana. Ninaomba kuuliza swali dogo la nyongeza. Je, Serikali ina 

mpango gani wa kuboresha na kutangaza geti la Msolwa - 

Kilombero kuelekea Hifadhi ya Nyerere ili kukuza zaidi utalii? 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI WA KILIMO K.n.y. WAZIRI WA MALIASILI NA 

UTALII: Mheshimiwa Naibu Spika, nimthibitishie tu Mheshimiwa 

Sheila kwamba, geti la Msolwa ni moja ya geti ama ninaweza 

nikasema ni kanda maalum kwa ajili ya Kanda ya Solwa kuelekea 

Hifadhi ya Taifa ya Mwalimu Nyerere.  

 

Mheshimiwa Naibu Spika, Wizara ya Maliasili na Utalii 

imepanga kuandaa siku maalum kwa ajili ya uzinduzi wa geti hilo 

jipya la Msolwa ili iwe kama sehemu ya kimkakati ama promotion 

ya kutangaza sekta ya utalii pamoja na uwekezaji katika maeneo 

hayo.  

 

Mheshimiwa Naibu Spika, kwa hiyo, tuko katika hatua za 

mwisho, na hivi karibuni Mheshimiwa Mbunge atapata hiyo taarifa 

na ataona Wizara ikitekeleza. 

 

NAIBU SPIKA: Ahsante.  

 

Waheshimiwa Wabunge, kwa kuwa Naibu Waziri anayejibu 

ni Naibu Waziri wa Kilimo, ninaomba twende swali Na. 20 halafu 

tutarejea Wizara ya Ujenzi. Ninaomba nimwite Mheshimiwa 

Clayton Revocatus Chipando, Mbunge wa Kigoma Mjini sasa 

aulize swali lake. 

 

Na. 20 

 

Kasi ya Ujenzi wa Mradi wa Delta ya Mto Luiche 

 

MHE. CLAYTON R. CHIPANDO aliuliza:- 

Je, Serikali ina mkakati gani wa kushughulikia wakandarasi 

wanaochelewesha miradi kama Mradi wa Delta ya Mto Luiche 

unaoendelea kwa kasi ndogo? 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI WA KILIMO alijibu:- 

 

Mheshimiwa Naibu Spika, Serikali inatambua changamoto 

ya kutokukamilika kwa wakati kwa baadhi ya miradi ya 

maendeleo ikiwemo mradi wa umwagiliaji wa Delta ya Mto 

Luiche. Mradi wa Luiche wenye jumla ya thamani ya shilingi bilioni 

65.16 unajumuisha ujenzi wa bwawa na miundombinu ya 

mashambani.  

 

Mheshimiwa Naibu Spika, Serikali kupitia Tume ya Taifa ya 

Umwagiliaji, mwaka 2025 ilifanya mapitio ya usanifu wa mradi 

husika ili kuendana na mahitaji ya sasa na hivyo kuongeza muda 

wa utekelezaji wa mradi hadi mwaka 2027. Baada ya mapitio 

hayo, mradi umeanza utekelezaji wake.  

 

Mheshimiwa Naibu Spika, kukamilika kwa mradi wa Delta ya 

Mto Luiche kutanufaisha eneo la umwagiliaji lenye ukubwa wa 

hekta 3,000 na kunufaisha wakulima zaidi ya 9,620 katika Vijiji vya 

Kagera, Matiazo, Mungonya, Kamala, Kasuku na Simbo.   

 

NAIBU SPIKA: Mheshimiwa Clayton, swali la nyongeza. 

 

MHE. CLAYTON R. CHIPANDO: Mheshimiwa Naibu Spika, 

pamoja na majibu kutoka kwa Naibu Waziri wa Kilimo, mimi 

ninasikitishwa sana na hiki kinachoendelea katika huu mradi wa 

Bonde la Mto Luiche.  

 

Mheshimiwa Naibu Spika, fedha zimekopwa Kuwait tangu 

mwaka 2018. Ukienda pale mpaka leo hii ninavyoongea na 

wewe, anavyosema Mheshimiwa Naibu Waziri kwamba mradi 

umeanza, wako wanafyagia miaka nane. Miaka nane tangu 

tumekopa fedha mpaka leo hii wako wanafyagia tu, wanasema 

wanakusanya vifaa. 

Mheshimiwa Naibu Spika, ninamwomba sana Mheshimiwa 

Naibu Waziri, kama itampendeza, twende wote akajionee vituko 

vinavyoendelea pale katika Bonde la Mto Luiche. Fedha 

tumekopa, tumechukua Kuwait, tena fedha hizi alizipambania 

Mheshimiwa Zitto Kwabwe, alikuwa ndio Mbunge. Mheshimiwa 

Zitto kamaliza muda wake, mradi haujatekelezwa, kaja 

Mheshimiwa Ng’enda Kilumbe... 

 

NAIBU SPIKA: Mheshimiwa Mbunge, uliza swali la nyongeza. 

 

MHE. CLAYTON R. CHIPANDO: Mheshimiwa Naibu Spika, swali 

langu la nyongeza, ninaomba Serikali, tufunge nayo safari 

kwenda kwenye Bonde la Mto Luiche wakaone kwa macho 

waache maneno ya kuhadithiwa. Twende naye Naibu Waziri 

aende pale akaone kwa macho yake nini kinachoendelea pale 

katika Bonde la Mto Luiche. Hilo ndilo ombi langu. (Makofi) 

 

NAIBU SPIKA: Ahsante sana. Mheshimiwa Naibu Waziri. 

 

NAIBU WAZIRI WA KILIMO: Mheshimiwa Naibu Spika, 

ninamshukuru Mheshimiwa Baba Levo, Mbunge wa Kigoma Mjini 

kwa concern yake, na sisi kama Wizara tunaelewa hayo 

anayoyaeleza. Jambo moja tu nimthibitishie, tutaenda kabla hili 

Bunge halijaisha, tutaongozana, tutakwenda.  

 

Mheshimiwa Naibu Spika, tutapanga moja ya weekend 

tutafika eneo la mradi, lakini kwa kifupi tu nieleze kwamba, kwa 

nini mradi huo umechelewa? Hayo anayoyaeleza ni kwamba 

changamoto ilikuwa ni upatikanaji wa fedha na ndiyo maana 

Tume ya Umwagiliaji mwaka 2025 ilifanya mapitio upya ya huu 

mradi, na sasa hivi mradi huu tunautekeleza sisi wenyewe kupitia 

fedha za ndani. (Makofi) 

 

Mheshimiwa Naibu Spika, ninavyozungumza hivi sasa ni 

kwamba kuna kama shilingi bilioni 8.89 ambazo tutazitoa kwa 

mkandarasi kama sehemu ya malipo mengine ya awali ili 

kuhakikisha kwamba mradi huu unaenda kwa wakati. Matarajio 

yetu kabla mwaka 2030 mradi huu utakuwa umekamilika na Baba 

Levo atawaeleza wananchi kwamba moja ya jitihada zake 

kubwa alizozifanya Bungeni ni kuhakikisha mradi huu umekamilika 

kwa vitendo. (Makofi) 

 

NAIBU SPIKA: Ahsante. Mheshimiwa Anne Kilango Malecela, 

swali la nyongeza. 

 

MHE. ANNE K. MALECELA: Mheshimiwa Naibu Spika, kwanza 

nianze kuishukuru Serikali kwa kunipatia shilingi 1,800,000,000/= 

kwa ajili ya kuboresha umwagiliaji Kata ya Miamba. Hata hivyo, 

katika fedha zile, aliwekwa mkandarasi, akafanya kazi ambayo 

badala ya kuboresha mifereji ya Kata ya Miamba, sasa hivi 

mifereji ile imerudi kwenye asilimia sifuri ya utekelezaji, wakati 

fedha hizo zilitoa uwezo wa mifereji kufikia 70%.  

 

Mheshimiwa Naibu Spika, je, Serikali haioni kwamba fedha 

za Serikali shilingi bilioni 1.8 alizopewa mkandarasi hazikufanya kazi 

yoyote kwenye umwagiliaji Kata ya Miamba na Mkakimbili ya 

Kata ya Miamba sasa hivi? Ahsante. 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI WA KILIMO: Mheshimiwa Naibu Spika, ahsante 

sana. Ninamshukuru mama yangu Mheshimiwa Anne Kilango 

Malecela, Mbunge wa Same Mashariki kwa swali la msingi 

hususan katika kata yake ya Miamba Tarafa ya Mambavunta 

nafikiri.  

 

Mheshimiwa Naibu Spika, ni kweli Serikali tulitoa hiyo fedha, 

na kwa sababu tumepokea changamoto hii, naomba 

nimwelekeze Meneja wa Mkoa wa Umwagiliaji afike katika hilo 

eneo atupe taarifa ya tathmini; lakini mimi mwenyewe nilishaahidi 

mara ya kwanza na narudia tena, nitafika katika eneo hilo ili sasa 

moja, tuone thamani ya fedha iliyotumika, na pia tuchukue hatua 

stahiki kama haya ambayo ninaamini Mheshimiwa Mbunge 

anayasema hayajatekelezwa. 

Mheshimiwa Naibu Spika, kwa hiyo, sisi Serikali ambao 

tunamsaidia Mheshimiwa Rais, hatutakuwa tayari kuona 

wananchi wanashindwa kuhudumiwa ipasavyo. Ahsante sana. 

 

  NAIBU SPIKA: Mheshimiwa Naibu Waziri, ahsante sana kwa 

majibu ya maswali ya Waheshimiwa Wabunge.  

 

Tunaendelea Wizara ya Ujenzi, Mheshimiwa Hawa Mchafu 

Chakoma, Mbunge wa Viti Maalum, sasa aulize swali lake. 

 

Na. 19 

 

Ujenzi wa Daraja la Kata ya Mkongo na Utete – Rufiji 

 

MHE. HAWA M. CHAKOMA aliuliza:- 

 

Je, lini Serikali itajenga daraja litakalounganisha Tarafa ya 

Mkongo kati ya Kata ya Mkongo na Utete ambayo ni Makao 

Makuu ya Wilaya ya Rufiji? 

 

NAIBU SPIKA: Mheshimiwa Naibu Waziri wa Ujenzi 

Mheshimiwa Engineer Kasekenya, majibu. 

 

NAIBU WAZIRI WA UJENZI alijibu:-  

 

Mheshimiwa Naibu Spika, napenda kujibu swali la 

Mheshimiwa Hawa Mchafu Chakoma, Mbunge wa Viti Maalum, 

kama ifuatavyo:- 

 

Mheshimiwa Naibu Spika, ujenzi wa daraja unahusisha hatua 

mbalimbali ikiwemo upembuzi yakinifu na usanifu wa kina. Kwa 

sasa Serikali inaendelea kutafuta fedha kwa ajili ya usanifu wa 

daraja linalounganisha Kata ya Mkongo na Utete. Kazi hiyo 

itakapokuwa imekamilika na gharama za ujenzi kujulikana, Serikali 

itatafuta fedha kwa ajili ya kuanza ujenzi wa daraja hilo, ahsante. 

 

NAIBU SPIKA: Ahsante. Mheshimiwa Hawa Mchafu swali la 

nyongeza.  

MHE. HAWA M. CHAKOMA: Mheshimiwa Naibu Spika, 

nakushukuru, na pia namshukuru Mheshimiwa Naibu Waziri kwa 

majibu mazuri. Naomba niulize maswali mawili ya nyongeza. 

 

Mheshimiwa Naibu Spika, kwa kuwa mpango wa ujenzi wa 

Daraja la Mto Utete ni mpango wa muda mrefu, lakini pia ni 

mpango wenye gharama kubwa; na kwa kuwa Barabara ya 

Ikwiriri hadi Mkongo tayari ilishapembuliwa na ilishasanifiwa, 

imebakia tu hatua ya Wizara ku-sign ili ujenzi wa lami uanze. Swali 

langu, ni lini Wizara ita-sign mkataba huu ili ujenzi wa lami uanze? 

 

Mheshimiwa Naibu Spika, swali langu la pili. Kivuko kilichopo 

Mto Utete ni kidogo. Je, Serikali itakuwa tayari kutupatia kivuko 

kikubwa kitakachoweza kusaidia wananchi wa kata hizi mbili na 

tarafa moja? Ahsante. 

 

NAIBU SPIKA: Mheshimiwa Naibu Waziri, majibu. 

 

NAIBU WAZIRI WA UJENZI: Mheshimiwa Naibu Spika, ni kweli 

kwamba tayari tulishasanifu barabara ya kutoka Ikwiriri hadi 

Mkongo na kinachosubiriwa ni kibali cha barabara hiyo iweze 

kutangazwa ili ianze kujengwa kwa lami. Kwa sasa barabara hiyo 

ipo kwa kiwango cha changarawe na bahati nzuri katika 

barabara hiyo pia kuna daraja kubwa la Mbambe ambalo 

mkandarasi yupo site, anajenga daraja hilo pamoja na kilomita 

tatu kwa kiwango cha lami ambayo sasa itaunganisha Ikwiriri na 

Mkongo.  

 

Mheshimiwa Naibu Spika, tunapokea kutoka kwa 

Mheshimiwa Mbunge kwamba tuharakishe kusaini ama 

kutangaza hiyo barabara ili ianze kujengwa. 

 

Mheshimiwa Naibu Spika,  swali la pili kuhusu kivuko, kivuko 

kipo na kimefanyiwa ukarabati. Kwa hiyo, tutafanya tathmini 

kupitia TEMESA, kuona mahitaji ili kama kuna umuhimu wa 

kuongeza uwezo wa kivuko, basi kiweze kujengwa kipya kati ya 

Mkongo na Utete, ahsante. 

NAIBU SPIKA: Ahsante. Mheshimiwa Neema Mwandabila, 

swali la nyongeza. 

 

MHE. NEEMA G. MWANDABILA: Mheshimiwa Naibu Spika, 

ahsante. Nilitaka kufahamu, Serikali imefikia hatua gani katika 

ujenzi wa barabara ya kutoka Mlowo kwenda Kamsamba? 

Ahsante.  

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI WA UJENZI: Mheshimiwa Naibu Spika, Barabara 

ya Mlowo kwenda Kamsamba, Serikali ilishaahidi kujenga kilomita 

10; na nimhakikishie Mheshimiwa Mbunge kwamba katika mwaka 

huu ambao tayari ilishatangazwa na ilishapata mkandarasi, kwa 

hiyo, sasa hivi Serikali inatafuta fedha advance, yaani kwa maana 

ya malipo ya awali ili mkandarasi ambaye amepatikana kuanza 

kazi hiyo ya kujenga kilomita 10, ahsante. 

 

NAIBU SPIKA: Mheshimiwa Zuberi Mfaume swali la nyongeza. 

 

MHE. ZUBERI Y. MFAUME: Mheshimiwa Naibu Spika, napenda 

kuuliza swali kwenda Wizara ya Ujenzi kwamba, ni lini daraja 

linalounganisha Kata ya Tawa na Kata ya Konde vitakwenda 

kutengenezwa kwa maana limeshavunjika na hakuna 

mawasiliano katika kata hizo mbili? Ahsante. 

 

NAIBU SPIKA: Mheshimiwa Naibu Waziri, majibu kwa ufupi. 

 

NAIBU WAZIRI WA UJENZI: Mheshimiwa Naibu Spika, sijamsikia 

vizuri Mheshimiwa Mbunge, hilo daraja na… 

 

NAIBU SPIKA: Mheshimiwa Mbunge taja daraja hilo kwa sauti 

usikike. 

 

MHE. ZUBERI Y. MFAUME: Mheshimiwa Naibu Spika, daraja 

hilo ni Daraja la Mto Mfizigo ambalo linaunganisha Kata ya Tawa 

na Kata ya Konde, kwa sasa hakuna mawasiliano baina ya kata 

hizi mbili na hii ni Barabara ya Kiswila kuelekea Tawa, ahsante. 

NAIBU SPIKA: Mheshimiwa Mbunge, labda ungetaja na 

jimbo maana kata na kata pengine kwa Mheshimiwa Waziri 

inaweza ikawa ngumu. 

 

MHE. ZUBERI Y. MFAUME: Mheshimiwa Naibu Spika, ahsante, 

katika Jimbo la Morogoro Kusini Barabara ya Msalabani kwenda 

Tawa katikati kuna Daraja la Mto Mfizigo ambalo linaunganisha 

Kata ya Tawa na Kata na Konde, daraja hili sasa hivi halipitiki 

kabisa. 

 

NAIBU SPIKA: Mheshimiwa ahsante, umeeleweka. 

Mheshimiwa Naibu Waziri, majibu kwa ufupi.  

 

NAIBU WAZIRI WA UJENZI: Mheshimiwa Naibu Spika, ahsante. 

Nimpe pole Mheshimiwa Mbunge, lakini pia na wananchi ambao 

wamekumbwa na adha hii.  

 

Mheshimiwa Naibu Spika, nitoe tu maelekezo kwa Meneja 

wa Mkoa wa Morogoro kwa sababu ni kweli katika kipindi cha 

mvua madaraja mengi yamekatika na yanashindwa kupitika, 

lakini pia hata maeneo mengine ambayo barabara zimekatika.  

 

Mheshimiwa Naibu Spika, tunachofanya labda tu kwa 

ujumla ni kwamba tumeshatoa maelekezo kwa mameneja wote 

wa mikoa, kufanya tathmini na kila siku kuleta taarifa Makao 

Makuu ya TANROADS na Wizara ili Serikali wakati inatafuta hizi 

fedha za dharura, basi ziweze kwenda kurudisha mawasiliano kwa 

dharura tukiwa tunajipanga kufanya matengenezo ama ujenzi 

wa kudumu. 

 

Mheshimiwa Naibu Spika, kwa hiyo, nitoe maelekezo 

specifically kwa Meneja wa Mkoa wa Morogoro ahakikishe 

anafika eneo hilo, achukue hatua za haraka kwanza kurejesha 

mawasiliano ya muda wakati Serikali inatafuta fedha kulijenga 

hilo daraja kwa upya, ahsante. 

 

NAIBU SPIKA: Ahsante. Mheshimiwa Kijakazi Mohamed swali 

la nyongeza. 

MHE. KIJAKAZI Y. MOHAMED: Mheshimiwa Naibu Spika, 

ahsante sana kwa kuniona. Naomba kufahamu wananchi wa 

Kata ya Nanjirinji Wilayani Kilwa Mkoani Lindi wamekuwa 

wakipata adha ya kuvuka Mto Mbwemkuru kuelekea Wilaya ya 

Ruangwa kwa ajili ya kufuata huduma za dharura. Daraja hili 

lilisombwa na masika mwaka 2024. Sasa nataka kufahamu, je, ni 

lini Serikali itajenga daraja hili ili kuwaondolea wananchi hawa 

adha hususan wanawake wajawazito? 

 

NAIBU SPIKA: Ahsante. Mheshimiwa Naibu Waziri, majibu. 

 

NAIBU WAZIRI WA UJENZI: Mheshimiwa Naibu Spika, 

nakubaliana na Mheshimiwa Mbunge, na bahati nzuri hilo daraja 

nilipita kabla na hata baada ya kusombwa. Ni barabara ambayo 

inaunganisha Ruagwa – Nanjirinji hadi Kiranjeranje.  

 

Mheshimiwa Naibu Spika, katika ule mpango wa kujenga 

madaraja ya dharura, kulikuwa na madaraja matatu katika hiyo 

barabara. Moja, ni hilo Mbwemkuru ambayo ni daraja kubwa, 

mto mkubwa, na pia tuna Daraja  Nakiu na Kigombo.  

 

Mheshimiwa Naibu Spika, Nakiu na Kigombo yamekamilika. 

Hili daraja la Mbwemkuru liko kwenye mpango wa kujengwa na 

mfadhili wa World Bank kwenye kuratibu mradi unaoitwa CRW; 

inavyosema, mkandarasi ameshapatikana kwa ajili ya kuanza 

kulijenga hilo daraja. (Makofi) 

 

Mheshimiwa Naibu Spika, kwa hiyo, ni taratibu tu, zikikamilika 

na wenzetu wa World Bank, daraja hilo linaweza kujengwa ili 

kuondoa hiyo adha, ahsante. 

 

NAIBU SPIKA: Mheshimiwa Naibu Waziri, ahsante sana kwa 

majibu ya maswali ya Waheshimiwa Wabunge. Tunakushukuru 

sana.  

 

Waheshimiwa Wabunge, tumefika mwisho wa kipindi cha 

maswali na majibu kutoka upande wa Serikali. Ninaomba 

niwaletee matangazo ambayo tunayo Bungeni asubuhi hii. 

Waheshimiwa Wabunge, nianze na wageni. Tunao wageni 

wa Mheshimiwa Naibu Spika. Wapo wageni sita wa Mheshimiwa 

Naibu Spika ambao ni familia yake kutoka Babati Mkoani 

Manyara. Ahsante sana. (Makofi) 

 

Vile vile tunao wageni wa Waheshimiwa Wabunge. Wapo 

wageni sita wa Mheshimiwa Profesa Kitila Alexander Mkumbo 

Waziri wa Nchi, Ofisi ya Rais, Mipango na Uwekezaji na 

Mheshimiwa Mariam Anzuruni Mungula ambao ni walimu wa 

Shule ya Sekondari mbalimbali kutoka Jijini Dar es Salaam, karibuni 

sana. (Makofi) 

 

Tunaye mgeni wa Mheshimiwa Ng’wasi Damas Kamani 

Mbunge, Naibu Waziri wa Mifugo na Uvuvi, ambaye ni Ndugu 

Bujiku Kaswahili kutoka Jijini Mwanza, ahsante, karibu sana. 

(Makofi) 

 

Wapo wageni 13 wa Mheshimiwa Engineer Mshamu Ali 

Munde, Mbunge na Naibu Waziri wa Fedha, ambao ni wapiga 

kura wake kutoka Liwale Mkoani Lindi. Karibuni sana Bungeni. 

(Makofi) 

 

Yupo mgeni wa Mheshimiwa Mariam Abdallah Ibrahim 

Mbunge ambaye ni mtoto wake, Ndugu Tulia Abdallah Ulega 

kutoka Mkuranga Mkoani Pwani. Karibu sana. (Makofi)  

 

Tunao wageni watatu wa Mheshimiwa Boniphace Mwita 

Getere, Mbunge ambao ni wapiga kura wake kutoka Mkoani 

Mara. Karibuni sana. (Makofi) 

 

Tunao wageni waliotembelea Bunge kwa ajili ya mafunzo. 

Wapo wanafunzi na walimu 102 wa Shule ya Awali na Msingi ya 

Hope and Day na Sky Academy na Mazodi kutoka Jijini Dar es 

Salaam. Ahsante sana na karibuni sana Bungeni. (Makofi) 

 

Waheshimiwa Wabunge tunaendelea.  

 

Katibu. 

NDG. NEEMA MSANGI – KATIBU MEZANI: 

 

HOJA ZA SERIKALI 

 

Makadirio ya Mapato na Matumizi ya Ofisi ya Waziri Mkuu kwa 

Mwaka wa Fedha 2026/2027 

 

(Majadiliano Yanaendelea) 

 

NAIBU SPIKA: Ahsante sana.  

 

Waheshimiwa Wabunge, tunaendelea na majadiliano. 

Ninayo orodha ya wachangiaji hapa. Ninaye Mheshimiwa Rashid 

Abdallah Shangazi, atafuatia na Mheshimiwa Hawa Mchafu 

Chakoma, na Mheshimiwa Jackson Gideon Kiswaga ajiandae.  

 

MHE. RASHID A. SHANGAZI: Mheshimiwa Naibu Spika, 

ahsante sana kwa nafasi hii kuwa mzungumzaji kwenye siku hii ya 

pili ya Hotuba ya Mheshimiwa Waziri Mkuu. Awali ya yote 

ninampongeza sana Mheshimiwa Waziri Mkuu kwa wasilisho lake 

ambalo limekuwa na takribani masaa mawili na nusu, ameweza 

kusimama hapo mbele, lakini ambalo limegusa maeneo mengi ya 

kimkakati na ambayo yanagusa jamii ya Watanzania kwa 

mapana.  

 

Mheshimiwa Naibu Spika, aidha, pia nimpongeze kwa kazi 

kubwa anayoendelea kuifanya katika maeneo mbalimbali hapa 

nchini kwetu. Kipekee, kwa ziara ambazo ameendelea kuzifanya 

katika mikoa mbalimbali, sisi Tanga pia tunashukuru, ni miongoni 

mwa mikoa ambayo ametufikia, na kwa kweli tunaridhika, na 

wema wake tumeuona, kwa sababu sasa mambo yanakwenda 

vizuri.  

 

Mheshimiwa Naibu Spika, aidha, ninawapongeza wasaidizi 

wake wote, Waheshimiwa Mawaziri; Mheshimiwa Prof. Shemdoe, 

pia ndugu yangu Waziri anayehusika na mambo ya mahusiano, 

Mheshimiwa Sangu na watendaji wote katika Ofisi ya Waziri Mkuu 

pamoja na idara zake zote.  

Mheshimiwa Naibu Spika, nitaanza na eneo ambalo 

ningependa kushauri. Kule katika awamu zilizopita, tumekuwa na 

program mbalimbali ambazo zinaratibiwa na Ofisi ya Waziri Mkuu, 

lakini kadiri zile programu zilivyokuwa zinamaliza muda wake, 

tulikuwa hatuoni maendeleo na baadhi ya programu kwa kweli 

zilifanya kazi nzuri sana ambayo huenda tungeziboresha baada 

ya kumaliza muda, zingetupa tija kubwa zaidi ambayo leo 

tusingekuwa na matatizo. 

 

Mheshimiwa Naibu Spika, kwa mfano, tulikuwa na mpango 

ule wa MKURABITA, Mpango wa Kurasimisha Rasilimali na Biashara 

Tanzania, ulikuwa ni mpango mzuri sana umefanya kazi nzuri sana 

hasa kwenye sekta ya ardhi ambapo ulikuwa na jambo mahususi 

la kutoa hatiardhi za kimila katika maeneo mbalimbali. Sasa 

nishauri, kama Serikali itaona inafaa, basi ni vema ili uratibu huu 

ukaendelea kuongeza kasi ya utoaji hati za ardhi, hasa hati za 

kimila katika maeneo vijijini ambapo ndiyo kwenye shida kubwa 

sana ya migogoro ya ardhi. 

 

Mheshimiwa Naibu Spika, pia kuna programu nyingine ya 

ASDP ambayo imefika ASDP II; Agricultural Sector Development 

Program, hii ilikuwa imekusanya sekta zote, kwa maana hata 

barabara za vijijini, TARURA na usambazaji wa huduma vijijini. 

 

Mheshimiwa Naibu Spika, pia programu mbalimbali 

zinazohusu masoko vijijini zilikuwa ziko katika uratibu wa ASDP. 

Sasa tunaziona Wizara zikifanya program zake zenyewe, hakuna 

mafungamanisho na Ofisi ya Waziri Mkuu. Tunaoomba hili nalo 

liweze kuangaliwa upya na kuweza kuona namna ya kuzi-

consolidate na kuziweka pamoja ili usimamizi uweze kuwa rahisi. 

 

Mheshimiwa Naibu Spika, tatu, ni programu ya MIVARUF 

ilikuwa ni Marketing, Infrastructure, Value Additional, Rural 

Finance, na yenyewe ilikuwa inakwenda kuongeza mazao 

thamani kule vijijini. Tunatoa mazao mashambani, tunayapeleka 

kwenye masoko, tunaongeza thamani. Walianza na programu ya 

kujenga post-harvest centers na pia ku-control post-harvest loss. 

Yale majengo yapo, yamebaki, hakuna msimamizi, kwa sababu 

tumeondoa utaratibu mzima wa kusimamia miradi hii kupitia Ofisi 

ya Waziri Mkuu.  

 

Mheshimiwa Naibu Spika, ninaomba sana programu hizi, 

Serikali izitazamie upya na Mheshimiwa Waziri mwenye dhamana 

ya Mipango na Uwekezaji kwenye dira, hili ni jambo ambalo 

tungelitazama kwa mapana marefu, ninaamini kuwa litakuwa na 

mchango mkubwa sana kwa Taifa.  

 

Mheshimiwa Naibu Spika, baada ya kusema hayo, sasa 

nirejee kule Jimboni Mlalo kwa mambo ambayo nimetumwa na 

wananchi wa Mlalo. Kwanza wananchi wa Mlalo wanamshukuru 

sana Mheshimiwa Waziri Mkuu. Alipokuja, alitoa maelekezo ya 

kusanifu barabara ya kutoka Lushoto kwenda Mlalo kilomita 36. 

Tunatambua kazi imeanza katika hatua za awali, lakini tunataka 

kasi iongezeke.  

 

Mheshimiwa Naibu Spika, sambamba na hilo, kuna 

barabara ya kutoka Lushoto kwenda Lukozi, kwenda mpaka 

Mtahe pia kutoka Malindi kwenda Belei kwenda mpaka Mtahe na 

yenyewe tunaomba iingie katika mpango wa usanifu ili 

sambamba na barabara ile ya Umba Junction kwenda Mkomazi 

na Mabokweni kwenda Tanga, barabara zote hizi ziweze 

kufungua Jimbo la Mlalo na Halmashauri ya Lushoto kwa ujumla.  

 

Mheshimiwa Naibu Spika, sisi Lushoto tunasema barabara 

ndiyo kipaumbele chetu namba moja. Tunaporudia kipaumbele 

chetu namba mbili, ni barabara; na namba tatu ni barabara, kwa 

sababu sisi tunapata bidhaa mbalimbali kutoka maeneo mengine 

kwa gharama kubwa, kwa kuwa barabara zetu hazina uwezo wa 

magari makubwa yanayobeba tani nyingi kuweza kuingia katika 

Halmashari ya Lushoto na Wilaya ya Lushoto kwa ujumla.  

 

Mheshimiwa Naibu Spika, mathalani, tunalo Shamba la Miti 

Shume ambalo tunazalisha miti na tunauza mazao ya miti katika 

maeneo mengine, lakini tunashindwa kushindana na soko la 

mbao zinazotoka Mafinga, kwa sababu tu ya gharama kubwa za 

usafiri. (Makofi) 

Mheshimiwa Naibu Spika, hata mtu ambaye ananunua 

mazao ya mbao kutoka Lushoto ambaye yuko Korogwe anapata 

kwa bei kubwa zaidi kuliko akiagiza kutoka Mafinga. Sababu ni 

kwamba magari yanayokuja kubeba mazao ya mbao, mwisho ni 

tani saba. Kwa hiyo, tungetamani sana barabara hizi 

tunapozungumza, ziboreshwe, ziwe pana ili magari makubwa 

(semi-trailers na truck and trailers) ziweze kupanda katika milima 

hii ya Usambara.  

 

Mheshimiwa Naibu Spika, sambamba na hilo, mazao yetu 

yanaharibika kwa haraka sana kwa sababu sisi ni wakulima wa 

mbogamboga tunahitaji barabara ambazo zinapitika kwa 

mwaka mzima ili wananchi wetu wasiendelee kupata hasara. 

 

Mheshimiwa Naibu Spika, eneo la pili ni eneo la 

wanyamapori. Ninamshukuru sana Waziri wa Maliasili, alikuja, 

alifanya kazi kubwa angalau kusaidia kufukuza wanyamapori 

ambao walikuwa wanaharibu. Hata hivyo, tunazo ekari zaidi ya 

5,266 zilizoharibiwa vibaya na uhakiki umeshafanyika, lakini 

wananchi wale bado hawajalipwa fedha zao za kifuta jasho.  

 

Mheshimiwa Naibu Spika, tarehe 5 Aprili, 2025 na tarehe 17 

Disemba, 2025 tathmini imeshafanyika, tunadai zaidi ya shilingi 

milioni 630 ambazo Wizara ya Maliasili inatakiwa iwafidie 

wananchi wa Halmashauri hii ya Lushoto hususan Jimbo la Mlalo. 

 

Mheshimiwa Naibu Spika, kwenye hili hili eneo, wapo 

wananchi wamefariki. Pale kwenye kijiji cha Kikumbi kuna 

mwananchi anaitwa Samweli Saiko, tarehe 17 Juni, 2025 Kijiji cha 

Mkundi Mtae, alifariki; tarehe 29 Aprili, 2025 amefariki Yakobo 

Lombia; tarehe 11 Januari, 2026 Robert Nyalando Kijiji cha 

Lunguza alifariki; na tarehe 16 Machi, 2026 kuna mama anaitwa 

Fatuma Athumani katika Kitongoji cha Ngwalo alivamiwa na 

tembo.  

 

Mheshimiwa Naibu Spika, hawa niliowataja mwanzo 

wamefariki na mpaka leo fidia zao hazijalipwa. Tunaomba sana 

jukumu hili Serikali ilitimize. Wamesema tuwalinde, sisi tunakubali, 

tunaendelea kuwalinda, lakini wanatudhuru. Sasa wakati 

wanatudhuru na wao wasituache peke yetu.  (Makofi)  

 

Mheshimiwa Naibu Spika, eneo lingine ni sekta ya elimu. 

Hapa kwenye sekta ya elimu, sisi Wilaya ya Lushoto na 

Halmashauri ya Lushoto, ambayo pia ina majimbo mawili pamoja 

na Jimbo la Mheshimiwa Profesa Riziki Shemdoe, tuna shule 187 za 

msingi. Kati ya hizo, 179 ni za Serikali, lakini tuna upungufu ama 

uhaba mkubwa sana wa walimu. Walimu ambao wanahitajika ni 

2,382, waliopo ni 1,272. Tuna uhaba wa walimu 1,110 sawa na 

46.5% ya upungufu.  

 

Mheshimiwa Naibu Spika, Wilaya ya Lushoto jiografia yake 

ina changamoto, kwamba walimu na watumishi wengi 

hawavutiwi kuja kufanya kazi kule, lakini wapo walimu katika 

maeneo mbalimbali wanaotoka Wilaya ya Lushoto. Ningetamani 

Mheshimiwa Profesa Shemdoe, hili kwa sababu yuko ndani ya 

Wizara hii, turatibu wale ambao wako tayari kuja kufanya kazi 

katika mazingira ya Lushoto, tuwape uhamisho kwa urahisi 

waweze kurudi kwenda kuwatumikia ndugu zao. 

 

Mheshimiwa Naibu Spika, inasikitisha sana kwamba 

Watanzania wengine hawataki kuja kufanya kazi Lushoto. Sasa 

kama wanataka watufanye sisi tuwe kisiwa, sisi tuko tayari. Kwa 

hiyo, na wale ndugu zetu wa Lushoto walioko maeneo mengine, 

wanaotaka kurudi nyumbani kuja kutoa mchango wao kwa Taifa 

hili, sisi tuwe na urahisi wa kuwaruhusu kuhama, kuja kuwatumikia 

Watanzania wengine. (Makofi) 

 

Mheshimiwa Naibu Spika, mwisho, lakini siyo kwa umuhimu ni 

kilimo. Sisi Mkoa wa Tanga tunalo zao letu la kimkakati ambalo ni 

la mkonge. Kwa masikitiko makubwa, ndiyo zao la kimkakati 

pekee ambalo mpaka sasa halina ruzuku. Ukifika kwenye korosho 

kuna ruzuku. 

 

Mheshimiwa Chongolo ninaomba unisikilize kwa makini. 

Kwenye korosho kuna ruzuku, kwenye pamba kuna ruzuku, na 

mazao mengine ya kimkakati, lakini mkonge hauna ruzuku 

yoyote. (Makofi) 

Mheshimiwa Naibu Spika, hili ni zao ambao tunatakiwa 

tuliwekee ruzuku ili wananchi hata wakipato cha chini waweze 

kulima zao hili ambalo ni dhahabu ya kijani na tunaamini kwamba 

litakuwa na mchango mkubwa.  

 

Mheshimiwa Naibu Spika, sambamba na hilo, kule Lushoto 

tunalima sana mbogamboga na bei ya mbegu ya mbogamboga 

ni ghali sana, na bei ya pembejeo ni ghali sana. Ninaomba na 

lenyewe litazamwe kwa upekee tu kwa Lushoto peke yake, 

tupate ruzuku katika kilimo cha mbogamboga hasa kwenye 

mbegu pamoja na viuatilifu vingine. (Makofi)  

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Ahsante sana Mheshimiwa.  

 

MHE. RASHID A. SHANGAZI: Mheshimiwa Naibu Spika, 

ninakushukuru sana kwa nafasi. 

 

NAIBU SPIKA: Ahsante sana. Mheshimiwa Hawa Mchafu 

Chakoma atafuatiwa na Mheshimiwa Jackson Gideon Kiswaga, 

Mheshimiwa Kafiti William Kafiti, ajiandae. 

 

MHE. HAWA M. CHAKOMA: Mheshimiwa Naibu Spika, 

ninakushukuru kwa kunipa nafasi ili niweze kuchangia hotuba iliyo 

mbele yetu ya Mheshimiwa Waziri Mkuu. Nianze kwa kumshukuru 

Mungu kwa kuniwezesha kusimama mbele ya Bunge lako Tukufu 

na kuchangia hotuba iliyopo mbele yetu. Pia, ninapenda sana 

kukushukuru wewe Mheshimiwa Naibu Spika kwa kunipa nafasi ili 

niweze kuchangia.  

 

Mheshimiwa Naibu Spika, awali ya yote, ninapenda 

kumpongeza Mheshimiwa Dkt. Rais Samia Suluhu Hassan kwa 

namna ambavyo anafanya uwezeshaji wa kiuchumi kwa 

wananchi wa Taifa hili, lakini pia, anavyoendelea kustawisha 

maendeleo endelevu kwa wananchi wa Taifa lake la Tanzania. 

(Makofi) 

Mheshimiwa Naibu Spika, niruhusu pia nimpongeze 

Mheshimiwa Dkt. Mwigulu Nchemba, Waziri wetu Mkuu wa 

Jamhuri ya Muungano wa Tanzania kwa kazi kubwa na nzuri 

anayoifanya kumsaidia Mheshimiwa Rais, Dkt. Samia Suluhu 

Hassan.  

 

Mheshimiwa Naibu Spika, tunampongeza sana pia 

Mheshimiwa Waziri Mkuu kwa ziara zake anazofanya za mkoa 

kwa mkoa, jimbo kwa jimbo, halmashauri kwa halmashauri, wilaya 

kwa wilaya na kata kwa kata. Hakika Mheshimiwa Waziri Mkuu 

anaitendea haki ile hotuba yake katika ukurasa wa 99 

alipozungumzia mfumo wa uratibu wa malalamiko ya wananchi, 

hakika mfumo huu unaenda kufikiwa kwa 100%. (Makofi) 

 

Mheshimiwa Naibu Spika, ninapenda kumpongeza pia Spika 

wetu wa Bunge, Mheshimiwa Azzan Zungu, kwa kazi nzuri 

anayoifanya. Kama vile ambavyo alituahidi Waheshimiwa 

Wabunge, atafanya kazi ya speed and standard. Sisi tumeona 

kazi nzuri. Ukiangalia tu mic alizozileta ni mambo ya kisasa kabisa 

wala huhitaji kuisogelea wala kutumia nguvu kubwa. Sauti ndogo, 

mic inachuja, inaenea katika ukumbi mzima. Hivyo, 

tunampongeza sana kwa ubunifu huu mzuri. (Makofi) 

 

Mheshimiwa Naibu Spika, niruhusu sasa nianze kuchangia 

hotuba hii ya Waziri Mkuu na nianze na upande wa ustawi na 

maendeleo ya jamii na hasa nitapenda kuzungumzia ustawi wa 

wastaafu wetu nchini.  

 

Mheshimiwa Naibu Spika, ninapenda sana kumpongeza 

Mheshimiwa Rais, kwani kwa makusudi ameamua kuboresha 

kiwango cha chini cha pension cha mwezi kutoka shilingi 100,000 

na kufika shilingi 250,000. Hii ni kwa upande wa wastaafu 

wanaolipwa na Mifuko ya Hifadhi ya Jamii kwa utumishi wa 

umma.  

 

Mheshimiwa Naibu Spika, tunamshukuru sana Mheshimiwa 

Rais kwani ameangalia hali ya sasa, ameangalia mfumuko wa 

bei. Ni wazi kabisa kiasi cha shilingi 100,000 hakiwezi kukidhi, hivyo 

kimeongezeka mpaka kufikia kiasi cha shilingi 250,000/=. (Makofi) 

Mheshimiwa Naibu Spika, pia kwa upande wa Mifuko ya 

Hifadhi ya Jamii ya sekta binafsi na yenyewe kima hiki cha chini 

kimeongezeka kulingana na sekta zilivyo. Sambamba na hilo, 

suala hili la kustawisha wastaafu wetu, Mheshimiwa Rais kupitia 

Mifuko yetu ya Hifadhi ya Jamii, ni kwa makusudi sasa ameamua 

wastaafu wetu ile nenda rudi kufuatilia pension yao imepunguzwa 

ama imeondoka, kwa sasa ni siku 30 tu.  

 

Mheshimiwa Naibu Spika, tarehe 25 ya mwisho wa mwezi, 

wastaafu hawa kama wamekamilisha vigezo vyote, basi 

wanakuwa wanastahiki kupewa mafao yao. Hivyo, tunamshukuru 

na kumpongeza sana Mheshimiwa Rais. (Makofi) 

 

Mheshimiwa Naibu Spika, kama ambavyo nimeshatangulia 

kusema, Mifuko yetu ya Hifadhi ya Jamii inafanya kazi kubwa na 

kazi nzuri nchini. Wote tutakubaliana majukumu yake makuu ni 

kuingiza wanachama, kulipa mafao, na suala zima la uwekezaji.  

 

Mheshimiwa Naibu Spika, Mifuko yetu ya Hifadhi ya Jamii 

imekuwa ikiwekeza katika miradi mbalimbali ikiwemo Mradi wa 

Kiwanda cha Sukari Mkulazi na miradi mingine inayofanania na 

huo ambayo imekuwa iki-create ajira kwa wananchi, na pia 

imekuwa ikifanya mambo makubwa kwa Taifa letu la Tanzania.  

 

Mheshimiwa Naibu Spika, hapa nitakuwa na ombi kwamba 

mifuko hii imekuwa ina madai. Inaidai Serikali kwa namna ya 

kugharamia miradi mbalimbali ya Kiserikali. Mathalani, katika 

Mfuko wetu wa NSSF unaidai Serikali takribani shilingi bilioni 951.29. 

Hizi fedha zikijumlishwa ndani yake kuna riba ya shilingi bilioni 

757.97. 

 

Mheshimiwa Naibu Spika, hizi fedha zisipolipwa kwa wakati, 

ndiyo zinakuwa zikitengeneza deni kubwa, lakini zimekuwa 

zikitengeneza riba kubwa kwa Watanzania. Tunamshukuru 

Mheshimiwa Rais, ameshaanza kuzilipa hizi fedha kwa kupitia 

hatifungani, tayari ameshalipa shilingi bilioni 433.71, lakini kiasi 

kilichobaki ni kikubwa, kama hakijalipwa kwa wakati, kitaendelea 

kutengeneza riba na deni kubwa. Itafika mahali itakuwa halilipiki. 

Kwa hiyo, tunaiomba sana Serikali iangalie namna bora ya 



2 APRILI, 2026 

73 

 

kuendelea kupunguza madeni haya ili kuweza kuondokana na 

riba. 

 

Mheshimiwa Naibu Spika, kwa upande wa Mfuko wetu wa 

PSSSF na wenyewe umekuwa ukiidai Benki ya TIB shilingi bilioni 120. 

Tunaiomba sana Serikali kupitia Benki ya TIB kuhakikisha inaulipa 

Mfuko huu ili uweze kuendelea na majukumu yake ya msingi ya 

kuingiza wanachama, kulipa mafao na kufanya uwekezaji, ili hata 

zile actuarial valuation zikija kufanyika, basi Mifuko yetu iwe 

himilivu katika miaka inayokuja kuweza kulipa wastaafu wengi, 

pasipo kuwafanya wawe wanaenda na kurudi katika ofisi hizi za 

mifuko hifadhi ya jamii. (Makofi) 

 

Mheshimiwa Naibu Spika, kwa Mfuko wetu wa Fidia Kazini, 

tulikuwa tunaomba, ninadhani wakati umefika sasa Askari Polisi na 

wenyewe waweze kuingia katika Mfuko huu wa Fidia Kazini. 

Ukiangalia nature ya kazi yao, kuumia kazini ni rahisi na kupata 

majanga kazini ni rahisi. Kwa hiyo, ninaiomba Serikali ifikirie upya 

kuingiza Jeshi letu la Polisi, kwa upande wa maaskari katika Mfuko 

wa Fidia Kazini ili wanapopatwa na majanga wanapokuwa katika 

maeneo ya kazi, ili Mfuko huu uweze kuwagharamia na 

kuwasaidia kwa namna moja au nyingine. Hivi ndivyo ambavyo 

tunafanya Mifuko yetu iweze kuwa imara na thabiti kuendelea 

kulipa mafao haya ya utengemao kwa watumishi. (Makofi) 

 

Mheshimiwa Naibu Spika, mwisho nitapenda kumalizia na 

Fungu 15 ya Wizara ya Kazi, Ajira na Mahusiano, Tume ya 

Usuluhishi na Uamuzi (CMA). Ninapenda sana kuipongeza Serikali 

kwa dhamira yake ya dhati, imeamua makusudi fedha 

zilizotengwa kwa mwaka 2025/2026 za upande wa maendeleo 

kiasi cha shilingi 276,046,000 kuzitoa zote kwa 100%. Tunaipongeza 

sana Serikali kwa kuamua kuzitoa fedha hizi. Fedha hizi zimeenda 

kufanya kazi nzuri kabisa ya kuanzisha ama kutengeneza Mfumo 

wa e-UTATUZI. (Makofi) 

 

Mheshimiwa Naibu Spika, Mfumo huu umekuwa ni 

mwarobaini wa migogoro iliyopo kati ya wafanyakazi au mwajiri 

na mwajiriwa. Miaka ya nyuma watumishi walikuwa wana kila 

sababu ya kusafiri umbali mrefu kufika katika ofisi za kazi kwa ajili 

ya kupeleka migogoro yao baina ya wafanyakazi pamoja na 

waajiri, jambo ambalo limekuwa likipunguza tija ya kuzalisha 

uchumi wa Taifa letu. (Makofi)  

 

Mheshimiwa Naibu Spika, kwa sasa tutakubaliana sote 

migomo na maandamano nchini imepungua kwa sababu ya kazi 

nzuri inayofanywa na Mheshimiwa Dkt. Rais Samia Suluhu Hassan. 

(Makofi) 

 

Mheshimiwa Naibu Spika, ninakushukuru sana na ninaunga 

mkono hoja. (Makofi) 

 

NAIBU SPIKA: Mheshimiwa Hawa, ahsante sana. Mheshimiwa 

Jackson Gedion Kiswaga atafuatiwa na Mheshimiwa Kafiti William 

Kafiti na Mheshimiwa Tinnar Andrew Chenge ajiandae. 

 

MHE. JACKSON G. KISWAGA: Mheshimiwa Naibu Spika, 

ahsante sana kwa kunipa nafasi ili niweze kuchangia asubuhi ya 

leo. Nianze kwa kumpongeza Waziri Mkuu kwa hotuba yake nzuri 

ambayo kwa kweli ime-cover maeneo mengi muhimu na ina 

mambo mengi mazuri.  

 

Mheshimiwa Naibu Spika, ninaipongeza pia Serikali kwa 

namna ambavyo imeendelea kukuza uchumi. Katika taarifa yake 

imeonesha pato la Taifa limeendelea kukua kwa asilimia sita lakini 

mfumuko wa bei uko kwenye asilimia tatu nukta tano ambao uko 

kati ya ule wigo wa tatu mpaka tano. Vilevile, tumeona mapato 

ya fedha ya kigeni yameongezeka kwa takribani dola bilioni mbili 

kwa mwaka, ni kazi kubwa anayoifanya. Ndiyo maana mambo 

haya yanaleta attention. Ukuaji wa nchi hii uchumi wake unaleta 

tension sana kwa majirani. 

 

Mheshimiwa Naibu Spika, ninarudia kusema kile alichosema 

Shigeki Komatsubara ambaye alisema kwamba: “Ikiwa uchumi 

wa Tanzania utaendelea kukua kwa mwendo huu wa asilimia sita 

nukta sita sita tano saba na kuendelea, ndani ya miaka 10 ijayo 

Tanzania itakuwa ni nchi yenye uchumi mkubwa Afrika Mashariki 

kuliko uchumi mwingine wowote.” Kwa hiyo, taarifa hizi 

zinawashtua sana majirani. 

Mheshimiwa Naibu Spika, kama wenzangu 

walivyompongeza Waziri Mkuu kwa ziara zake za kuwasikiliza 

wananchi, kwa kweli na sisi wadogo zake tulio nyuma yake tuna 

mambo mengi ya kujifunza na kuendelea kufuata anachofanya 

kwa maana inaleta harmony kwenye Taifa na amani.  

 

Mheshimiwa Naibu Spika na Ndugu zangu Watanzania, 

uchumi huu ambao tumeona sasa unakua vizuri utaendelea 

kukua endapo mambo mawili yatazingatiwa: kwanza, tuendelee 

kutunza amani yetu, na lakini utulivu wa kisiasa, huo ni wajibu 

ambao sisi Watanzania tunao, hakuna mwingine zaidi ya kwetu.  

 

Mheshimiwa Naibu Spika, nimeona maneno mengi kwenye 

mitandao kuhusiana na bei za mafuta. Ndugu zangu Watanzania 

kwanza mkubali kabisa kwamba sisi kama nchi, Serikali yetu 

imeongeza bei za mafuta kidogo ukilinganisha na namna majirani 

walivyoongeza. Nilikuwa ninaangalia wenzetu hapo jirani Kenya, 

kwa mfano, Petroli wameongeza bei kwa sasa inafika shilingi 

5,450, lakini ukiangalia Diesel ni shilingi 5,056 hivi, na mafuta ya taa 

ni shilingi 4,400.  

 

Mheshimiwa Naibu Spika, ninataka niwaambie Watanzania, 

nisiwape maneno ya faraja sana, ni kwamba mafuta haya 

inaonekana yataendelea kuongezeka ikiwa ule mfereji wa 

Hormuz hautafunguliwa. Wenzetu wa Ulaya wamesema hata 

kama vita itaisha leo, madhara yaliyojitokeza yanaweza 

kuendelea kwa muda mrefu, ndiyo maana wamewaambia 

wananchi wao (Umoja wa Ulaya) kwamba wengi wafanye kazi 

kutokea nyumbani na watumie zaidi magari ya umma kuliko 

magari yao binafsi ili kupunguza matumizi ya mafuta kwa sababu 

kuna uchache wa mafuta. Kwa hiyo, Watanzania wenzangu 

mambo ya mitandao myapuuze hayana maana.  

 

Mheshimiwa Naibu Spika, Serikali inafikiria mambo mengi. 

Tumekaa na wenzetu wa Serikali, wanaangalia uwezekano kama 

hali ikiwa mbaya zaidi pengine mahali fulani waangalie kama 

wanaweza kuweka ruzuku, lakini nyongeza tuliyoongeza ni kidogo 

kwa hiyo, tupunguze mihemko tukabiliane na hali iliyotokea 

duniani, tuache haya mambo ya mitandao hayana sababu.  

Mheshimiwa Naibu Spika, nianze kwa kuishukuru sana Serikali 

kwa kupitia Waziri Mkuu kwa tamko lake la kusema fedha 

zinazokusanywa (shilingi 50) za mafuta kwa ajili ya Mfuko wa 

Barabara zitoke TRA kwenda moja kwa moja kwenye Mfuko wa 

Barabara. Ni jambo la kimapinduzi na ninatambua kwamba Waziri 

Mkuu asingesema mambo hayo bila kushauriana na mamlaka. 

Hivyo, tunamshukuru sana Mheshimiwa Rais kwa hayo maelekezo, 

tunaomba yatekelezwe ili tuweze kufanya marekebisho ya 

barabara nyingi ambazo zimeharibika kutokana na neema ya 

mvua.  

 

Mheshimiwa Naibu Spika, hata mimi kwenye Jimbo la 

Kalenga ninazo Barabara maarufu kama Kalenga – Uwasa - 

Ulanda kwenda Magulilwa zimeharibika na sehemu nyingi 

hazipitiki, lakini niwaombe Watanzania wenzangu na 

Wanakalenga wenzangu kwamba tuwe na subira, ipo mipango 

madhubuti ya kuhakikisha kwamba mambo haya yanakwenda 

vizuri.  

 

Mheshimiwa Naibu Spika, niipongeze vile vile Serikali, ilifanya 

ukarabati wa shule kongwe pamoja na Shule yangu ya 

Tosamaganga ambayo mwezi Oktoba tutasherehekea miaka 100 

ya kuwepo kwake. Zaidi ya shilingi bilioni tatu zimekwenda pale, 

lakini kuna majengo ambayo hayakumalizika. Ninaiomba Serikali, 

kwa kuwa ilianza kufanya kazi nzuri, basi iendelee na ukarabati 

wa shule kongwe tumalizie Shule yetu ya Tosamaganga, mwezi 

Oktoba tuwakaribishe na wote mliosoma Tosamaganga 

tutasherehekea miaka 100 pale, mje ili tuweze kusherehekea 

namna ile shule ilivyotoa viongozi wengi.  

 

Mheshimiwa Naibu Spika, kwa hiyo, ninaiomba Serikali, lile 

eneo lililobakia iweze kulimalizia, lakini pia na shule nyingine za 

msingi ambazo zimejengwa miaka ya 1960, 1970 na 1980 nyingi 

ziko katika hali mbaya. Tunaipongeza Serikali, inajenga shule 

nyingi nzuri, lakini mwaka huu tuone namna gani wataweka 

baadhi ya fedha kwenda kukarabati shule kongwe pamoja na 

Kijijini kwangu kule Nyamihuu. (Makofi) 

Mheshimiwa Naibu Spika, suala la upimaji wa ardhi limekuwa 

likiongelewa muda mrefu na wenzetu wa ardhi. Ndugu zangu 

mlioko ardhi mnapenda sana Serikali iwape fedha, ni jambo zuri, 

lakini kule kwenye sekta binafsi kuna kitu tunaita ROI (Return On 

Investment); kule kwenye sekta binafsi unaweza ukaomba, 

unapewa ilimradi unaihakikishia kampuni kwamba, hiki 

unachoomba utakirudisha. 

 

Mheshimiwa Naibu Spika, kwenye eneo la viwanja, pamoja 

na kuwa wanaomba fedha nyingi, ninaunga mkono, lakini ni 

lazima walete mkakati wa kuona namna gani Serikali inapata 

fedha kutoka kwenye viwanja. 

 

Mheshimiwa Naibu Spika, kwanza madeni mengi sana 

hayajakusanywa katika mwaka huu wa bajeti ambao 

tunakwenda nao. Lazima mkakati wa kuisaidia Serikali kukusanya 

fedha, ili zisaidie kwenye masuala ya maendeleo uoneshwe wazi 

na sisi tutawaunga mkono, ili Serikali iwape hiyo fedha nchi 

iendelee kupimwa, lakini at the same time ikusanye kodi kwa ajili 

ya masuala ya maendeleo. Misaada mingi imepungua, kwa hiyo, 

tunategemea sisi wenyewe tuongeze vipato vyetu na eneo hili la 

viwanja naomba tuliangalie kwa mapana yake. 

 

Mheshimiwa Naibu Spika, eneo lingine ambalo nchi 

tunatakiwa tuwekeze kwa nguvu kubwa ni eneo la utalii. Nchi 

yetu utalii unakua, kama ambavyo tumeona na tunamshukuru 

sana Mheshimiwa Rais kwa namna alivyoutangaza. Zile filamu 

alizotengeneza zimeleta matokeo makubwa, lakini kuna 

changamoto kubwa ya utoaji wa huduma katika nchi hii.  

 

Mheshimiwa Naibu Spika, watalii wengi wanalalamika, utoaji 

wetu wa huduma ni mbaya, hata ukienda kwenye hoteli. Wewe 

angalia, nenda kwenye hoteli ya kitalii, mtu atakuletea chakula, 

akishakuletea chakula anaenda kukaa jikoni. Jana nilikuwa hoteli 

moja hapa, nimekula, nimeletewa bili, hakuna Waiter, nikaamua 

kulipa tu kwa njia ya mtandao nikaondoka, nimekaa pale 

ninasubiri. 

Mheshimiwa Naibu Spika, sasa huu ni mfano tu wa namna 

gani huduma zetu ni mbovu. Serikali ina wajibu wa kusimamia 

ubora wa huduma ambazo tunatoa kwenye hili eneo la utalii. 

Nimetokea kwenye utalii miaka ya nyuma na ninafahamu vizuri tu 

mambo ya utalii yanavyokwenda. Ikiwezekana Serikali iwe na 

timu ya kwenda kukagua, kuona aina ya elimu tunayotoa kwenye 

vyuo vyetu. Maana tukipunguza madini, eneo pekee ambalo 

litaendelea kwa muda mrefu ni eneo la utalii.  

 

Mheshimiwa Naibu Spika, kwa hiyo, huduma zetu ziangaliwe 

na kama wataunda hiyo timu ya kwenda kuangalia maboresho, 

namna gani tunaboresha huduma za kiutalii lazima waniweke 

kwa sababu, enzi ninafanya kazi huko, nilikuwa mmoja wa 

wafanyakazi bora sana kwenye eneo hilo. Kwa hiyo, hilo ni jambo 

la kutazama. (Makofi) 

 

Mheshimiwa Naibu Spika, kwenye suala la mifugo, Tanzania 

tunaweza kunufaika sana na biashara ya kuuza mifugo yetu nje. 

Sasa hivi magonjwa mengi sana yameibuka. Ukiangalia South 

Africa tayari wamefungiwa kuuza nyama nje, na hapa Tanzania 

tayari kuna magonjwa kadhaa yamejitokeza kwenye mifugo.  

 

Mheshimiwa Naibu Spika, kwa kuwa, Serikali yenyewe ilisema 

ndiyo itakayoratibu masuala ya chanjo, tunaomba iweke 

projection ya kuona chanjo zinachanjwa kila baada ya miezi 

mingapi na kuwa na stock ya chanjo ambayo inaweza 

kutupeleka angalau miezi sita, ili tuhakikishe kwanza mifugo yetu 

haifi, mifugo yetu ina afya na tunatumia fursa ya vita 

inayoendelea huko kuwauzia nyama.  

 

Mheshimiwa Naibu Spika, tunaweza tukakuza uchumi wetu 

katika eneo hilo kwa haraka endapo masuala haya ya chanjo 

yatazingatiwa. Tusiwe na kurukaruka, Serikali ihakikishe inawekeza 

fedha hapo na itaona return on investment katika fedha ambazo 

wameziweka. 

 

Mheshimiwa Naibu Spika, Serikali tunaipongeza, imekuwa na 

mikakati ya kuendelea kujenga vituo vya afya katika maeneo 

mbalimbali. Mwaka 2025 tulikuwa na vituo vya kimkakati, kama 

186 hivi, lakini kwa sababu ya masuala mbalimbali Serikali 

imeweza kupeleka fedha ya vituo kama 90 au 93 na mimi chief 

nimekosa katika vile vituo vya kimkakati. Ninafahamu hatuwezi 

kujenga vituo vya afya kila mahali kwa sababu, kwanza 

itaongeza bili za Serikali, kata nyingine ziko karibu karibu, lakini vile 

ambavyo tunaona kabisa kata hizi ziko mbali, ziko porini kama 

kata yangu ya Kihanga, ni muhimu sana Serikali kwa kadiri 

inavyopata fedha iendelee kutuwezesha, ili wananchi waendelee 

kupata hii huduma ya afya.  

 

Mheshimiwa Naibu Spika, mwisho ninawapongeza sana kwa 

kuanza ile huduma ya Bima ya Afya kwa Wote. Ahsante sana na 

ninaunga mkono hoja. (Makofi) 

 

NAIBU SPIKA: Ahsante sana Mheshimiwa Jackson Kiswaga, 

Mbunge wa Kalenga.  

 

Mheshimiwa Kafiti William Kafiti, atafuatiwa na Mheshimiwa 

Tinnar Andrew Chenge na Mheshimiwa Kunti Yusuph Majala, 

ajiandae. 

 

MHE. KAFITI W. KAFITI: Mheshimiwa Naibu Spika, ninaomba 

nichukue nafasi hii kuchangia hotuba muhimu ya Mheshimiwa 

Waziri Mkuu. Kwanza kabisa, ninampongeza sana Mheshimiwa 

Rais wa Jamhuri ya Muungano wa Tanzania kwa kuendelea 

kusimamia Dira yetu ya 2050 katika kuhakikisha wanakuza uchumi 

na kuzalisha ajira nyingi nchini.  

 

Mheshimiwa Naibu Spika, ninampongeza sana Mheshimiwa 

Waziri Mkuu kwa hotuba yake nzuri na vilevile kwa ziara yake 

ambayo ameendelea kuifanya katika mikoa mbalimbali ambayo 

imeleta tabasamu kubwa kwa wananchi.  

 

Mheshimiwa Naibu Spika, wakati huo huo, kupitia ziara zake, 

ninapenda kutoa rai kwa watendaji walioko maeneo ambayo 

Mheshimiwa Waziri Mkuu amepita, basi wasisubiri kwanza Waziri 

Mkuu aje ndiyo wananchi waweze kusikilizwa kero zao. Kwa hiyo, 

ninaomba sana waendelee kuwasikiliza wananchi, ili waendelee 

kupata tabasamu ambalo ameahidi Mheshimiwa Rais. 

Mheshimiwa Naibu Spika, ninachukua tena fursa hii 

kuwapongeza Mawaziri wote wa Wizara hii kwa kazi nzuri 

wanayoifanya, Mheshimiwa Deus Sangu na Mheshimiwa kaka 

yangu Mheshimiwa Profesa Shemdoe, kwa kazi nzuri 

wanayoifanya. Ninaomba nichangie hotuba ya Mheshimiwa 

Waziri Mkuu katika maeneo mbalimbali, hasa nitajikita katika 

maeneo mawili, lakini kubwa nitaongelea zaidi katika eneo la 

ajira. 

 

Mheshimiwa Naibu Spika, ikumbukwe kwamba, Mkoa wa 

Mwanza ni miongoni mwa mikoa ambayo ina makusanyo 

makubwa na inachangia kwa kiwango kikubwa kwenye pato la 

Taifa. Zaidi ya asilimia 7.2 ya pato la Taifa yanachangiwa na 

Mkoa wa Mwanza, nyuma ya Dar es Salaam. Kwa maana hiyo, 

Mkoa wa Mwanza, pamoja na kuwa ni mkoa wa kimkakati na sisi 

kama Wabunge, tunalo jukumu la kuhakikisha tunaendeleza yale 

mazuri ambayo Mheshimiwa Rais ametaka kuyafanya katika 

Mkoa wa Mwanza. 

 

Mheshimiwa Naibu Spika, pamoja na hayo, Wilaya ya 

Ilemela, ambayo mimi ndiye Mbunge wa jimbo hilo, ni wilaya ya 

kimkakati. Ukiangalia katika Mkoa wa Mwanza ni wilaya ya pili 

ambayo inaongoza kwa makusanyo. Wilaya yetu ya Ilemela 

ukiangalia miundombinu yake ya barabara kiukweli inasikitisha na 

tunatakiwa tupewe kipaumbele kikubwa na Mkoa wa Mwanza 

kwa sababu, ndiyo hub ya kiuchumi ya Ukanda wa Maziwa 

Makuu. Tunaomba sana Serikali iendelee kuweka jicho la pili 

kuhakikisha tunarekebisha sana miundombinu yetu. 

 

Mheshimiwa Naibu Spika, ninaipongeza sana Serikali kwa 

kuendelea kuboresha miundombinu ambapo tumesikia Hotuba 

ya Mheshimiwa Waziri Mkuu kwamba sasa TARURA wanakwenda 

kuongezewa fedha na sisi tunaamini, kama wawakilishi wa 

wananchi, tutaendelea kusimamia na kuhakikisha miundombinu 

hii inarekebishwa. 

 

Mheshimiwa Naibu Spika, kwa mfano, kwa sasa hivi 

barabara nyingi, hasa za Jimbo langu la Ilemela, zimekuwa ni 

changamoto kubwa. Barabara zimeharibiwa na mvua, 

tunafahamu pamoja na kuwa mvua ni baraka, lakini barabara 

nyingi zimeharibika. Kwa hiyo, ninaomba sana ndugu zangu wa 

TARURA kuangalia barabara za wakazi wangu wa Jimbo la 

Ilemela na wananchi wote kwa ujumla, kuhakikisha barabara hizi 

ziweze kupitika. 

 

Mheshimiwa Naibu Spika, pamoja na hayo ninaomba 

niongelee Barabara yangu ya Ilemela ya kimkakati, Serikali 

naomba iiangalie kwa jicho la pili. Barabara hii ya Airport – 

Kayenze ni muhimu sana na kiungo kwa Wilaya hii ya Ilemela. 

Barabara hii endapo itafunguka, itahamasisha maeneo 

makubwa ya kiuchumi, hasa kwa wavuvi wanaopatikana Mkoa 

wa Mwanza na Wilaya ya Ilemela. 

 

Mheshimiwa Naibu Spika, ninaomba niongelee eneo la 

miundombinu ya uwekezaji wa viwanda. Tunafahamu kwamba, 

nchi hii imekuwa mstari wa mbele kuhakikisha ina-promote 

uanzishwaji wa viwanda vingi. Kwa hiyo, naendelea kuipongeza 

sana Serikali na ndugu zetu wa Mifuko ya Hifadhi ya Jamii 

wakiwemo NSSF, PSSSF pamoja na WCF kwa kuwa, mstari wa 

mbele kuhakikisha kwamba, wanaunga mkono juhudi ya Serikali 

kuhakikisha wanaimarisha uanzishwaji wa viwanda.  

 

Mheshimiwa Naibu Spika, ukiangalia mfano, NSSF, Kiwanda 

chetu cha Mkulazi zaidi ya wananchi 10,000 wameajiriwa pale. 

Zaidi ya tani 50,000 zimeendelea kuzalishwa pale. Kwa hiyo, 

ninaiomba Serikali iendelee kutumia Mifuko hii kwa sababu, 

imeonesha kufanya vizuri. Hata watu wa PSSSF, ukiangalia 

Kiwanda cha Kilimanjaro Leather kinafanya vizuri katika 

utengenezaji wa viatu, lakini vilevile katika eneo hilo hilo bado 

tuendelee kuiomba Serikali iendelee kushika Mifuko hii, ili iendelee 

kufanya vizuri kwa sababu, mifuko hii ndiyo inasimamia maslahi ya 

wazee wetu ambao wanastaafu. 

 

Mheshimiwa Naibu Spika, katika eneo hilo hilo, ninaomba 

nielezee yafuatayo kwa sababu, mifuko hii imekuwa ikileta tija 

katika jamii yetu. Mifuko hii imekuwa ikiongeza chachu ya 

uwekezaji katika maeneo mbalimbali, basi tuiombe Serikali kwa 

madeni ambayo Mifuko hii inadai, iweze kuyamaliza na kuongeza 

mafao kwa wastaafu wetu.  

 

Mheshimiwa Naibu Spika, katika eneo hilo hilo ninaiomba 

sasa Serikali, kama itaridhia, Daraja la Kigamboni tunafahamu 

uwekezaji mkubwa umefanyika pale. Basi ni jukumu la Serikali 

iweze kulipa fedha zile pale na lile daraja liweze kurudi Serikalini 

na baadaye wananchi wa eneo hilo waweze kupita bila kuwa na 

kipingamizi cha aina yoyote. 

 

Mheshimiwa Naibu Spika, eneo lingine ni uwekezaji. Pamoja 

na mazingira mazuri ambayo Serikali imeyaweka kuhakikisha 

kwamba inalinda maeneo ya uwekezaji na wananchi kujikwamua 

kiuchumi, napenda kuipongeza sana TISEZA kwa juhudi 

inazofanya katika kuhakikisha maeneo mbalimbali yanapatikana, 

kwa ajili ya uwekezaji.  

 

Mheshimiwa Naibu Spika, ukiangalia Halmashauri nyingi na 

Waheshimiwa Wabunge watakuwa ni mashahidi hapa, asilimia 

nyingi zina maeneo mengi ya kuwekeza, lakini hazina uwezo wa 

kulipa maeneo hayo ya kimkakati, kwa ajili ya uwekezaji. Sasa 

ninaiomba Serikali, kupitia TISEZA, itafute yale maeneo strategic 

ambayo TISEZA inaweza ikalipa fidia kwa niaba ya Halmashauri, ili 

wawekezaji wanapokuja waweze kuwekeza.  

 

Mheshimiwa Naibu Spika, Wilaya yangu ya Ilemela tuna 

maeneo mazuri ya uwekezaji. Kulingana na uwezo wa manispaa 

yangu, haiwezi kulipa hizo fidia kwa ajili ya wakazi hao kuyaachia, 

kwa ajili ya uwekezaji. Kwa hiyo, ninaiomba sana Serikali, kupitia 

TISEZA, itakuwa ni vizuri yale maeneo yote ambayo ni strategic, 

kwa ajili ya uwekezaji tuweze kuwatumia wadau hawa, ili waweze 

kuimarisha ajira na uanzishwaji wa viwanda vingi. 

 

Mheshimiwa Naibu Spika, ninachukua nafasi hii kuliongelea 

kundi ambalo nasema nitakuwa mchoyo wa fadhila 

nisipowaongelea ndugu zangu wa bodaboda pamoja na bajaji. 

Mimi nikiwa kama Rais wa Bodaboda na Bajaji Mkoa wa Mwanza, 

ninalo jukumu la kuhakikisha kwamba, tunawajengea uwezo na 

kuwatetea, ili nao waweze kujikwamua kiuchumi.  

Mheshimiwa Naibu Spika, tunafahamu vijana wengi 

wamejiajiri na ni kundi kubwa. Ukiangalia katika wilaya yangu tu, 

ni zaidi ya vijana 12,000 wamejiajiri katika eneo hili. Kwa hiyo, ni 

wakati sasa kuiomba Serikali, kundi hili nalo tuweze kulirasimisha 

wawe Maafisa Usafirishaji kamili.  

 

Mheshimiwa Naibu Spika, ninaomba vilevile kusema kitu 

kimoja, katika eneo hili vijana wengi wanataka kujiajiri, lakini 

gharama za leseni kwao zimekuwa ni kero kubwa kwa vijana 

wetu. Watu wanataka kuendesha pikipiki hizi, lakini wanakosa 

uwezo wa kulipia hizo leseni. Ninaiomba Serikali hii sikivu ya 

Chama cha Mapinduzi katika eneo hili waweze kuangalia. 

 

Mheshimiwa Naibu Spika, miaka miwili iliyopita, yalitolewa 

mapendekezo kwamba leseni iweze kushuka kutoka shilingi 

70,000/= mpaka shilingi 30,000/=. Kwa hiyo, Mheshimiwa Waziri 

Mkuu naomba sana, katika kundi hili la vijana ambao wengi wako 

huku na mimi siku zote nimekuwa nikihimiza kundi hili kwa sababu, 

ni kubwa ni lazima sasa, kama Serikali, tuwatoe sehemu moja 

kuwapeleka sehemu nyingine, ili waweze kujikwamua kiuchumi. 

Kwa hiyo, tuna mengi ambayo tunahitaji kuongea hapa. 

 

Mheshimiwa Naibu Spika, la mwisho, ninaomba sana Mfuko 

huu wa PSSSF uliwekeza katika eneo la Msamvu pale, ile Msamvu 

Bus Stand, ambalo kila mmoja tunapafahamu. Lile eneo 

limejengwa kwa fedha za wastaafu. Kwa hiyo, ninaiomba sana 

Serikali itoe fidia kwa Mfuko huu wa PSSSF, ilipe lile eneo ili liweze 

kuachiwa katika Halmashauri ile ya Morogoro na PSSSF iendelee 

na mikakati yake ya uwekezaji maeneo mengine, ili kuweza 

kulinda mafao ya wastaafu hawa. 

 

Mheshimiwa Naibu Spika, mwisho kabisa, ninaomba 

niongelee eneo la vijana, hasa katika eneo la kilimo. Tunafahamu 

nchi hii kilimo ndiyo uti wa mgongo, kwa hiyo, vijana wengi 

tunahitaji wajiajiri hapa. Kwa hiyo, katika eneo hilo ninaiomba 

sana Serikali tuendelee ku-promote, ili vijana wengi waweze 

kuingia hapa na kufanya uzalishaji unaotokana na maendeleo ya 

nchi. 

Mheshimiwa Naibu Spika, ninaomba kuwasilisha na 

ninaunga mkono hoja. (Makofi) 

 

NAIBU SPIKA: Ahsante sana Mheshimiwa Mbunge. 

Mheshimiwa Tinnar Andrew Chenge, atafuatiwa na Mheshimiwa 

Kunti Yusuph Majala na Mheshimiwa Katani Ahmadi Katani, 

ajiandae. 

 

MHE. TINNAR A. CHENGE: Mheshimiwa Naibu Spika, 

ninakushukuru sana kwa kunipa nafasi ili niweze kuchangia 

kwenye Hotuba ya Waziri Mkuu, Ofisi ya Waziri Mkuu.  Kwanza 

kabisa, ninaomba nianze kwa kumshukuru Mwenyezi Mungu, 

Mwingi wa Rehema, aliyetujalia sote kuwa na afya njema.  

 

Mheshimiwa Naibu Spika, kwa kuwa, hii ni mara yangu ya 

kwanza kusimama, ninaomba uniruhusu nichukue nafasi hii 

kuishukuru Kamati Kuu ya Halmashauri Kuu ya CCM Taifa kwa 

kuteua jina langu kuwa Mbunge wa Viti Maalum, kuwakilisha 

Wanawake wa Mkoa wa Simiyu. 

 

Mheshimiwa Naibu Spika, kwa namna ya kipekee, ninaomba 

pia, niwashukuru wapiga kura wangu, Wanawake wa Mkoa wa 

Simiyu, kwa heshima kubwa waliyonipa. Nawaahidi kuwa 

nitawatumikia kwa moyo wangu wote. Mwisho, japo siyo kwa 

umuhimu, naomba nimshukuru mume wangu, familia yangu, 

pamoja na wapiganaji wangu kwa support yao kubwa sana 

katika safari yangu ya kisiasa. 

 

Mheshimiwa Naibu Spika, ninaomba niungane na Wabunge 

wenzangu kumpongeza Mheshimiwa Dkt. Samia Suluhu Hassan 

kwa kazi kubwa anayoifanya ya kutuletea maendeleo. Mimi, 

kama mwanamke, ninatoka Mkoa wa Simiyu, nasema ahsante 

sana kwa Mradi mkubwa wa Maji, Ziwa Victoria, ambao 

ametuletea sisi wananchi wa Mkoa wa Simiyu wenye gharama ya 

shilingi bilioni 440.  Mradi huu ukikamilika, hakika utaleta tabasamu 

kwa wananchi wa Mkoa wa Simiyu na hususan wanawake 

ambao ndiyo wahanga wakubwa wa tatizo la maji. 

Mheshimiwa Naibu Spika, ninaomba pia nichukue nafasi hii 

kumpongeza Waziri Mkuu, Mheshimiwa Lameck Mwigulu 

Nchemba, kwa ziara zake anazofanya katika mikoa. 

Ninamwomba na sisi atutembelee, Mkoa wa Simiyu kwa sababu, 

tunaona tija ya ziara zake, lakini pia, kwa hotuba nzuri ambayo 

imeleta matumaini kwa wananchi wa Tanzania. 

 

Mheshimiwa Naibu Spika, baada ya maneno hayo ya 

utangulizi, ninaomba sasa niweze kuchangia kwenye Ofisi ya 

Waziri Mkuu, Wizara ya Kazi, Ajira pamoja na Mahusiano kwa 

kumpongeza Mheshimiwa Waziri mwenye dhamana, ndugu 

yangu Mheshimiwa Deus Sangu, pamoja na wasaidizi na 

watendaji wake kwa kazi kubwa ya kusimamia Wizara hii kwa 

kiwango na weledi mkubwa sana. Mchango wangu ninauelekeza 

kwenye eneo la mafunzo ya uanagenzi. 

 

Mheshimiwa Naibu Spika, chanzo kimojawapo cha mafunzo 

haya ya uanagenzi ni makusanyo ya Mfuko wa SDL ama Skills 

Development Levy. Kwa Mwaka 2023/2024 Serikali ilikusanya kiasi 

cha shilingi 358,924,000,000 na katika fedha hizi shilingi 

119,641,000,000 zilipaswa zipelekwe kwenye mafunzo ya 

uanagenzi, lakini kiasi kilichopelekwa ni shilingi bilioni tisa tu, 

sawasawa na asilimia sifuri, nukta sifuri saba tano. 

 

Mheshimiwa Naibu Spika, mwaka uliofuata pia, kiasi 

kilichokusanywa kilikuwa ni shilingi 233,568,000,000 ikiwa pia, ni 

pungufu ya kama shilingi 125,356,000,000 ukilinganisha na kipindi 

kilichopita. Baadaye nitaomba Wizara inayohusika itueleze ni kwa 

nini kumekuwa na poromoko kubwa namna hii la makusanyo 

haya? 

 

Mheshimiwa Naibu Spika katika kipindi hicho pia, fedha 

zilizopaswa kupelekwa katika Mfuko huu wa Mafunzo ilikuwa ni 

shilingi 700,858,000,000, lakini zilipelekwa shilingi 10,0800,000,000 tu, 

ikiwa ni sawasawa na asilimia sifuri nukta sifuri moja tatu nane.  

 

Mheshimiwa Naibu Spika, Taarifa ya Utekelezaji ya Awamu 

ya Nane ya Mafunzo ya Uanagenzi, kama ilivyoletwa kwetu 

kwenye Kamati na Wizara husika, ilitufahamisha kwamba, kuna 

vyuo 100 ambavyo vilikuwa vimeomba kutoa mafunzo haya ya 

uanagenzi, lakini kutokana na changamoto ya rasilimali fedha ni 

vyuo 46 tu ambavyo viliweza kupata nafasi ya kutoa mafunzo 

haya.  

 

Mheshimiwa Naibu Spika, vyuo hivi pia vilikuwa na uwezo wa 

kuchukua wanafunzi takribani 16,000 na ushee, lakini kutokana na 

tatizo la rasilimali fedha, viliweza kudahili vijana 5,746 tu, ikiwa ni 

34.415%. Vyuo hivyo vya uanagenzi ni muhimu sana katika kutoa 

mafunzo stadi kwa vijana wetu. Sasa kama kweli tuna nia ya 

kupunguza tatizo la ajira kwa vijana, ninaiomba Serikali yangu 

sikivu iangalie kipengele hiki kwenye vyuo hivi. 

 

Mheshimiwa Naibu Spika, vijana wetu wengi sasa hivi 

wanakaa kwenye mitandao waki-bet, lakini kama wangeweza 

kupata mafunzo stadi haya ninaamini kabisa yangewasaidia 

kujiajiri na kuweza kuajiriwa. Kwa hiyo, niiombe sana Serikali yangu 

sikivu iliangalie eneo hili kwa jicho la tatu.  

 

Mheshimiwa Naibu Spika, kitakuwa ni kitu cha ajabu sana 

kama tutakuwa tunapeleka vijana hawa kwenye mafunzo halafu 

tukitoka tunawarudisha mitaani ambako hakuna ajira. Kwa hiyo, 

ninaomba fedha hizi za Mfuko wa SGN ikiwezekana zitumike 

katika kununua vitendea kazi na kuwakabidhi vijana hawa 

wanapomaliza mafunzo yao ya uanagenzi. Ninaamini kabisa 

tukifanya hivi tutakuwa kwa kiasi kikubwa sana tumetatua tatizo 

hili la ukosefu wa ajira kwa vijana wetu. 

 

Mheshimiwa Naibu Spika, eneo langu la uchangiaji lilikuwa ni 

hilo, lakini ninaomba niungane na Wabunge wenzangu pia 

kuiomba Serikali iipatie TARURA fedha za dharura kwa ajili ya 

matengenezo ya barabara nyingi ambazo zimeharibika. 

 

Mheshimiwa Naibu Spika, ninakushukuru kwa kunipa nafasi 

hii. Sasa ninaomba niishukuru Kamati yangu ya Ustawi na 

Maendeleo ya Jamii chini ya Mwenyekiti wake, Mheshimiwa 

Hawa Mchafu pamoja na Makamu wake, kwa jinsi ambavyo 

tunafanya kazi kama timu.  

Mheshimiwa Naibu Spika, baada ya kusema hayo, 

ninaomba kuwasilisha na ninaunga mkono hoja.  Ahsante sana. 

(Makofi) 

 

NAIBU SPIKA: Ahsante sana Mheshimiwa Tinnar Andrew 

Chenge. Mheshimiwa Kunti Yusuph Majala atafuatiwa na 

Mheshimiwa Katani Ahmadi Katani na Mheshimiwa Happiness 

Daniel Ngwando. 

 

MHE. KUNTI Y. MAJALA: Mheshimiwa Naibu Spika, 

ninakushukuru kwa kunipatia nafasi ili niweze kuchangia bajeti ya 

Mheshimiwa Waziri Mkuu. Awali ya yote, ninamshukuru sana 

Mwenyezi Mungu, Mwingi wa Rehema aliyetujaalia, na hatimaye 

leo tumeweza kukutana hapa kwa ajili kujadili mustakabali mzima 

wa Taifa letu.  

 

Mheshimiwa Naibu Spika, ninamshukuru na kumpongeza 

sana Mheshimiwa Waziri Mkuu kwa kazi kubwa anayoifanya kwa 

ajili ya kulitumikia Taifa letu. Kwa pongezi hiyo kwa Waziri Mkuu, 

ninamwomba sana Mheshimiwa Waziri Mkuu, ziara zake 

anazoendelea nazo ndani ya Taifa letu ziwe na mwendelezo na 

ufuatiliaji wa maelekezo ambayo anaendelea kuyatoa kwenye 

ziara zake. 

 

Mheshimiwa Naibu Spika, kwenye suala zima la ziara za 

Waziri Mkuu, nimekuwa nikifuatilia, na jambo kubwa ambalo 

limeendelea kujitokeza kwenye mikutano yake ni migogoro ya 

ardhi kwa watumiaji wengi wa ardhi kwenye maeneo tofauti 

tofauti. Kila wilaya, kila mkoa na kila halmashauri alikokwenda 

Waziri Mkuu amekutana na changamoto ya migogoro ya ardhi. 

 

Mheshimiwa Naibu Spika, suala la migogoro ya ardhi ndani 

ya Taifa letu limekuwa ni donda sugu ambalo tathmini, utafiti na 

wataalamu wetu hawataki kutoa namna bora ya kuweza 

kusaidia ili tatizo hili liweze kuondoka kwetu. Migogoro mingine ipo 

ambayo ni sisi Serikali tu tunatakiwa kukutana na kuamua na 

kutoa tamko, kwamba hiki ni A na hiki ni B.  

Mheshimiwa Naibu Spika, migogoro mingine inasababishwa 

na sisi viongozi ambao tuko kwenye maeneo kule chini. Kiongozi 

fulani anasema jambo fulani na kiongozi fulani anasema fulani, na 

mwisho wa siku yote haya hayafuatiliwi na hayawezi kutolewa 

maamuzi.  

 

Mheshimiwa Naibu Spika, hatimaye tumekuwa tukitoa adha 

kubwa kwa viongozi wetu wa Kitaifa wanapofika, wananchi 

wanapanga msururu kwenda kutoa malalamiko yao ya migogoro 

ya ardhi. Nitoe mfano mmoja tu kwa Mkoa wa Dodoma, 

tumekuwa tukilia na tumekuwa tukilalamika migogoro baina ya 

watumiaji wa ardhi, wafugaji na wakulima na hifadhi zetu 

tulizonazo. 

 

Mheshimiwa Naibu Spika, mgogoro wa Swagaswaga 

pamoja na watumiaji wengine, kwa maana ya wafugaji na 

wakulima, mgogoro huu umedumu zaidi ya miaka 20. Iliundwa 

Tume ya Mawaziri nane kwa ajili ya huu mgogoro, ikaenda, lakini 

mpaka leo mgogoro huu hauna suluhisho lililotolewa kwa watu 

hawa ambao ni wananchi wetu.  

 

Mheshimiwa Naibu Spika, Mheshimiwa Waziri Mkuu 

amefanya kazi kubwa, na mimi nilitamani sana na watu wangu 

wapate huduma hiyo, kwani walikuwa wanafunga safari. 

Alipokuwa Tanga kuna baadhi ya watu walikwenda Tanga, 

wanatamani kukutana naye ili wapate hatma ya ardhi yao baina 

ya Hifadhi ya Swagaswaga pamoja na wananchi walioko pale. 

Kwa hiyo, ninaomba tamko rasmi la Serikali kuhusiana na 

mgogoro wa Swagaswaga pamoja na wananchi, watumiaji wetu 

wengine wa ardhi. 

 

Mheshimiwa Naibu Spika, mgogoro mwingine ni wa 

Mkungunero ambao tunapakana na Kondoa Vijijini pamoja na 

Kiteto; na huu ni mgogoro wa kimipaka. Ninaiomba pia Serikali, 

hebu imalize hii migogoro. Tunashindwa kufanya shughuli za 

uzalishaji, wananchi wetu wanashindwa kutimiza wajibu na 

majukumu yao ya kufanya kazi kwa ajili ya kulijenga Taifa letu, 

wako busy kutembea kwenye ofisi za Serikali kwenda kutafuta 

hatma ya usuluhishi wa migogoro. 

Mheshimiwa Naibu Spika, kwa hiyo, tuziombe Wizara 

zinazohusika, wao ni Serikali moja, tunaomba wakae watatue 

migogoro ya ardhi kwa watu wetu ili wananchi wetu waweze 

kulitumikia Taifa lao kwa kufanya kazi za uzalishaji kwa ajili ya 

ujenzi wa Taifa letu. 

 

Mheshimiwa Naibu Spika, jambo langu la pili ambalo 

ninatamani kulisema leo kwenye Bunge lako, ni suala zima la 

miradi ya kimikakati. Ninamshukuru sana Mheshimiwa Waziri Mkuu, 

wakati anajibu maswali asubuhi, amejaribu kutupa mwanga, 

kwamba nini sasa kinachofuata baada ya miradi mingine 

kuwepo iliyokuwa inaendelea, pamoja na ile ambayo ilikuwa 

imesimama kwa muda mrefu? 

 

Mheshimiwa Naibu Spika, ni ukweli usiopingika, nchi hii tuna 

miradi mingi ya kimikakati na imekuwa ikisemwa kwa muda mrefu. 

Mpaka sasa wananchi wamekuwa wakiona kama Serikali yao 

inawalaghai na kuwadanganya.  

 

Mheshimiwa Naibu Spika, ninaomba sana kwa kauli aliyoitoa 

Mheshimiwa Waziri Mkuu leo hapa akiwa anajibu maswali kwa 

Waheshimiwa Wabunge, kwamba sasa tunakwenda kukamilisha 

miradi iliyokuwepo na pili, tuweze kwenda kwenye miradi mingine 

mipya ili Watanzania wetu waweze kunufaika na rasilimali za Taifa 

letu, naomba niseme kwamba mradi wa barabara ya kutoka 

Tanga kimekuwa ni kizungumkuti kwa kipindi cha muda mrefu.  

 

Mheshimiwa Naibu Spika, hata Mheshimiwa Rais alipokuja 

kwenye Jimbo la Chemba wakati anaomba kura, wananchi 

walimwambia suala la barabara hiyo. Barabara hiyo, kati ya 

kilomita 462 Wilaya ya Chemba ndiyo tuna kilomita zaidi ya 160. 

Kwa hiyo, ukiangalia ukubwa wa hiyo barabara kwenye hii mikoa 

minne Wilaya ya Chemba ndiyo tuna eneo kubwa zaidi.  

 

Mheshimiwa Naibu Spika, ombi langu kwa Serikali, 

tunapokwenda kwenye utekelezaji wa barabara hii, 

ninamwomba Mheshimiwa Waziri Mkuu, yeye kama Msimamizi wa 

Serikali na vyombo vyake vyote alivyonavyo, tuombe kila mkoa 

uweze kupewa mkandarasi ili barabara hii isije kuonekana 

inajengwa mahali fulani na maeneo mengine wameachwa. 

 

Mheshimiwa Naibu Spika, kwa hiyo, kila mkoa katika mikoa 

yetu hii minne tuombe, mimi Mkoa wa Dodoma nitaomba 

mkandarasi wa Mkoa wa Dodoma ili barabara hii itakapokwenda 

kwenye utekelezaji, basi na sisi tuweze kuona huyo mkandarasi 

akiwa site na hatimaye anaweza kutekeleza majukumu kwa ajili 

ya kuboresha miundombinu ya barabara hiyo.  

 

Mheshimiwa Naibu Spika, Mradi mwingine ni Daraja la 

Kilema Simba. Daraja hili lilipangiwa fedha tangu mwaka 2022; 

lilishatangazwa, mkandarasi akasaini mkataba na mambo 

mengine yakafanyika, lakini cha ajabu limekaa miaka mitano 

mkandarasi hakupewa senti tano ya Mwenyezi Mungu. Hali hii 

imepelekea mkandarasi kwenda kusitisha mkataba ule. 

 

Mheshimiwa Naibu Spika, ninaomba daraja hili sasa 

litakapokwenda kutangazwa, fedha itolewe ili Watanzania wale 

waweze kuepukana na adha kubwa wanayoipata kwa ajili ya 

miundombinu ile ya lile daraja pale. Limeshakatika na mvua za 

safari hii tena limekatika zaidi. Kwa hiyo, kadri tunavyoendelea 

kuchelewa kwenda kulijenga litaenda kuleta madhara makubwa 

ambayo mwisho wa siku tutakuja kujilaumu sisi kama Taifa. 

 

Mheshimiwa Naibu Spika, jambo lingine ni kuhusiana na 

miundombinu ya TARURA. TARURA wana barabara nyingi za 

udongo. Ninaomba sasa tutoke kwenye barabara za udongo 

tuingie kwenye barabara za changarawe ambazo zitatusaidia 

kuwa na barabara imara zitakazokaa kwa muda mrefu badala 

ya kuendelea kuwa na barabara za udongo nyingi. Mvua kama 

hizi zinaponyesha barabara zetu zote zinaharibika kwa wakati 

mmoja kwa sababu tu ya ubora na uimara wa zile barabara. 

 

Mheshimiwa Naibu Spika, ninawashukuru sana Wizara ya 

TAMISEMI, kaka yangu Profesa Shemdoe ninamshukuru sana, 

kwani tulikuwa na adha kubwa sana kutokana na barabara hizi. 

Ninamshukuru kwa shilingi milioni 74 aliyonipatia kwa ajili ya 

barabara ya kutoka kwa Mtoro mpaka Sanzawa. Mkandarasi 

yuko site anafanya kazi. Wanachemba wanasema, ahsante sana, 

wanamshukuru sana kwa hicho ambacho amekifanya. 

 

Mheshimiwa Naibu Spika, bado tuna changamoto kubwa 

ya miundombinu ya barabara, inayopelekea mpaka Mheshimiwa 

Waziri wa TAMISEMI, anapowaleta watumishi kwenye Wilaya ya 

Chemba, wanashindwa kwenda kukaa kule kwa sababu 

gharama ya usafiri ni kubwa kutokana na mazingira mabovu ya 

miundombinu ya barabara.  Kwa hiyo, ninawaomba sana, 

mwaka 2026/2027 majimbo ya vijijini wakatupe kipaumbele, 

watutengenezee barabara ambazo hata watumishi wetu 

tutakaowapanga kuja kuwasaidia, sekta ya afya na sekta ya 

elimu wanashindwa kukaa kule. 

 

Mheshimiwa Naibu Spika, Wilaya ya Chemba huwa ninaiita 

ni wilaya ambayo watu wanakuja kuchukua check number,  kwa 

sababu akipelekwa, anachukua check number, anaomba 

uhamisho na kuondoka zake. Hatuhitaji kuwa wilaya ya watu kuja 

kuchukua cheque number. Tunahitaji kuwa wilaya ya watumishi 

watakaokuja wakae, watoe huduma kwa Watanzania wenzetu 

badala ya kuja kuchukua check number na kuondoka.  

 

Mheshimiwa Naibu Spika, kwa hiyo, ninaomba sana 

miundombinu iimarishwe ili watu wetu ama viongozi wengine 

wanaokuja kufanya kazi na sisi, waweze kuona ni sehemu ya 

Tanzania na wanastahili kuwa Chemba na siyo vinginevyo. 

 

Mheshimiwa Naibu Spika, jambo langu lingine ni suala la 

mawasiliano. Tunakwenda kutoka kwenye analojia na kuelekea 

kwenye dijitali, lakini mawasiliano kwenye maeneo na kwenye 

majimbo ya vijijini bado ni adha kubwa. Waziri wakati anajibu 

kwenye Wizara ya Vijana, wanasema kwamba wanatoa 

matangazo ya kuomba mikopo ya Mama ya bilioni 200. 

 

Mheshimiwa Naibu Spika, kijana wa kijijini hana network, 

hana mawasiliano ya aina yoyote na hamiliki simu, anakwendaje 

kuomba hiyo mikopo ambayo Mheshimiwa Rais ameitoa kwa nia 

na dhamira njema ya kuwainua vijana?  

Mheshimiwa Naibu Spika, kwa hiyo, tuombe Wizara ya 

Mawasiliano itusaidie kufikisha mawasiliano kwenye maeneo yetu 

ya vijijini ili watu wetu waweze kunufaika na fursa mbalimbali 

zinazotolewa na Serikali badala ya wao kubaki nyuma na 

hatimaye kuona watu wengine wananufaika. 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Ahsante sana. 

 

MHE. KUNTI Y. MAJALA: Mheshimiwa Naibu Spika, la mwisho 

kwa upendeleo wa dakika moja tu, nikuombe, ni muhimu sana. 

 

NAIBU SPIKA: Malizia kwa sekunde 30. 

 

MHE. KUNTI Y. MAJALA: Mheshimiwa Naibu Spika, ni 

kuhusiana na suala la maslahi ya Madiwani pamoja na Wenyeviti 

wetu wa Vijiji. Madiwani wetu leo posho yao ya mwezi ni shilingi 

350,000, lakini Diwani huyu ndiye anayefanya kazi kubwa kuliko 

watu wengine wowote. Sisi leo tuko hapa Bungeni tumewaacha 

Madiwani wetu kwenye kata zetu, ndio wanafanya kazi hizo zote. 

Sasa, ukija kwenye posho zao, Diwani mshahara wa shilingi 

350,000, hana uwezo hata wa kukopeshwa pikipiki. 

 

Mheshimiwa Naibu Spika, kwa hiyo, ninaomba sana, 

Mheshimiwa Waziri Mkuu yeye ndiye msimamizi, alione hili kupitia 

TAMISEMI ili Madiwani wetu waweze kuboreshewa stahiki zao, na 

hatimaye nao waweze kuwa ni watu ambao wanafanya kazi kwa 

niaba yetu na kwa niaba ya Mheshimiwa Rais ya kuendelea 

kusukuma maendeleo kwenye maeneo yatu. 

 

Mheshimiwa Naibu Spika, ninakushukuru sana kwa muda 

wako na Mungu akubariki sana. 

 

NAIBU SPIKA: Ahsante. Mheshimiwa Katani Ahmadi Katani 

atafuatia na Mheshimiwa Happiness Daniel Ngwando na 

Mheshimiwa Eric Shigongo ajiandae. 

MHE. HAPPINESS D. NGWANDO: Mheshimiwa Naibu Spika, 

ahsante kwa kunipa nafasi. Pia nianze kwa kumshukuru Mungu 

kwa kunipa afya na uzima kusimama hapa siku ya leo.  

 

Mheshimiwa Naibu Spika, kwa namna ya pekee 

ninampongeza sana Mheshimiwa Rais, Mheshimiwa Dkt. Samia 

Suluhu Hassan kwa kazi kubwa anayoifanya ya kuendelea 

kututumikia Watanzania.  Ninapenda pia kumpongeza sana 

Mheshimiwa Waziri Mkuu kwa ziara yake nzuri ambayo 

ameshaifanya na nimkaribishe sana Mkoa wa Ruvuma. 

 

Mheshimiwa Naibu Spika, nijikite moja kwa moja kwenye 

kuchangia hotuba ya Waziri Mkuu. Nitaenda upande wa elimu, 

maji na kilimo kama muda utaniruhusu. 

 

Mheshimiwa Naibu Spika, niungane kwanza na Mheshimiwa 

Chenge aliyezungumzia kuhusu wanagenzi. Mimi ni Mjumbe wa 

Kamati ya Ustawi na Maendeleo ya Jamii. Tumekwenda kuona 

vyuo hivi kwenye mazingira yao. Kuna umuhimu mkubwa sana wa 

fedha hizi kurudi moja kwa moja kwenye Mfuko wa Ofisi ya 

Mahusiano, Kazi na Ajira, kwa sababu kwa kumwongezea hapo, 

hizi fedha zinakusanywa na TRA, lakini wakati zinapokusanywa, 

zinakwenda kwenye Mfuko Mkuu wa Hazina, ambapo haziendi 

kugawiwa moja kwa moja kwenye Mfuko husika. 

 

Mheshimiwa Naibu Spika, sasa kama tulivyoona hapa, 

inakusanywa shilingi bilioni 358. Walitakiwa wapewe shilingi bilioni 

119, lakini wanapewa shilingi bilioni tisa au 10, hata robo ya ile 

fedha haijafikiwa.  Sote tunafahamu kuwa vijana wetu ndio wa 

muhimu, wako wengi na wanahitaji ajira na kelele zimekuwa 

nyingi. Kumbe kama fedha hizi zingekwenda kwenye Wizara 

husika, wangeweza kufanya kazi.  

 

Mheshimiwa Naibu Spika, hapo nimpongeze Mheshimiwa 

Deus, amejitahidi sana kufanya kazi. Tumepita huko, anafanya 

kazi mno na kwa weledi mkubwa, lakini anakwamishwa pale 

ambapo fedha zinakuwa haziendi. Hivyo, tungeomba TRA zitoke 

moja kwa moja kwenda kwa wahusika badala ya kubaki na hizi 

fedha. Agawiwe vile ambavyo wao wanasema. Mara wanasema 

imekwenda Bodi ya Mikopo, mara imeenda huku. Tujue hicho 

kipengele fedha imekwama kwa ajili ya vijana wetu. 

 

Mheshimiwa Naibu Spika, niende eneo la pili kwenye suala la 

elimu. Tunafahamu kuwa tuna shule zetu za kata. Kwenye hizi 

shule za kata watoto wa kike wanapata shida. Tunaomba sana 

kujengwe hata bweni. Wakati tunajiandaa kuelekea kwenye 

sekondari za vijiji, basi wawekewe mabweni. Angalau tuanze 

mchakato mdogo mdogo wa kuanzisha mabweni.  

 

Mheshimiwa Naibu Spika, watoto wanapanga nyumba, 

wanafanya umama kabla ya wakati. Wanakuwa wana 

majukumu ya kimama, kwa hiyo, tunakuwa hatumwokoi mtoto, 

siyo tu wa kike, tena bora wa kike. Sasa hivi unakuta na mtoto wa 

kiume vishawishi ni vingi. Akitoka pale anapotokea alipopanga, 

mpaka afike shule mambo ni mengi. Boda boda naye anampa 

lifti na baadaye sasa inabidi alipe nauli kwa njia zisizo salama. At 

the end tunajikuta mtoto huyu hayuko tena salama na anaharibu 

ndoto zake. 

 

Mheshimiwa Naibu Spika, niongelee pia suala la chakula 

shuleni. Sisi sote tunafahamu kuwa ugali ni kazi kwenye baadhi ya 

familia. Ukisema hapa sasa hivi mtoto apewe gunia la mahindi 

aende nalo shule, mzazi unachanganyikiwa. Ningeomba sana 

Serikali, nitoe ushauri kwenye hili, kama kuna uwezekano itengwe 

bajeti kwa ajili ya chakula cha watoto shuleni. Hata kama 

hatutaweza leo, wafanye ubunifu wa chochote.  

 

Mheshimiwa Naibu Spika, nchi yetu inalima, nchi yetu ina vitu 

vingi sana ambavyo tunaweza kuchangia chakula watoto hawa 

wakapata chakula shuleni. Mimi mwenyewe hapa ni mfano hai. 

Nilipokuwa mdogo, unaweza ukashinda siku nzima hamjala. 

Tusichukulie poa kwa sababu tayari tumeshiba. Tukumbuke, 

tutengeneze. 

 

Mheshimiwa Naibu Spika, mtoto gani ambaye utampeleka 

shule halafu anashinda na njaa? Kwanza tunatengeneza kizazi 

cha Taifa la kesho ambalo linaweza likawa na vidonda vya 

tumbo, badala ya kutufanyia kazi vizuri kwenye Taifa letu.  

Mheshimiwa Naibu Spika, hapo hapo niende kwenye Wizara 

ya Maji. Tuna suala la maji vijijini na mijini, lakini Wizara ya Maji 

mara nyingi tunapata nayo tabu. Kikubwa ni hiki, unatoka 

unaanzisha mradi kata fulani, mradi ule haujakwisha, unakwenda 

kata ya pili; mradi haujakwisha, unakwenda kata ya tatu. Kwa 

nini, fedha hii iliyoanzisha miradi midogo midogo isimalize mradi 

mmoja ili kero hii upande huu ikapungua wakati tunaendelea 

kutembea? Mheshimiwa Rais anajitahidi sana kuleta fedha 

kwenye maeneo yetu. 

 

Mheshimiwa Naibu Spika, niingie pia kwenye suala hili la 

miradi. Kwa mfano suala la miradi ambayo tunaipeleka kwenye 

maeneo yetu, usimamizi unakuwa mdogo. Fedha zinatoka 

zinakwenda site, lakini tukifika kule, baadhi ya wataalam wetu 

hawana uzalendo. Kwa mfano, tulipewa Miradi ya COVID 19, kila 

wilaya ilipewa fedha na tukapelekewa kwenye kata yakajengwa 

madarasa.  

 

Mheshimiwa Naibu Spika, madarasa yale Mheshimiwa Rais 

aliyapeleka nchi nzima, maana tayari ameshatoa fedha na 

imeshakwenda, lakini ukifika pale kwenye lile eneo la ujenzi 

unakuta engineer tu anakwamisha. Baada ya hapo, pakiharibika, 

engineer yule yule wanamtoa tena wanampeleka eneo lingine ili 

akaharibu tena. Ameharibu Madaba, unampeleka Mbinga. 

Kiukweli wanatuumiza sana, na wananchi wanateseka. 

 

Mheshimiwa Naibu Spika, kwenye hili nina ushahidi. Nimefika 

kukagua mradi nikiwa huko nyuma, tunakagua, unakuta mtoto 

anadeki, cement inatoka na alikuwepo engineer hilo eneo. 

Ukimwuliza, engineer, kwa nini iko hivi? Wanajibu wanasema; 

“huyu tumemhamisha kule ndiyo maana tumemleta huku.”  

 

Mheshimiwa Naibu Spika, jamani, ninaiomba sana Serikali, 

mtu anayeharibu atoke. Kuna wengi wanaomba kazi. 

Tunawaumiza Watanzania. Fedha inaletwa mara moja. 

Mheshimiwa Rais ameshatuletea fedha mara moja, hadi tena 

mzunguko uje, ni leo! Hii fedha ina kazi nyingi. Leo tumejengewa 

darasa, kesho tena hela hiyo hiyo tujengewe darasa? 

Mheshimiwa Naibu Spika, kama haitoshi tumeenda 

halmashauri moja tumekuta mwalimu wa pale amejenga hilo hilo 

darasa la bei hiyo hiyo amelimaliza na amejiongeza ameweka na 

madawati, unafika huku darasa hilo halijakwisha. TAMISEMI 

tunaomba sana, Watanzania ni wengi kuliko mtu mmoja. Watoto 

wa kimaskini wa Kitanzania Mheshimiwa Rais amewaletea kitu, 

mtu mmoja tu anaharibu labda kwa sababu zake binafsi. 

Ninaomba sana wachukue hatua kama ambavyo Mheshimiwa 

Waziri Mkuu na Mawaziri wengine wanavyokwenda huko. Hakuna 

kitu kibaya kama mtu mmoja aharibu watu 1,000. 

 

Mheshimiwa Naibu Spika, ninaenda kwenye suala la kilimo. 

Hapa niongee na NFRA. Tunaomba sana, sisi Mkoa wa Ruvuma, 

wanawake na waume na watoto wetu ni wakulima. Tukifika 

tunaanza kulima. Tunamshukuru sana Mheshimiwa Rais 

ametuletea pembejeo za kutosha, anatupa kwa muda muafaka, 

tunaenda shambani tunalima, tunaleta mazao yetu, haijatulipa 

toka mwaka jana mwezi Agosti mpaka leo.  

 

Mheshimiwa Naibu Spika, wakati huo mtoto mdogo mwenye 

miaka 10 kule Wilaya ya Mbinga ana shamba lake la hekari mbili, 

mama yake akamwambia lete tupeleke NFRA Serikali yetu 

inanunua vizuri. Anafika kule hajalipwa, mtoto huyu daftari za 

mwaka huu maana yake hawezi kupata kwa sababu pesa iko 

NFRA. (Makofi) 

 

Mheshimiwa Naibu Spika, tunaomba sana kama kuna 

uwezekano uwekwe utaratibu mzuri haya mazao yanunuliwe kwa 

wakati lakini wakati huo huo yalipwe kwa wakati. Tunateseka, 

tunashindwa kupata huduma zinazostahili. Ustawi wa jamii ni 

pamoja na mtu kunawiri na kupendeza.  

 

Mheshimiwa Naibu Spika, pesa ndiyo kila kitu, nimelima 

nimepeleka mazao yangu, haya mengine mwananchi hataki 

kujua anachojua ameshapeleka mazao NFRA anataka kuona 

sasampa. Kikubwa ni pesa, watu hawa hawatuelewi tunavyokuja 

kule kama wawakilishi. (Makofi) 

Mheshimiwa Naibu Spika, niseme tu jambo moja, 

ninakushukuru sana. Kikubwa ninaunga mkono hoja na 

ninashukuru sana. (Makofi)  

 

NAIBU SPIKA: Ahsante sana Mheshimiwa Mbunge kwa 

mchango wako. Mheshimiwa Eric James Shigongo atafuatiwa na 

Mheshimiwa Yahya Ally Mhata, Mheshimiwa Dkt. Johannes 

Lemulung Lukumay ajiandae. 

 

MHE. ERIC J. SHIGONGO: Mheshimiwa Naibu Spika, 

ninaomba kwanza nianze kwa kukushukuru sana kwa kunipa 

nafasi ya kusimama ndani ya Bunge lako Tukufu. Pia, 

ninamshukuru sana Mheshimiwa Waziri Mkuu na Wizara zote 

zilizoko chini yake kwa kazi nzuri ambayo wanaifanya. 

Ninawapongeza sana TARURA kwa kazi nzuri waliyoifanya katika 

Jimbo la Buchosa kwa upande wa barabara. Profesa Shemdoe 

apokee pongezi zangu na timu yake yote kwa namna 

wanavyofanya. (Makofi) 

 

Mheshimiwa Naibu Spika, ninampongeza sana vilevile ndugu 

yangu Mheshimiwa Ulega kwa alichotutendea watu wa Buchosa 

safari hii. Ninamshukuru sana Mheshimiwa Rais, tumepokea shilingi 

bilioni 9.4 kwa ajili ya malipo ya awali ya mkandarasi wa Barabara 

ya Sengerema – Nyehunge. Mimi na kaka yangu Mheshimiwa 

Tabasam tulikuwa na wasiwasi kama tungegombea mwaka 2030, 

lakini kwa sababu ya jambo hili tunataka tuwaambie watu wa 

Buchosa na Sengerema, tunakuja kugombea tena. (Makofi) 

 

Mheshimiwa Naibu Spika, ninataka niongee mambo 

makubwa mawili. Jambo la kwanza ni namna ya kuifanya nchi 

yangu, Tanzania, iwe nchi ambayo haitegemei misaada kutoka 

kwa wageni kuendesha uchumi wake, kuongeza pato la Taifa. 

Jambo la pili itakuwa ni namna ya kupunguza matumizi yetu ili 

kama nchi tuweze kujitegemea.  

 

Mheshimiwa Naibu Spika, nikupe picha ndogo tu ambayo 

nimeshaiongea hapa ndani mara kadhaa nitapenda niirudie 

tena leo. Ninaishi katika Taifa tajiri sana, tajiri mno. Tanzania ni nchi 

tajiri sana na ninajivuna kuwa Mtanzania, kila mahali 

ninapokwenda ninawaambia ninatoka katika Taifa tajiri.  

 

Mheshimiwa Naibu Spika, kwa utalii wa natural destination 

Nchi yetu Tanzania ni nchi ya kwanza Afrika, lakini ni nchi ya pili 

duniani. Kwa makaa ya mawe ni nchi ya 50, kwa gesi asilia ni nchi 

ya 82, kwa dhahabu ni nchi ya 20, kwa helium gas ni nchi ya 

kwanza, kwa almasi ni nchi ya 10, kwa ukubwa wa ardhi, Tanzania 

ina ardhi yenye ukubwa wa kilomita za mraba 945,000. 

Inayolimwa peke yake ni kilomita za mraba 350,000 (arable land). 

Kwa uranium Tanzania ni nchi ya 10 duniani. (Makofi) 

 

Mheshimiwa Naibu Spika, hii inaonyesha kabisa kwamba 

nchi yangu ni tajiri na ina uwezo mkubwa sana. Si jambo sahihi 

hata kidogo kwa Taifa kama hili kuendelea kutegemea misaada 

ya wahisani kuendesha uchumi wa nchi yetu. Kwa hiyo, 

nimesimama hapa leo mbele ya Bunge lako Tukufu kwamba 

tufanye kila kinachowezekana kuhakikisha kwamba sekta hizi 

nilizozitaja na nyingine nyingi zichangie kwenye pato la Taifa letu. 

 

Mheshimiwa Naibu Spika, kwa upande wa uvuvi, kwa 

mfano, mchango wa uvuvi kwenye Pato la Taifa ni asilimia 1.7 

lakini tuna maji mengi kuliko Uganda. Nchi ya Uganda mchango 

wake kwenye pato la Taifa ni karibu asilimia mbili kutokana na 

uvuvi. Upande wa mifugo, Tanzania nchi yangu ni ya pili kwa 

wingi wa mifugo katika Afrika ikiongozwa na Ethiopia, lakini kipato 

kinachotokana na mifugo katika nchi yangu ni asilimia 7.4. 

 

Mheshimiwa Naibu Spika, Nchi ya Kenya ambayo ina mifugo 

kidogo kuliko sisi mchango wa mifugo kwenye pato la Taifa ni 

12%. Hii inaonyesha kwamba tuna utajiri mkubwa sana ambao 

tunashindwa kuutumia kuongeza pato la Taifa. 

 

Mheshimiwa Naibu Spika, ninataka kuzungumza kwamba 

tunayo kila sababu ya kuhakikisha kwamba tunafanya kila 

kinachowezekana ili sekta hizi zichangie pato la Taifa letu. Pato la 

Taifa letu linakua, lakini mchango wa sekta ni mdogo. 

Nilishazungumza huko nyuma, ninazungumza tena leo ya 

kwamba Rais wetu wa Jamhuri ya Muungano wa Tanzania 

ameamua kwa nia moja kuhakikisha kwamba sekta za uchumi 

wa nchi yetu zinachangia pato la Taifa.  

 

Mheshimiwa Naibu Spika, Mheshimiwa Rais amefanya hivyo 

kwenye utalii, tumeshuhudia pato la Taifa limeongezeka, 

amefanya hivyo kwenye madini, pato la Taifa limeongezeka na 

sasa anachanja mifugo nchi nzima ili mifugo iweze kuchangia 

pato la Taifa. Huu ni mwenendo mzuri sana na Taifa langu 

likichukua hatua hii nina uhakika pato la Taifa litaongezeka na 

pato la Taifa likiongezeka hakika tutaweza kuendesha uchumi 

wetu sisi wenyewe. (Makofi) 

 

Mheshimiwa Naibu Spika, nchi za wenzetu wameanza 

kujitoa kwenye kusaidia nchi za Afrika. Marekani inajitoa na 

Jumuiya ya Ulaya inajitoa. Kwa hiyo, kuendelea kutegemea watu 

ambao na wao wana mambo yao kwa hivi sasa tutaendelea 

kuchelewa. Ninataka Tanzania iwe na uwezo wa kujitegemea 

yenyewe kuendesha uchumi wa nchi yake. (Makofi) 

 

Mheshimiwa Naibu Spika, mapato ya kodi kwenye pato la 

Taifa ni kidogo. Ratio ya tax to GDP ni ndogo na hapa kwetu 

Tanzania ni 12% tu kwenye pato la Taifa. Base ya walipaji wa kodi 

Tanzania ni ndogo. Katika nchi hii walipa kodi hawazidi milioni 

nane. Lazima kama Taifa tufanye kila kinachowezekana 

kuongeza idadi ya walipa kodi wetu. Utafanyaje kuongeza idadi 

ya walipa kodi? (Makofi) 

 

Mheshimiwa Naibu Spika, moja, ni lazima pato la Taifa 

likiongezeka utaweza kupunguza baadhi ya kodi, compliance 

iweze kuongezeka. Jambo lingine la muhimu sana kufanya ni 

kuhakikisha kwamba kodi zetu zinakuwa rafiki ili watu wajitokeze 

wenyewe kwenda kulipa. Nina uhakika kabisa kwamba tukiweza 

kufanikiwa kuhakikisha watu wanalipa kodi wanavyotakiwa kulipa 

na wajitokeze wenyewe, Pato la Taifa litaongezeka na pato 

likiongezeka hakika tutaweza kuendesha uchumi wetu kwa urahisi 

zaidi. 

 

Mheshimiwa Naibu Spika, jambo la pili, ni namna ya 

kupunguza matumizi yetu. Hata kwenye familia ya kawaida, baba 

mwenye nyumba unapokuwa nyumbani kwako, unapoingia 

kwenye wakati mgumu kuna mambo ya kupunguza. Ombi langu, 

kwa kuwa tunaingia kwenye hali ngumu ya uchumi kama Taifa, 

ninatamani kuona tunaendesha maisha yetu kama Serikali katika 

kujibana kutegemea na hali tuliyonayo.  

 

Mheshimiwa Naibu Spika, sitarajii kuona kwenye hali ngumu 

ya uchumi tuliyonayo, lakini watu wanaendesha uchumi kama 

vile hatupo kwenye hali ngumu, hilo halitakuwa jambo sahihi. Kwa 

hiyo basi, ninaomba tuhakikishe kwamba tunabana mianya yote 

ya kuvuja kwa mapato ya Taifa letu. (Makofi) 

 

Mheshimiwa Naibu Spika, mapato yetu yanavuja, 

yanapotea. Fedha zetu zinapotea, tunakusanya fedha, lakini 

zinaingia mikononi mwa watu wasiokuwa sahihi, zinapotea. 

Juhudi ya Mheshimiwa Rais kukusanya kodi ni kubwa. TRA 

ninawapongeza sana, safari hii wamekusanya sana fedha kuliko 

wakati mwingine wowote, lakini fedha zetu zinapotea. Watu 

waaminifu wapo, lakini watu wabaya wapo. Tufanye nini kama 

Taifa?  

 

Mheshimiwa Naibu Spika, nilishazungumza hapa ninarudia 

tena leo, hakuna tunachoweza kufanya zaidi ya kuhakikisha ya 

kwamba watu wawe mahali wanapostahili kuwa. Watu 

wanaoibia Taifa letu washughulikiwe kwa mujibu wa sheria. Tuna 

sheria nzuri kabisa lakini hatuzitumii kuwadhibiti watu wanaotuibia. 

Hatuwezi kwenda mbele, hata tukikusanya fedha kiasi gani kama 

wezi wanaendelea kuonekana mahiri kwenye Taifa letu. Watu 

wanaoiba waende mahali wanapotakiwa kuwa, tuna sheria nzuri 

sana. Tuna sheria tano nzuri kabisa, hatuhitaji sheria mpya katika 

nchi yetu, tuna sheria tano nzuri. (Makofi) 

 

Mheshimiwa Naibu Spika, tuna Sheria ya Fedha, Sheria ya 

Uhujumu uchumi, Sheria ya TAKUKURU, Sheria ya Manunuzi 

pamoja na Sheria ya Utakatishaji wa Fedha. Sheria hizi 

zikisimamiwa vizuri, watu wote wanaoibia Taifa letu wanaotufanya 

tuendelee kuwa maskini wanajitajirisha wao wenyewe binafsi 

wakashughulikiwe kwa mujibu wa sheria hizi, hakika watu 

wataogopa mali ya umma. (Makofi) 



2 APRILI, 2026 

101 

 

Mheshimiwa Naibu Spika, kwenye Taifa hili watu hawaogopi 

mali ya umma, watu hawaogopi fedha za Serikali. Huko kwenye 

halmashauri zetu watu wanaiba, wanaiba, wanaiba lakini mwisho 

wa siku hakuna kinachotokea. Watu hawashughulikiwi. Ninataka 

kumwona mtu ameiba yuko jela ili wengine watakaofuata 

wasiweze kuiba. (Makofi) 

 

Mheshimiwa Naibu Spika, tusipofanya haya, watoto wetu 

wanamaliza chuo kikuu leo, watakapoingia ofisini kufanya kazi 

wataona kumbe utaratibu ni kuingia na kuiba na kutajirika. 

Hatuwezi kujenga Taifa la namna hiyo. Ninataka kuona na 

ninatamani kuona Bunge hili la Kumi na Tatu lijijengee sifa ya 

kwamba chini ya Mheshimiwa Spika, Mussa Azzan Zungu na Naibu 

Spika, Baran Sillo, wezi walishughulikiwa walivyotakiwa 

kushughulikiwa. Hatuwezi kuwa na Taifa ambalo kila mwaka 

ikisomwa ripoti ya CAG mambo ya kututia aibu. Tujenge Taifa 

lenye reputation, mtu akiingia kazini ajue iko sheria, nikiiba 

nitashughulikiwa kwa mujibu wa sheria. (Makofi) 

 

Mheshimiwa Naibu Spika, ya kusema ni mengi lakini 

ninaomba nimalizie kwa kusema hivi; kama Taifa hatuwezi kuacha 

kukopa, debt - GDP ratio bado ni ndogo. Sisi sasa hivi tunaweza 

kukopa kwa sababu ratio yetu bado tupo 47%, lakini bado 

threshold ni 50%. Ninaomba kama inawezekana kukopa tukope ili 

tuweze kuchochea maendeleo ya nchi yetu, lakini tukope pale tu 

ambapo ni lazima kukopa. Tofauti na hapo tutumie mapato yetu 

ya ndani kuendeleza nchi yetu. (Makofi) 

 

Mheshimiwa Naibu Spika, ninakushukuru sana na ninaunga 

mkono hoja. (Makofi) 

 

NAIBU SPIKA: Mheshimiwa Yahya Ally Mhata atafuatiwa na 

Mheshimiwa Dkt. Johaness Lembulung Lukumay, Mheshimiwa 

Simai Mohamed Said ajiandae. 

 

MHE. YAHYA A. MHATA: Mheshimiwa Naibu Spika, ahsante 

sana kwa kunipatia nafasi hii mchana huu. Awali ya yote 

ninaomba nichukue nafasi hii nimshukuru sana Mwenyezi Mungu, 

mwingi wa rehema, ambaye leo hii ameniwezesha kusimama 

ndani ya Bunge hili Tukufu kuchangia hotuba ya Waziri Mkuu.  

 

Mheshimiwa Naibu Spika, pili; ninaomba nimshukuru sana 

Mheshimiwa Rais wetu wa Jamhuri ya Muungano wa Tanzania, 

Mama yetu Samia Suluhu Hassan kwa kazi kubwa anayoifanya ya 

kuhakikisha kwamba jamii yetu ya Tanzania inasonga mbele na 

uchumi wa wananchi mmoja mmoja unaendelea. (Makofi) 

 

Mheshimiwa Naibu Spika, tatu, ninamshukuru sana 

Mheshimiwa Waziri Mkuu kwa hotuba yake nzuri aliyoitoa pale 

jana. Waziri Mkuu ameeleza mambo mengi sana ya msingi katika 

hotuba yake na kilichonifurahisha zaidi, aliongea taratibu na kwa 

umakini, kila mtu amwelewe.  

 

Mheshimiwa Naibu Spika, Mheshimiwa Waziri Mkuu wetu kwa 

kweli anarudisha tabasamu kwa Watanzania. Nilikuwa ninafuatilia 

anavyokwenda kwenye maeneo mbalimbali kule vijijini, watu 

mamia kwa mamia wanakwenda kupeleka hoja zao na hoja zao 

zinatatuliwa pale pale. Mheshimiwa Waziri Mkuu kwa kweli 

unaonyesha njia ya uongozi. (Makofi) 

 

Mheshimiwa Naibu Spika, rai yangu, Mheshimiwa Waziri 

Mkuu, ametembea sehemu nyingi, hebu aje na Kusini, wananchi 

wanamhitaji aje awatatulie changamoto zao ambazo kwa kweli 

kwa uwepo wake ninaamini zitaisha. Karibu sana Kusini. (Makofi) 

 

Mheshimiwa Naibu Spika, ninaomba pia nichukue nafasi hii 

nimshukuru sana Mheshimiwa Spika wetu. Kwa kweli ameonyesha 

jinsi alivyoomba kura, alisema nipeni kura ili niwe Spika wa speed 

and standard. Nimeona tangu tumefungua Bunge letu hili 

amefanya maamuzi magumu sana mpaka nikawa 

ninamshangaa.  

 

Mheshimiwa Naibu Spika, tumefika tumekutana na 

changamoto ya mafuta, Mheshimiwa Spika ametoa maamuzi 

pale pale, ameitisha Kamati ya Nishati na Madini, amemwelekeza 

Waziri wa Nishati kwenda kulishughulikia jambo hili ambalo kwa 

kweli ni changamoto kwa Watanzania. Ninaomba niwaombe 



2 APRILI, 2026 

103 

 

Watanzania, tuko hapa Bungeni kushughulikia changamoto zao 

na Spika yuko makini kuhakikisha kwamba shida za wananchi 

zinatatuliwa. hongera sana kwa Mheshimiwa Spika. (Makofi) 

 

Mheshimiwa Naibu Spika, leo hii Wabungen ni mashahidi, 

Mheshimiwa Bahati, Mbunge wa Mbarali, alipokuwa anamuuliza 

Waziri Mkuu changamoto, kama sikosei ya vyandarua. Kama 

nitakuwa nimekosea Mbunge wa Babati au wapi alizungumza 

suala la halmashauri ambazo zimeshindwa kwenda kuchukua 

dawa ya kuua malaria wakati Serikali imelipa. Mheshimiwa Spika, 

ametoa maamuzi hapa hapa kwamba tarehe 8 ripoti ije, zile 

halmashauri ambazo wameshindwa kwenda kuchukua dawa 

ambayo imelipiwa, lengo ni kupambana na ugonjwa wa malaria, 

wameshindwa kwenda, ule ni uzembe, ripoti ije na wachukuliwe 

hatua. Mheshimiwa Spika, hongera sana kwa hili. (Makofi) 

 

Mheshimiwa Naibu Spika, baada ya kusema hayo 

ninaomba na mimi nianze kwenye maeneo ambayo ningependa 

kuchangia. Kwanza kwenye kilimo. Kilimo ni moja ya maeneo 

ambayo yanaingiza fedha nyingi za kigeni. Sisi wananchi wa 

Kusini, kilimo cha korosho ni moja ya mazao ya kimkakati na sasa 

hivi zao hili halilimwi Kusini peke yale. Linalimwa Kusini, Pwani, 

Tanga mpaka hapa Dodoma na maeneo ya Manyoni mpaka 

kwa ndugu zangu Wanyakyusa huko mpaka Kigoma. Kwa hiyo, ni 

zao ambalo linaonyesha kwamba ni la kimkakati na endapo 

tutakuwa nalo serious litaongeza fedha nyingi za kigeni. (Makofi) 

 

Mheshimiwa Naibu Spika, tunaona kabla ya Rais wetu, 

Mama yetu Samia Suluhu Hassan, hajaingia madarakani zao hili 

lilikuwa linakufa. Tulikuwa tunazalisha tani 100,000, leo hii 

ninavyoongea tunazalisha tani 600,000. Kwa nini tumefika hapo? 

Kwa sababu ya jitihada za makusudi za Mama yetu kuhakikisha 

kwamba anainua zao hili. Ameweza kutoa pembejeo za kilimo na 

viuatilifu bure kwa wakulima wote wanaolima zao la korosho. Kwa 

kufanya hivi ameweza kunyanyua zao hili la korosho. (Makofi) 

 

 

Mheshimiwa Naibu Spika, sasa rai yangu kwa Waziri wetu wa 

Kilimo, kuna mambo asipoyaangalia yanaweza yakamwangusha. 

Zao la korosho ni zao ambalo linahitaji huduma ya mara kwa 

mara. Sasa hivi ni kipindi cha maandalizi ya zao la korosho. 

Wananchi wanahitaji pembejeo na viuatilifu viwe vimefika katika 

maeneo yao. Usipofanya hivi sasa hivi, ukaleta baadaye utakuwa 

umeua zao la korosho. Kwa hiyo, Mheshimiwa Waziri hili aliangalie 

kwa sababu kuna wazabuni ambao wanafanya shughuli hizi 

wakati wanaleta viuatilifu na pembejeo nje ya wakati, 

wanatuangusha. (Makofi) 

 

Mheshimiwa Naibu Spika, pili, wanaleta viuatilifu na 

pembejeo ambazo zimepitwa na wakati. Mwaka jana 

tumeshuhudia ndani ya jimbo langu vimekuja viuatilifu ambavyo 

vime-expire. Tusipoliangalia jambo hili tunakwenda kuua zao letu. 

Sasa jambo la msingi ni Bodi yetu ya Korosho iwe makini katika 

kuhakikisha hili zao linasimamiwa kikamilifu. (Makofi) 

 

Mheshimiwa Naibu Spika, lingine, mabenki yetu. Nimewahi 

kuzungumza ndani ya Bunge lako kwamba mkulima wa zao la 

korosho hategemei tu ruzuku anayopewa na Mama bure, lazima 

awezeshwe kupewa mikopo ili aweze kuandaa mashamba yake. 

Kule Kusini utaratibu wetu wa zao la korosho tunanunua kwa 

Stakabadhi Ghalani na benki zetu hizi ndiyo zinazopitishiwa fedha 

zao.  

 

Mheshimiwa Naibu Spika, ninawaomba, ninatambua 

mchango mkubwa wa benki za NBC, CRDB na NMB kule Kusini. 

Wanatoa mikopo kwa wakulima wetu, ninawaomba, muda wa 

kutoa mikopo ndiyo sasa, wawawezeshe wakulima wetu kupata 

mikopo ili waweze kuandaa mashamba yao. (Makofi) 

 

Mheshimiwa Naibu Spika, benki hizi zinafanya kazi kubwa 

sana na ninaheshimu jitihada inazozifanya. Katika jimbo langu, 

jitihada za Mama kutoa pembejeo bure na hizi benki kuweza 

kukopesha tumeweza kuongeza uzalishaji wa zao la korosho 

kutoka tani 15,000 hadi tani 21,000; zao ambalo kwa kweli 

limeingiza fedha nyingi za kigeni. (Makofi) 

 

Mheshimiwa Naibu Spika, hata hivyo tuna changamoto, 

kuna watu kule wanaitwa AMCOS. Hawa AMCOS Mheshimiwa 

Waziri wa Kilimo asipowaangalia watamkwamisha. AMCOS ndiyo 

wanaosimamia mauzo ya zao la korosho, lakini msimu unakwisha, 

baadhi ya wakulima hawajalipwa pesa zao. Kuna maeneo mengi 

sana wakulima wanadai fedha wakati wamepeleka mazao yao 

kwenye vyama vya msingi. Huwa najiuliza hizi fedha hawa 

wanakula wanapeleka wapi.  

 

Mheshimiwa Naibu Spika, sheria ichukue mkondo wake, 

haiwezekani mkulima apeleke mazao yake kwenye AMCOS 

halafu fedha asipate, PCCB wapo, Polisi wapo, Mahakama ipo, 

kwa nini watu hawa wasichuliwe hatua? Hili jambo linahuzunisha 

sana. Zao la korosho siyo zao la kitoto, unakoswa na kuumwa na 

nyoka, unakoswa kuumwa na nyigu, mvua yako, jua lako, halafu 

mtu unalima hupati pesa zako, hili jambo halikubaliki. Ninaomba 

sana Mheshimiwa Waziri alifanyie kazi. (Makofi) 

 

Mheshimiwa Naibu Spika, jambo lingine, ninaomba nielekeze 

kwenye wanyama waharibifu. Tumekuwa na changamoto kubwa 

sana sasa hivi ya wanyama waharibifu hasa tembo, haya ni 

maeneo yote.  Leo Mheshimiwa Waziri Mkuu amejibu suala la 

wanyama waharibifu. Rai yangu, Mheshimiwa Rais alipokuja 

ndani ya jimbo langu, moja ya changamoto ambayo aliahidi 

kuitatua, ni kupambana na wanyama waharibifu. Aliahidi 

kuongeza Askari Wanyamapori ambaye Mheshimiwa Waziri Mkuu 

anasema, lakini aliahidi kuanzisha Kituo cha Ndegenyuki 

kupambana na wanyama waharibifu.  

 

Mheshimiwa Naibu Spika, kila mwaka wananchi mashamba 

yao yanaathirika na hawa tembo. Leo kila Kata kuanzia 

Masuguru, Sengenya, Nandete na kila mahali ndani ya kata 

yangu wananchi wanalia na uharibifu wa hawa tembo. 

Tusitegemee kwamba kutakuwa na kifuta jasho, zao la korosho 

linakwenda miaka mitano tangu upande… 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Ahsante sana Mheshimiwa Mbunge… 

MHE. YAHYA A. MHATA: Mheshimiwa Naibu Spika, naam! 

Tumemaliza muda? 

 

NAIBU SPIKA: umemaliza… 

 

MHE. YAHYA A. MHATA: Mheshimiwa Naibu Spika, la mwisho 

kabisa, ninaomba kwa suala la watumishi, Mheshimiwa Waziri 

Mkuu watumishi wetu walipwe fedha. Leo kuna malimbikizo ya 

mishahara hawajalipwa, kuna fedha za uhamisho mpaka 

watumishi wapya ambao wamekuja ndani ya halmashauri zetu, 

hawajalipwa fedha za uhamisho. Hivi watumishi wale wapya 

wanapokuja kule tusiwalipe fedha za kujikimu, wataishi vipi? 

Ninaomba sana walimu na ndugu zetu wa afya, waganga, 

walipwe posho zao ili waende kufanya kazi kwa amani na utulivu. 

(Makofi) 

 

Mheshimiwa Naibu Spika, baada ya kusema hayo, ninaunga 

mkono hoja.  

 

NAIBU SPIKA: Ahsante sana Mheshimiwa Mhata, tunashukuru 

sana. Mheshimiwa Simai Mohammed Said, atafuatiwa na 

Mheshimiwa John John Nchimbi, Mheshimiwa Mwita Mwikabe 

Waitara ajiandae.  

 

MHE. SIMAI MOHAMED SAID: Mheshimiwa Naibu Spika, awali 

ya yote ninachukua nafasi hii kumshukuru Mwenyezi Mungu, lakini 

pia ninachukua nafasi hii kukupongeza wewe Mheshimiwa Naibu 

Spika pamoja na Mheshimiwa Spika na Waheshimiwa Wabunge 

wote kwa mapokezi mazuri ambayo tumeyapata jana mimi 

pamoja na wenzangu, kwa kweli tumefarijika sana. Ninaleta pia 

salamu kutoka kwa wenzangu Wajumbe wa Baraza la Wawakilishi 

ambao sisi kwa ujumla tuko watano hapa kuliwakilisha Baraza la 

Wawakilishi.   

 

Mheshimiwa Naibu Spika, kwa niaba ya wenzangu 

tunaahidi, tutajitahidi katika kuzishauri Serikali zetu na kutimiza 

malengo. Baada ya hapo, niende moja kwa moja katika 

mchango wangu ambao ninahisi pia utatusaidia.  

Mheshimiwa Naibu Spika, hapa ukiangalia kiongozi wetu 

ambaye anaisimamia Serikali ni Mheshimiwa Waziri Mkuu na 

tunaweza tukasema kwamba Mheshimiwa Waziri Mkuu ni 

sawasawa na moyo. Kwa nini nasema hivyo? Kwa sababu moyo 

unachukua damu safi na chafu inapita pale moja kwa moja ili 

mwili uweze kusimama. Kwa hiyo, Mheshimiwa Waziri Mkuu ni 

kiongozi wetu katika kuishauri Serikali na pia ni moyo wa Serikali na 

sisi kwa ujumla katika kuufikisha ujumbe wetu sisi kwako.  

 

Mheshimiwa Naibu Spika, jana nimesikia michango katika 

hotuba ya Mheshimiwa Waziri Mkuu na Waheshimiwa Wabunge 

wengi wamempongeza katika ziara ambazo amezifanya katika 

mikoa mbalimbali ya ndani ya Jamhuri ya Muungano au katika 

upande wa Tanzania Bara, lakini niseme tu, katika kuishauri au 

kumshauri Mheshimiwa Waziri Mkuu; sisi tunaposema kwamba 

tuna muungano wetu na muungano wetu kweli ni muungano wa 

kipekee duniani, hakuna popote.  

 

Mheshimiwa Naibu Spika, ukienda popote ukisema 

Muungano huu wa Jamhuri ya Muungano wa Tanzania upo 

wapi? Ni uko kwetu hata katika Bara la Afrika. Kwa hiyo, 

Mheshimiwa Waziri Mkuu na sisi kwa upande wa Zanzibar, hata 

ukiangalia Katiba katika Nyongeza ya Kwanza, ukurasa wa 128 

kuna maeneo mengi tu ambayo yanakugusa moja kwa moja 

kwa upande wako. Kwa hiyo, ninapenda kumshauri Mheshimiwa 

Waziri Mkuu pia katika ziara zake atakapozifanya, si vibaya basi 

akajipangia siku akipata na sisi kule Zanzibar yako maeneo nahisi 

tutaweza kuunganisha nguvu zetu kwa pamoja.  

 

Mheshimiwa Naibu Spika, katika hili, hakuna mtu 

atakayesema kwamba sijui tunaingilia Mamlaka ya Serikali ya 

Mapinduzi ya Zanzibar, hakuna. Sisi muungano wetu wa Serikali ni 

wa kipekee, wengine huzungumza ni muungano wa kisiasa, lakini 

muungano huu ni wa wananchi na tunaujua kabisa. Mtu akisema 

muungano huu maana yake sijui uko hivi au vile ninaona 

mwingine mtu anateleza tu. Ukienda kule Kigoma, ukipita Kagera, 

ukija Lindi, Mtwara, ukienda mpaka Tanga tunajijua sisi. 

 

 



2 APRILI, 2026 

108 

 

Mheshimiwa Naibu Spika, tutafurahi Mheshimiwa Waziri Mkuu 

katika ziara zake atakazopata, basi apite katika visiwa vyetu 

Unguja na Pemba na leo wengi wamezungumza, nimemsikia 

Mheshimiwa Mbunge wa Welezo akiuliza swali kuhusu masuala ya 

utalii.  Utalii haumo, haujatajwa katika mambo ya Muungano 

lakini kila siku ya maisha yetu, Wazanzibari na ndugu zetu 

Tanzania Bara wanatugusa, ni muhimu sana, ni biashara kubwa 

sana. 

 

Mheshimiwa Naibu Spika, katika muktadha huo, ninapenda 

kuishauri Serikali ya Jamhuri. Kwa muda mrefu sasa, ninaomba 

nieleweke kwamba mchango wangu ni wa jumla, sitaingia katika 

masuala ya bajeti kwa kuwa bado sijajifunza vitu vingi, lakini 

ninaamini huko mbele nitazungumza. Nikirudi kwenye hoja, utalii 

wetu tukiangalia kwa miaka mingi tunakwenda tunazungumza 

kuhusu kaskazini, Visiwa vya Zanzibar. 

 

Mheshimiwa Naibu Spika, nimekaa na dada yangu hapa 

nilikuwa ninampongeza kuhusu how beautiful this Western side is, 

ukienda Kigoma kule Mwamgongo kwenye Ziwa Tanganyika 

ukienda mle, karibu mita 1,400, maji yake meupe mazuri kabisa. 

Ukija huku chini mpaka Kagera, Katavi na Rukwa, bado 

tumepaacha tunategemea maeneo yale kila siku. Kwa hiyo, 

ninaishauri Serikali wala sitasubiri Wizara yenye dhamana, 

hapana, hii ni katika Dira ya nchi yetu na Ofisi ya Waziri Mkuu ni 

katika ofisi moja muhimu sana.  

 

Mheshimiwa Naibu Spika, ninaishauri Serikali tuanze kujenga 

wigo, tuufungue upande huu wa magharibi. Sisi kwa upande wa 

Visiwa vya Unguja na Pemba tayari Mheshimiwa Rais Mwinyi 

amejipanga katika kuifungua Pemba: Pemba ikifunguka 

tukifungua na Tanga, tukija na Saadani upande wa huku 

tukafungua, tukajenga marine nzuri, tunashuka zetu moja kwa 

moja mpaka Lindi na Mtwara. Kwa hiyo, coastal yote hii lazima 

tutakuwa tunaiendeleza hasa katika fursa hiyo ili kuzalisha ajira 

mpya kwa vijana wetu, lakini pia kujenga uchumi imara na 

kutegemea utalii wetu. 

Mheshimiwa Naibu Spika, sambamba na hilo, 

tumezungumza kuhusu Dira ya Nchi yetu ya 2050 na kwenda huko 

mbele, lakini ukiangalia kwa undani elimu yetu lazima tuiangalie 

kwa undani sana. Lazima elimu yetu tuiunganishe na hali halisi ya 

kila mwaka dunia inapokwenda. Hili linalozungumzwa suala la 

Artificial Intelligence (AI) lipo kweli, kwa uhakika by 2050, mawazo 

tunayozungumza hapa sasa hivi hayatakuwa yamefanana kabisa 

tukifika 2050. Aina ya fikra, mtazamo au ushauri kwa jambo lolote. 

 

Mheshimiwa Naibu Spika, kwa hiyo, tunachokizungumza 

hapa sisi Wabunge katika kuishauri Serikali, lazima tuiunganishe na 

elimu yetu. Wananchi wetu, vijana wetu, watoto wetu 

wanakwenda kwa kasi mno, hatuwezi kuwafikia. Unajua 

ninachoomba Mheshimiwa Mkuu, tunapo-review katika Mpango 

mzima wa nchi yetu tunapotaka kwenda navyo, basi tuangalie 

kwa undani. Sisi kule Mheshimiwa Rais Mwinyi amejitahidi sana 

kuboresha miundombinu ya Zanzibar.  

 

Mheshimiwa Naibu Spika, tunajua kwamba Serikali ya 

Jamhuri wanatujengea Barabara kutoka Tunguu kuelekea 

upande wa Makunduchi pamoja na Pemba, si vibaya pale 

panapotokea mfano Kisiwa cha Unguja ni kilometa 90, per 

kilometa nafikiri 54. Jamhuri ikiongeza nguvu ya kifedha kuboresha 

miundombinu ya visiwa vyetu, Wazanzibari na watazidi kuupenda 

muungano wetu, ni sehemu ndogo sana, lakini ina umuhimu 

mkubwa. 

 

Mheshimiwa Naibu Spika, mwisho ninamalizia, katika 

kulishauri Bunge letu, jana wakati ninatoka usiku nikamuuliza 

mwenzangu hebu nipeleke sehemu ambapo ninataka nikaone. 

Ninajua kuna migahawa mingi, lakini ninapenda sisi kama 

viongozi, sijui kama kuna mpango huo, lakini ningependa kuona 

tuna Bunge Social Club yetu wenyewe ambapo tukienda 

tunapata stara zetu, kama kupigana vijembe au kupigana shoti 

tunapigana huko huko tunamalizana, hakuna haja ya kuingia 

mitaani.  

 

Mheshimiwa Naibu Spika, kwa nini tusiwe na bendi yetu ya 

muziki ya Bunge? Kuna wasanii wengi sana. Nimefanya research 

na kuona Island, Waingereza wana bendi yao, Mheshimiwa 

Mwana FA ni mwimbaji, Babu Tale Meneja, pengine hata wewe 

Mheshimiwa Naibu Spika una kipaji chako hatukijui, Mheshimiwa 

Waziri Mkuu pengine siku mojamoja na yeye anapita, tuanzisheni 

bendi yetu na sisi wakati mwingine tunapotoka, tunaenda kuimba 

nyimbo zinazojenga uzalendo na nyimbo za kusherehekea. 

Hakuna ubaya; twende sambamba na wakati. Vijana wanasema 

tuungane nao, hivyo tuwe na bendi yetu ya Bunge. 

 

Mheshimiwa Naibu Spika, ninakushukuru sana, ninaomba 

tena kwa niaba ya wale Waheshimiwa Wabunge wenzangu 

watano tuliokuja hapa, tunashukuru sana kwa mapokezi mazuri.  

 

Mheshimiwa Naibu Spika, ninaunga mkono hoja kwa asilimia 

mia moja. Ahsante sana. (Makofi) 

 

NAIBU SPIKA: Ahsante sana Mheshimiwa Simai kwa 

mchango wako mzuri. Nadhani Mwana FA huko aliko atakuwa 

amesikia ujumbe wako.  

 

Waheshimiwa Wabunge, kwa Mamlaka ya Kiti na kwa 

mujibu wa Kanuni ya 36(5) tunaongeza muda kidogo tumalizie 

wachangiaji waliobaki. Tutaendelea na Mheshimiwa John John 

Nchimbi, atafuatiwa na Mheshimiwa Ado Shaibu Ado na 

tutamalizia na Mheshimiwa Mwita Mwikabe Waitara.  

 

MHE. JOHN J. NCHIMBI: Mheshimiwa Naibu Spika, 

ninakushukuru kwa kunipatia nafasi ya kuchangia Hotuba ya 

Mheshimiwa Waziri Mkuu wetu mpendwa aliyoitoa jana ambayo 

kimsingi iliakisi na kuonesha wazi nia na dhamira ya wazi kabisa ya 

Serikali yetu ya kutatua matatizo yanayoikabili nchi yetu. (Makofi) 

 

Mheshimiwa Naibu Spika, kwanza kabisa ninapenda 

kuchangia katika suala zima la ukombozi wa kiuchumi na 

maendeleo ya nchi yetu. Binafsi pamoja na juhudi kubwa 

zinazofanywa, lakini bado ninaendelea kuamini kwamba 

ukombozi wa kiuchumi wa nchi hii na kuwafanya wananchi wetu 

kuacha kuendelea kumiminika kutoka vijijini kuhamia mijini; ni 

kuendeleza kwa juhudi kubwa mambo ya msingi ya kimaendeleo 

katika maeneo ya vijijini. (Makofi) 

 

Mheshimiwa Naibu Spika, kwa namna yoyote ile, ni lazima 

tuje na jibu la kimsingi sana la kuwakomboa wakulima wetu, 

wanapolima kuhakikisha wanapata masoko, tunawasaidia 

wanalipwa kwa wakati, lakini pia tuwe na majibu ya zile taasisi 

mbalimbali zilizoundwa na Serikali kwa ajili ya kuwasaidia wao 

kimaisha kama tunavyoongelea vitu kama COPRA, Bodi za 

Kahawa, Bodi za Mbolea na kadhalika. Serikali lazima ihakikishe 

kwamba hizi zinafanya kazi vizuri na kwa uadilifu mkubwa ili 

kuwafanya wakulima wetu waweze kuwa na uhakika wa 

kwamba wanachokilima kinarudi kwao na kuwapatia faida ili 

waweze kuendesha maisha yao na familia zao. 

 

Mheshimiwa Naibu Spika, bado tunakabiliwa na matatizo 

makubwa katika maeneo ya vijijini. Mambo mengi yamjadiliwa, 

lakini kwa kuwa hii ni hoja ya Mheshimiwa Waziri Mkuu na huenda 

nisipate nafasi nyingine ya kuchangia kwa kina kama leo. Hivyo 

ninaomba sana, pamoja na yote yaliyosemwa, kwa kuwa 

Mheshimiwa Waziri Mkuu yupo hapa, bado tunalo tatizo kubwa 

sana hasa maeneo ya vijijini, miradi ya maji kule imekwama 

kwelikweli.  

 

Mheshimiwa Naibu Spika, siyo sehemu ya Mheshimiwa Waziri 

Mkuu, lakini yeye kama msimamizi mkuu wa Serikali, kwa kweli 

ninaomba aliangalie kwa jicho la pekee sana eneo hili. Mathalani 

katika wilaya yangu, Vijiji vya Mbanga, Lituhi, Puru, Nangombo, 

Ngendere, Ngumbo, Malungu, Lihuli, kote kuna miradi ya maji 

iliyowekwa, lakini miradi hii yote hakuna hata mradi mmoja 

unaoendelea mpaka sasa imesimama na hivyo kuwapatia 

maisha magumu sana wananchi wa vijijini ambao wengi wao 

wanatamani  waje mijini kupata huduma bora wakati wangebaki 

kule na kulisaidia Taifa letu katika ukuzaji wa uchumi wetu. 

(Makofi) 

 

Mheshimiwa Naibu Spika, ninampongeza sana Mheshimiwa 

Waziri Mkuu kwa kazi kubwa anayoifanya ya kuzunguka na 

kuhakikisha utekelezaji wa Ilani ya Chama katika mikoa 

mbalimbali na wilaya mbalimbali. Mheshimiwa Waziri Mkuu 

anafanya kazi kubwa sana kwa niaba ya Serikali. Hata hivyo, 

ninaendelea kutoa rai kwamba kazi hii anayoifanya ni lazima 

iendane na kuunda controls, kuunda miundombinu ya Serikali 

itakayoweza kusimamia huko chini wanapoondoka na miradi 

inapokwenda iweze kutekelezwa. (Makofi) 

 

Mheshimiwa Naibu Spika, controls hizi zitafanya kwamba si 

lazima kiongozi apite mwenyewe physically ili kupata taarifa ya 

maovu yaliyokuwa huko chini, ubovu na utekelezaji wa kazi huko 

chini uwe na muundo rasmi unaoweza kufanya Serikali Kuu 

kufahamu kila mahali nini kinafanyika, nini kinaendelea na 

matokeo yake yakaja huku kwa ajili ya utekelezaji. Sasa hivi hapa 

tukiongea karibu kila Mheshimiwa Mbunge atakwambia kuna 

miradi iliyokwama kwake na Serikali Kuu kwa muda mrefu haina 

taarifa na haijachukuliwa hatua. (Makofi) 

 

Mheshimiwa Naibu Spika, sasa tukiendelea kujenga Serikali 

ambayo itasubiri mpaka Viongozi Wakuu wafike kule ndiyo 

waweze kutatua yale matatizo na kuyaona, itatuchelewesha 

kama nchi. Tujenge controls, Wizara ya TAMISEMI ihakikishe 

inakuwa decentralized, inashuka chini kwenye halmashauri huko 

chini kuzisimamia. Ikiendelea kusimamia kutoka pale juu ni ngumu 

sana kufika na kuelewa nini kinafanyika huko chini na kurekebisha.  

 

Mheshimiwa Naibu Spika, sasa hivi Serikali inabana matumizi 

kwa sababu tuliambiwa na Mheshimiwa Rais hapa kwamba 

masuala yanayoendelea kiuchumi duniani siyo rahisi kupata 

miradi na fedha nyingi tulikuwa tunapata kwa wafadhili. Sasa 

katika hili, ninaomba pia kuchangia na kutoa mawazo kwamba 

moja ya sehemu kubwa sana ambayo Serikali inatumia matumizi 

makubwa sana ukiangalia kwenye bajeti, ni matumizi ya magari. 

(Makofi) 

 

Mheshimiwa Naibu Spika, ninaomba kutoa rai kwamba, sasa 

hivi imefika wakati maalum ambapo Serikali ianze kuangalia aina 

ya magari yanayotumika na kazi anazofanya mtumishi. Unakuta 

mtumishi yeye ni Mkurugenzi, lakini anafanya kazi Dodoma tu 

hapa, hatoki nje ya Dodoma, kazi yake iko hapahapa Dodoma 

na njia zote ni za lami, lakini anatumia V8 ya shilingi 480,000,000/=. 

Kwa nini asingetumia gari ya kawaida kwa sababu yuko eneo la 

mjini hapahapa na haendi mbali.  Serikali inatumia V8, Land 

cruiser zaidi ya mia nne na kitu ambacho wengine hata 

hawakupaswa kuyatumia hayo.  (Makofi) 

 

Mheshimiwa Naibu Spika, mwisho sasa hivi ninawakumbusha 

hata hawa ambao wanayatumia hayo magari kwamba sasa hivi 

tuna tatizo la mafuta. Utakuta sasa hivi bado madereva wetu 

wanakaa na haya magari asubuhi mpaka jioni wanatusubiri huku 

yanaunguruma tu, yanakula mafuta tu pale. Sasa unajiuliza haya 

mafuta wanajua yananunuliwa kwa dola? (Makofi) 

 

Mheshimiwa Naibu Spika, ni gharama ya Serikali, mtu 

anamsubiri bosi wake, anaungurumisha gari ya Land Cruiser 

asubuhi kuanzia saa mbili mpaka saa saba mchana 

linaunguruma eti lisipate joto, sasa lisipate joto namna gani na 

mafuta haya ni ya Serikali. Tunapotaka kudhibiti matumizi ya 

Serikali, tuanze na sisi wenyewe viongozi, tudhibiti matumizi ya 

aina ya magari tunayotumia lakini pia na matumizi ya mafuta 

yanayotumika na magari yetu. (Makofi) 

 

Mheshimiwa Naibu Spika, ukifika kwenye gari lako muulize 

dereva wako kwa nini unaungurumisha gari toka asubuhi mpaka 

saa saba, haya mafuta ni kodi ya wananchi. Kwa hiyo, Serikali ina 

kila sababu sasa hivi ya kuhakikisha inatengeneza controls kuanzia 

za mtu mmoja mmoja mpaka za Serikali ili tuweze kubana 

matumizi na kuhakikisha fedha zinazobanwa zinarudi kwa 

wananchi kwa ajili ya kuleta maendeleo kwao.  

 

Mheshimiwa Naibu Spika, baada ya kuchangia haya, 

ninaomba kutoa shukrani tena kwa wananchi wangu ambao 

ninachangia kwa niaba yao na kwamba nitaendelea 

kuwahudumia na kuwaletea michango yao kadri 

wanavyonituma na ninashukuru sana kwa nafasi hii.  

 

NAIBU SPIKA: Ahsante sana Mheshimiwa John John Nchimbi. 

Waheshimiwa Wabunge, badala ya Mheshimiwa Ado Shaibu, 

atachangia Mheshimiwa Kiza Mayeye, tutamalizia na 

Mheshimiwa Mwita Mwikabe Waitara.   

 

MHE. KIZA H. MAYEYE: Mheshimiwa Naibu Spika, 

ninakushukuru kwa kunipa nafasi japo ilikuwa nafasi ya 

Mheshimiwa Ado Shaibu. Nimesikiliza Hotuba ya Mheshimiwa 

Waziri Mkuu, lakini kipekee kabisa, ninampongeza kwa kazi 

ambayo amefanya kwa kupita kwenye majimbo na kutatua 

changamoto kwa wananchi, ninampongeza pamoja ya kuwa 

ninatoka upande wa pili, lakini haimaanishi kwamba ninatakiwa 

kupinga kila kitu. Kama anafanya kitu kizuri, nina kila sababu ya 

kumpongeza. Kwa hiyo, ninampongeza Mheshimiwa Waziri Mkuu 

na kule Kigoma tunamsubiri ili aje atusaidie kutatua changamoto. 

(Makofi) 

 

Mheshimiwa Naibu Spika, katika hotuba hii kwanza nijikite 

katika afya. Wote tunajua kwamba afya ndiyo kila kitu kwenye 

maisha ya mwanadamu na huwezi kuwa na Taifa bora kama 

hujaboresha afya. Tafsiri yake ni kwamba sisi kama Watanzania 

tunahitaji afya bora kwa Watanzania wote. Ninashukuru kwa 

hatua ya Mheshimiwa Rais ambayo sasa tunakwenda kwenye 

Bima ya Afya kwa Watanzania Wote.  

 

Mheshimiwa Naibu Spika, niombe zoezi hili likamilike kwa 

wakati, Watanzania wana shida ya afya. Katika majimbo yetu 

sote ni mashahidi, Sera ya Afya inasema watoto chini ya miaka 

mitano watatibiwa bure, lakini tunapokwenda katika majimbo 

yetu vijijini ni watoto hawa chini ya miaka mitano wakienda 

hospitali wanaambiwa hakuna dawa na wazazi wakati mwingine 

wanaambiwa watoe pesa. Kwa hiyo, kama kweli tumedhamiria 

tunasema tunataka kuboresha afya ya Watanzania hii huduma 

bure ya Watanzania ya afya iwe bure kweli kweli kwa Watanzania 

wote. (Makofi) 

 

Mheshimiwa Naibu Spika, Sera ya Afya inasema kila kata 

kutakuwa na kituo cha afya, lakini tunapokwenda katika majimbo 

yetu tuna kata ambazo hakuna vituo vya afya na Watanzania 

wanateseka kutembea umbali mrefu kutafuta huduma za afya.  

Mfano, katika Jimbo langu la Kigoma Kaskazini zipo kata ambazo 

mpaka leo tunapozungumza miaka 60 ya uhuru, hawana kituo 

cha afya na wananchi wanatembea umbali mrefu. Kwa mfano, 

Kata ya Kidahwe, Kata ya Matendo, Kata ya Ziwani, Kata ya 

Kagongo, na Kata ya Nyarubanda Mkigo wananchi hawana 

vituo vya afya. 

 

Mheshimiwa Naibu Spika, niombe sana twende tukatekeleze 

sera hii ya kuwa na vituo vya afya kwenye kata zote. Shida ya 

Watanzania siyo kuwa na majengo peke yake Watanzania 

wanataka wakienda kwenye kituo cha afya wapate dawa, 

tunataka watumishi wa kutosha. 

 

Mheshimiwa Naibu Spika, katika jimbo langu juzi tumepata 

msiba, watu wa Wizara ya Afya wamefariki. Kwa hiyo, niombe 

sana tunapokwenda katika bajeti hii basi tuweze kupata 

watumishi wengine waweze ku-cover yale mapengo ambayo 

wenzetu wamefariki na kupoteza maisha. 

 

Mheshimiwa Naibu Spika, ninataka nizungumzie suala la 

watumishi. Sisi Wabunge tuko hapa, tunafanya kazi hapa Bungeni 

miaka mitano na miaka mitano ikiisha huwa tunatoka kwenye ule 

mlango pale watu wote pesa zimeingia kwenye akaunti za kiinua 

mgongo, lakini wapo wafanyakazi wa Serikali (ndugu zetu walimu, 

na manesi) ambao wanafanya kazi kubwa sana. Waziri Mkuu 

amefika hapa ni mwalimu; Waziri wa TAMISEMI, Mawaziri wote na 

Wabunge tumefika hapa ni kazi ya walimu, ni kazi ya manesi 

wanaotutibia watoto na kututibu sisi.  

 

Mheshimiwa Naibu Spika, inasikitisha sana wapo watumishi 

ambao wanastaafu hata pesa ya mizigo kulipwa kwa wakati 

halipwi. Nina watu jimboni kwangu, mtu amestaafu miaka mitatu 

lakini mpaka leo anadai pesa ya mizigo kutoka Kigoma kwenda 

Sumbawanga. Hii inasikitisha sana na hawa watumishi ambao 

wanafanya kazi kubwa huko kwa wananchi hebu tufike mahali 

wastaafu wanastaafu, stahiki zao zilipwe kwa wakati. (Makofi) 

 

Mheshimiwa Naibu Spika, wako watu wanahamishwa; mtu 

anatoka Kilimanjaro anakwenda Kigoma anatoka Kigoma 

anakwenda Kagera kwa mujibu wa Sheria ya Kazi anapaswa 

alipwe pesa zake za uhamisho. Anakwenda likizo anatakiwa 

alipwe pesa yake ya likizo, lakini wako watu wanahama vituo vya 

kazi hata saba hawapewi pesa zao za uhamisho, hawapewi pesa 

zao za likizo. 

 

Mheshimiwa Naibu Spika, hawa watu ambao wanafanya 

kazi kubwa huko hebu tufike mahali tuwahurumie wapate stahiki 

zao. Mbaya zaidi unakuta mtu ni mwalimu au ni nesi ameumwa 

amefanyiwa operation ya figo ametumia gharama zake Serikali 

hata kumrudishia pesa zake inakuwa ni kizungumkuti. Akienda 

halmashauri anapigwa danadana, akitafuta TAMISEMI 

danadana. Wako watu kwenye majimbo yetu, yuko mama 

amefanyiwa operation ya figo ametumia pesa zake vithibitisho 

vyote anavyo, lakini mpaka sasa hajalipwa pesa yake. Niombe 

sana tuwasaidie wananchi, kama kweli tumeamua kuwasaidia 

wananchi tuwasaidie. Yule anayestahili kupewa stahiki zake 

aweze kupewa stahiki zake. (Makofi) 

 

Mheshimiwa Naibu Spika, kwa sababu ya muda nizungumzie 

suala la miundombinu. Sote tunajua kwamba miundombinu ni 

muhimu sana katika maendeleo ya Taifa letu. Ili kama Taifa tuwe 

na maendeleo hatuna budi kuboresha miundombinu yetu. Huko 

vijijini barabara zetu ni changamoto kubwa sana. Hizi barabara za 

TARURA na ninashukuru Mungu Mheshimiwa Rais amesema 

atawapelekea pesa TARURA. Niombe hizi pesa ziende kwa 

wakati, TARURA wakafanye kazi. Barabara za vijijini ni mbaya 

sana. Huko kwenye kata zetu huko kuna barabara ambazo 

mama mjamzito akipita kama sentimita zimesoma anakwenda 

kujifungua lazima atajifungulia barabarani kwa sababu ya ubovu 

wa barabara. (Makofi) 

 

Kwa hiyo, niombe sana pesa ziende na sasa hivi mvua 

zimenyesha sana katika maeneo yetu, zichukuliwe hatua za 

dharura kukarabati barabara zote ambazo zimeharibika na 

wananchi waweze kupita bila changamoto yoyote. 

 

Mheshimiwa Naibu Spika, ndani ya Jimbo langu la Kigoma 

Kaskazini kuna Barabara ya Mwandiga – Bubango - Chankele 

mpaka Kagunga. Barabara hii ni potential sana na siyo potential 

kwa Jimbo la Kigoma Kaskazini peke yake, kwa Mkoa wa Kigoma 

na Tanzania. Kwa sababu Kigoma tuko mpakani mwa Kongo, 

tuko mpakani mwa Burundi, barabara ile ikiweza kukamilika 

maana yake Wakongo na Warundi wataleta biashara, vijana 

watapata ajira, tutaondokana na umaskini. (Makofi) 

 

Mheshimiwa Naibu Spika, sasa kiwanja cha ndege 

kinakwenda kukamilika, Liemba inakwenda kukamilika, Bandari 

kavu ya Katoshwe inakwenda kukamilika. Tukiwa na barabara hii, 

ninaamini kabisa tutaongeza mapato kama jimbo, kama mkoa 

na kama Taifa. 

 

Mheshimiwa Naibu Spika, mwisho ninataka nizungumzie 

suala la Ziwa Tanganyika. Nimezaliwa Kigoma na mpaka umri huu 

ndiyo kwetu, ndiyo ninaishi; ninalijua Ziwa Tanganyika. Ziwa 

Tanganyika automatic toka mababu na mabibi kuna wakati 

lenyewe linajaa, kuna wakati lenyewe samaki wanakuwa wengi 

na kwa lugha ya kwetu tunaita ‘ndenga’. kuna wakati inakuwa 

ndenga samaki wanatoka, kuna wakati samaki wanakuwa 

hawapo. (Makofi) 

 

Mheshimiwa Naibu Spika, jana Baba Levo aliibua hoja ya 

Ziwa Tanganyika kufungwa. Watu wa Kigoma si kwamba hatutaki 

mabadiliko au maendeleo, lakini maendeleo yoyote lazima 

tuwatazame na wananchi yanawaathiri kiasi gani. Yawezekana 

wamesaini mikataba Ziwa Tanganyika lifungwe, lakini tuangalie 

madhara kwa wananchi. Mheshimiwa Waziri jana amesema Ziwa 

lilipofungwa samaki waliongezeka. (Makofi) 

 

Mheshimiwa Naibu Spika, kama kuna kipindi watu wa 

Kigoma tulikula mpaka dagaa wa Mwanza, ni wakati Ziwa 

Tanganyika limefungwa. Kwa hiyo, ninaomba hebu turudi kwa 

Wananchi wa Kigoma, tuwasikilize. Tusichukulie tu kwa sababu ni 

Serikali tuna mamlaka ya kufanya chochote tukafanya, 

inawaathiri vipi Watu wa Kigoma? Watu wakiacha kwenda kuvua 

tunakosa mboga, lakini hao wavuvi ambao wanategemea 

kutoka Ziwa Tanganyika wanakosa hata pesa na matokeo yake 

watu wataingia kwenye ujambazi na mambo yasiyofaa. (Makofi) 

(Hapa kengele ililia kuashiria kwisha kwa muda wa Mzungumzaji) 

NAIBU SPIKA: Ahsante sana Mheshimiwa muda wako 

umekwisha. 

 

 MHE. KIZA H. MAYEYE: Mheshimiwa Naibu Spika, ahsante 

sana. 

 

NAIBU SPIKA: Ahsante sana mchangiaji wetu wa mwisho 

atakuwa Mheshimiwa Mwita Mwikabwe Waitara. 

 

MHE. MWITA M. WAITARA: Mheshimiwa Naibu Spika, 

ninashukuru kwa nafasi na ninaomba Mheshimiwa Waziri Mkuu 

unisikilize, ninataka nitoe software. Ninataka nizungumzie kwa 

niaba ya wananchi wa Tarime Vijijini pia kwa niaba ya 

Watanzania. 

 

Mheshimiwa Naibu Spika, kwanza, nimefurahi sana kutoa 

maelekezo kwamba halmashauri zote ambazo zilikaidi agizo la 

kununua dawa, majina yao yaletwe Jumanne ijayo, nimefurahi 

sana kwa jambo hilo. Jambo la pili ambalo nimefurahia sana, ni 

Mheshimiwa Spika kutoa maagizo kwamba Kamati ikae na ilete 

majibu namna ya kusaidia shida ya mafuta nchini na ninaomba 

niwaambie Watanzania kwamba jambo hili Wabunge tunaunga 

mkono pamoja na Serikali tutatafuta ufumbuzi kwa pamoja, ni 

jambo la kwetu ni jambo la Watanzania. 

 

Mheshimiwa Naibu Spika, niseme kwamba Bunge linaitwa 

Bunge la Tanzania. Kwa hiyo, kila Mbunge aliyeko humu 

anatakiwa afanye kazi ya Watanzania waliomleta kutokea eneo 

alikotoka, aidha mkoa au jimbo. Hilo jambo likieleweka vizuri 

maana yake Bunge hili tutafanya kazi ya wananchi. Kwa kusema 

hivyo, ninaomba nimpongeze Mheshimiwa Rais alipokuja 

kufungua Bunge hili alizungumzia mambo ya demokrasia ambayo 

ndiyo mambo ambayo wananchi wanataka kusikia. Alizungumzia 

mambo ya Katiba mpya, akazungumzia mambo ya maridhiano 

ya Kitaifa, akazungumzia pia kuunda Tume ambayo imefanya 

kazi na mimi nimehojiwa. Hayo ndiyo mambo ambayo 

Watanzania wanataka kusikia. 

 



2 APRILI, 2026 

119 

 

Mheshimiwa Naibu Spika, nimpongeze Mheshimiwa Waziri 

Mkuu amefanya ziara na nimemfuatilia sana ameenda Tanga, 

Kilimanjaro, Katavi na Rukwa, kote alikopita kuna maagizo 

ametoa na kuna kero amepewa. Sasa ninataka nimwambie 

mambo ambayo watu wengi hawasemi na ninataka nimwambie 

kwa sababu tunafahamiana.  

 

Mheshimiwa Naibu Spika, la kwanza, leo tunapozungumza 

hapa nchi hii ina vyuo vikuu vya umma na binafsi 57. Kwa hiyo, 

akifanya ziara anaongea na wasomi wenzake hata kama 

hawana PhD. Kila kijiji kuna wasomi wa level ya shule ya msingi, 

kuna sekondari, kuna degree na kuna masters. Ndiyo maana 

akisema jambo watu wanalifuatilia, wanasema anasema nini 

wanachanganua. Mheshimiwa Waziri Mkuu amepewa kazi 

ngumu, ninataka afanye kazi mpaka aote mvi kabla ya miaka 

mitano kwisha kwa sababu kazi aliyopewa ni ngumu na ni kazi ya 

kitaifa.  

 

Mheshimiwa Naibu Spika, ninataka nimwoneshe Mheshimiwa 

Waziri Mkuu. Sasa hivi ameleta mipango hapa ya mwaka mmoja, 

ametaja trilioni 1.7 mwaka 2028, hiyo ni kazi ifanyike madarasa na 

matundu ya vyoo yapatikane. Waziri wa TAMISEMI alikuwa Katibu 

Mkuu, tumemwambia kwenye Kamati ya TAMISEMI, leo kwenye 

hotuba ya Waziri Mkuu Bunge la Tanzania linakaa kujadili kwamba 

shule imefungwa eti hakuna matundu ya vyoo, watoto wanakalia 

mawe katikati ya utajiri huo. Hiyo ni kazi ya Waziri Mkuu (Mtendaji 

Mkuu), anayo kazi ya kufanya, tutamuunga mkono apambane. 

 

Mheshimiwa Naibu Spika, Waziri Mkuu ametaja mambo ya 

kusisitiza pale, kwa mfano namba tano wakandarasi; aende 

wampe taarifa wakandarasi hasa wa maji na barabara, wazawa 

hawajalipwa, wamefilisika, wameuza nyumba na wamepoteza 

mwelekeo. Aende awalipe fedha zao. 

 

Mheshimiwa Naibu Spika, suala namba sita, ameelekeza 

wakuu wa mikoa wakashughulike na matundu ya vyoo, 

tunatakiwa bajeti ya mwaka huu, wakurugenzi wa halmashauri 

hizi waje watuoneshe mpango mkakati ndani ya miaka mingapi 

shida ya matundu ya vyoo, madawati, viti na meza, maboma ya 

msingi na afya yatakwisha, hiyo ni kazi ya kufanya.  

 

Mheshimiwa Naibu Spika, namba saba amesema, maji 

yaende katika shule za msingi na sekondari, maeneo ya makanisa 

na maeneo ya umma. Wakandarasi wa miradi ya maji wanadai 

zaidi ya bilioni 600 hawajalipwa, wawalipe walete maji. Watu wa 

vijijini tunataka maji, watu wetu wanywe, akina mama wote 

watakate kama wa mjini. 

 

Mheshimiwa Naibu Spika, iko hoja ya utawala bora 

imezungumzwa; uwazi, uwajibikaji na ameelekeza pia kwamba 

miradi iwe ya ubora. Sasa nimwambie Mheshimiwa Waziri Mkuu, 

madiwani waliongezewa posho mara ya mwisho mwaka 2012, 

nimeuliza mara kadhaa hapa. Kama unataka miradi yenye ubora 

unataka uwajibikaji, diwani unampelekea miradi yote 

itakayozungumzwa hapa na Wizara zote, itaenda kwenye vijiji na 

kata. Hao Wenyeviti wa Vijiji, Wenyeviti wa Mitaa, Waheshimiwa 

Madiwani wanatulalamikia Wabunge kila siku mpaka 

tunagombana nao. Sasa jambo hili lazima Waziri Mkuu alifanyie 

kazi hata kama hajaingiza kwenye bajeti ya mwaka huu. Ni vizuri 

aoneshe anawezaje kuboresha maslahi ya Madiwani, Wenyeviti 

wa Vijijj na Wenyeviti wa Mitaa ili anapowatuma kazi wanakimbia. 

 

Mheshimiwa Naibu Spika, mtu anaenda kukagua mradi hata 

nauli hana. Mbunge ukienda wanakuomba hela ya matumizi, zile 

Kamati mbalimbali, haya mambo ndiyo uboreshaji wa huduma za 

kijamii na miradi itakuwa ya ubora.  

 

Mheshimiwa Naibu Spika, kuna hoja ya kulimbikiza mali za 

umma na hili ninaomba nile pose kidogo. Mheshimiwa Waziri 

Mkuu alifanya ziara kwenye mikoa ile, ninataka nimwambie mikoa 

ile ina Wakuu wa Mikoa, ina Ma-RAS, ina wakurugenzi, ina Ma-

DED, ina wakuu wa idara na watendaji wa kata, kwa nini aende 

yeye ndiyo waone shida? Kwa nini aende yeye ndiyo mwanya 

uonekane? Au kwa nini mwenge uende kwenye wilaya ambayo 

kuna mtu analipwa mshahara miezi 12, miaka 60, permanent and 

pensionable bila kum-assess (kufanya tathmini)? Hii kazi ni ya 

Mheshimiwa Waziri Mkuu aje na mpango. 

Mheshimiwa Naibu Spika, sasa nimuulize hizi za wakuu wa 

mikoa hawa, hivi kukiwa na vigezo kuna shida? Tunajua ili apate 

ukuu wa mkoa, apate U-RAS, apate U-DED, apate U-DC, apate 

ukurugenzi, hawa wafanye kama ma-CEO wa private. Wenyeviti 

wa bodi mbalimbali watendaji wakuu washindane. 

 

Mheshimiwa Naibu Spika, ni fedheha tukizungumza tutarudi 

kwenye ripoti ile, lakini ninataka nimwambie Waziri Mkuu, katika 

jambo ambalo Watanzania wanachukia ni kuja tunaomba hapa 

matundu ya vyoo, tunazungumzia maboma hapa, 

tunazungumzia habari ya maji, hospitali hakuna vitanda, hakuna 

dawa; kuna watu watumishi wa umma ambao tumetunga sheria 

wanatunzwa, wanalishwa, wanalindwa na wanatibiwa halafu eti 

wanawaibia Watanzania na Bunge hili likae kimya.  

 

Mheshimiwa Naibu Spika, tutamuunga mkono Mheshimiwa 

Waziri Mkuu atakapokuja na mkakati ambao unaonesha watu 

wote ambao ni watumishi wa umma wana mali ambazo 

hazieleweki, hafanyi biashara, hafanyi chochote ila baada ya 

kupata cheo tu.  Alisema uadilifu, sisi tunataka siyo kuandika 

makaratasi, tunataka viongozi wa umma wataje mali hadharani 

tuone namna ya kufanya. (Makofi) 

 

Mheshimiwa Naibu Spika, hayo ndiyo maneno ambayo 

Watanzania wanataka na Bunge hili linataka lifanye kazi ya 

Watanzania. Vyombo vyote kama ni Usalama wa Taifa, kama ni 

Jeshi la Ulinzi, hivyo hivyo kwa mahakama, watu wanataka haki 

wanataka maendeleo.  

 

Mheshimiwa Naibu Spika, Bunge hili lifanye kazi ya 

Watanzania na Mheshimiwa Waziri Mkuu ni wakati wake, ni kizazi 

chake, ana umri wa kutosha, ana elimu ya kutosha, amepewa 

wasaidizi aje na mambo ambayo watu wanayalalamikia, Bunge 

hili lionekane la maana. Hapo siyo mbaya Waziri Mkuu akifanana 

na akina Sokoine, walikuwa wakitangaza watu wanajificha, watu 

wanapoteza pesa. Ni kwa nini? Ni kwa sababu watu 

wanalalamikia mambo ambayo yanatakiwa yafanyiwe kazi na 

mtekelezaji ni Serikali, Mtendaji Mkuu ni Dkt. Lameck Mwigulu 

Nchemba, washauri, wasimamizi Bunge la Tanzania na kiongozi 

wao ni Mheshimiwa Zungu na Naibu Spika umekaa hapo na 

Waheshimiwa Viongozi wengine. (Makofi) 

 

Mheshimiwa Naibu Spika, haya mambo Mheshimiwa Waziri 

akiyafanyia kazi tabasamu la Watanzania liko nje nje na sisi 

wakubali kwamba ni kioo. Sisi backbenchers ni kioo, unapokuwa 

unajiangalia nitakwambia tai imekaa vizuri, tai imekaa vibaya, 

hapo una doa nenda ukaoge, usinichukie. Penda wenye akili, 

pokea ushauri, tupambane kwa ajili ya Watanzania hawa. 

Waheshimiwa Wabunge, tumepata fursa kwa niaba ya 

Watanzania. Kuna watu milioni 65, jiulize Mbunge leo umekuja 

hapa kwa ajili ya nani? Hapa unamwakilisha nani? Watanzania 

wanasema nini? Sisi ndiyo tuamue Tanzania yetu kutoka hapa 

kwenda mbele iweje? (Makofi) 

 

Mheshimiwa Naibu Spika, tukitaka iwe nzuri ni Bunge hili, 

tukitaka iwe mbaya ni Bunge hili, tukipenda nchi yetu kwa 

maelezo ambayo yamezungumzwa inawezekana. Rasilimali zipo, 

watu wapo na elimu wanayo na fursa wamepata na bahati ya 

kuingia kwenye Bunge hili Waheshimiwa Wabunge wanayo. 

(Makofi) 

 

Mheshimiwa Naibu Spika, Mungu awabariki sana, ahsante 

sana. (Makofi) 

 

NAIBU SPIKA: Ahsante sana Mheshimiwa Waitara kwa 

mchango wako.  

 

Waheshimiwa Wabunge, Mheshimiwa Waitara alikuwa ndiyo 

mchangiaji wetu wa mwisho kwa mchana huu na hivyo tumefika 

mwisho wa orodha ya shughuli za leo. Nitumie nafasi hii kuwatakia 

kila la heri mnapoelekea kwenye Sikukuu ya Pasaka, Mwenyezi 

atupeleke salama na kuturudisha salama tena Bungeni. 

 

Waheshimiwa Wabunge, baada ya kusema hayo 

ninaahirisha Shughuli za Bunge hadi Siku ya Jumatano, tarehe 8 

Aprili, 2026 saa tatu kamili asubuhi. 

(Saa 7.16 Mchana Bunge Liliahirishwa hadi Siku ya Jumatano, 

Tarehe 8 Aprili, 2026, Saa Tatu Asubuhi) 


